
        
            
                
            
        

    
	ЭНО РАУД

	 

	ДУГТУЙТ, БОЙТОГТ, ХӨВДӨН САХАЛТ ГУРВЫН ҮЛГЭР 

	(Найраглал)

	 

	(Сургуулийн ахлах насныханд)

	 

	“БНМАУ Ардын боловсролын яамны Сурах бичиг сэтгүүлийн нэгдсэн редакцын газар” Улаанбаатар хотноо 1985 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭНО БОЛ ХӨВДӨН САХАЛТ

	 

	Эно Рауд янз бүрийн насны хүүхдэд зориулан янз янзаар маш их бичдэг хүн. Тэр ч байтугай зарим нэг номын хавтсыг нь харалгүй уншихад гагцхүү Рауд л ингэж бичиж чадна гэж агуулгаар нь бид түүний бүтээлийг таньдаг билээ. 

	Яагаад бид тэгж таньдаг хэрэг вэ?

	Яагаад гэвэл Эно Рауд үнэн шударга, сайн сайхны талд байж, багачууд та нартай цаг ямагт нухацтай юмсын тухай нухацтай ярилцаж, нарийн төвөгтэй асуудлаас зайлсхийдэггүй билээ. Тэр бээр та бүхний тоглоом наадам, адал явдал нууц бүхэнд дуртайг дандаа дурсан үнэлдэг юм. 

	Түүний «Нисдэг тавгийн» домог, «Бүхнийг мэдэх гэсэн кино дуран», «Баавгайн байшин», «Нэгэн өдрийн үлгэр» зэрэг нэр цуутай номууд чухам ийнхүү бүтсэн шиг над санагддаг. 

	Раудын намтарчилсан ном «Харанхуй хот дахь гэрэл» нь ийнхүү бүтжээ. Эл номын баатар хүүхдүүд фашистуудын эзэлсэн хотод үлдэж, түрэмгийлэн эзлэгчидтэй нууц тэмцэл явуулж, өөрсдийгөө жинхэнэ эх орончид болохыг харуулж, сорилтоос нэр төртэй гардаг. Энэ туужаараа Эстонийн эл зохиолч хүүхдэд зориулсан бүх холбоотын шилдэг номын нэгэн уралдаанд тэргүүн шагнал хүртсэн юм. 

	Раудын хамгийн цуутай үлгэр-тууж «Дугтуйт, Бойтогт, Хөвдөн Сахалт» нь бас ийнхүү бүтэж Г. X. Андерсений “Олон улсын хүндэт жагсаалтад” зохиогчийн нэр нь бичигдсэн билээ. 

	Анахайтай төстэй гурван өөдөсхний адал явдал гурван ном ч болж болох байв. Танихгүй хэн боловч үлгэрийн энэ хүмүүстэй үнэхээр түргэн найзалдаг. Баатрууд нь үлгэрийн боловч номд үлгэрийн ид шид байхгүй. Хэцүү хүнд байдалд орсон найз нөхөд уг байдлаас ид шидээр биш өөрийн ухаанаар гарч чадна. 

	Та нар номын анхны хуудаснаас. Дугтуйтын хөгтэй шаардангуй, Бойтогтын байнгын ууртай үглээ, Хөвдөн Сахалтын энгийн, эв дүйг олдог яриаг сонсож гурван хөгжөөнт нөхөрт дасах болно. Жинхэнэ гайхширч чаддаг, байнгын тусч эрмэлзэл, сониуч зантайд нь тэдэнд хайр хүрэхгүй байж чаддаггүй юм. 

	Эно Рауд бүр зургаа долоон настай байхдаа Лусын одойхныг сонирхож байснаа над ярьсан билээ. Тэр «Эно-Хөвдөн Сахалт» гэсэн хочийг ч авчээ. Тэгэхэд долоохон настай зохиол бичигч энэ нууц нэрээр өөрийн шүлгийг тэр үед Эстонид хэвлэгдэж байсан «Хүүхдийн баяр - баясгалан» сэтгүүлд явуулж байв. 

	Уг шүлэг хэвлэгдэж, тэр цагаас хойш Рауд бичиж байгаа юм. 

	Тэр нэг удаа өөрийнхөө бүр мартчихсан сургуулийн үеийн бичиг цаасан дотроос нөхөдтэйгөө хамтран гаргадаг байсан гар бичмэл сэтгүүлээ олжээ. Түүнийгээ уншвал... ой той нь хүүхэд ахуй цагт шилжиж, Рауд: «Зэвэрдэггүй сэлэм», «Малтаж гаргасан буу» гэдэг хоёр сайхан номоо дараалан бичжээ. 

	Эно Раудын номууд амьд ба туурвин бүтээсэн уран зөгнөлийн жишээн дээр хүний мэдрэхүй болон сэтгэл зүрхний мөнхийн хуулийг бидэнд бүрэн тайлбарлаж чаддаг. Зохиолчийн баатрууд цагаан цайлган сэтгэлтэй, тойрон байгаа ертөнцдөө чин сэтгэлээс харьцсан байдаг. 

	Рауд хүүхдэд зориулж хүүхдийн амьдралыг бичихийн тулд та нарыг хэзээ ч зориуд ажиглаж байгаагүй билээ. Тэр бээр уран зөгнөлд илүү дуртай. Гэвч хүүхдүүдтэй өдөр тутам харилцаж (тэр өөрөө хоёр хүү, нэг охин гурван хүүхэдтэй) тэдний тоглоом наадам, хичээл сургуулийг үзэж хардаг нь нөлөөлдөг мэдээж билээ. Ээж нь номын санч, эцэг нь зохиолч байсан явдал ч лавтай нөлөөлжээ. Эно дунд сургууль, их сургуульд онц сурдаг байв. Хүүхдийн утга зохиолоор мөн л онц мэргэжжээ. Юм бүхэнд чин сэтгэлээс ханддаг чанар нь түүнд араншин болж, уг чанар хүүхдийн зохиол бичдэг хүнд бүр ч чухал чанар ажээ. 

	Эно Рауд нь ЗСБНЭУ-ын гавьяат зохиолч, Юхан Смуулийн нэрэмжит бүгд найрамдах улсын утга зохиолын хоёр удаагийн шагналт юм. Түүний ном ЗСБНХУ-ын олон үндэстний хэлээр орчуулагдаж Болгар, Унгар, БНАГУ, Польш, Чехословак, Австри, ХБНГУ, Финлянд, Франц, Дани, зэрэг олон оронд хэвлэгджээ. 

	Эно Раудын бүтээлийн тухай аравдугаар ангийн нэг охин бичихдээ «Таны үлгэрүүд үнэхээр сэтгэл зүрхийг эзэмдэв. Тэдгээр уншихад маш тааламжтай байна. Хэрвээ «Дугтуйт, Бойтогт, Хөвдөн Сахалт гурав» гэдэг ном чинь том ч байлаа гэсэн би өдөр бүр унших сан билээ. Харин зөвхөн баярын үеэр унших юм даа» гэж бичсэн байна. 

	Сайхан ном унших гэдэг үнэхээр баяр билээ. 

	Эно Раудын гурван хөгжөөнт Өөдөсхний тухай шинэ үлгэрийн хэвлэл нь над нэлээд том ном шиг санагдаж байна. Гэвч уг ном таашаагдсан хүн бүртээ өдөр бүр баяр хөөр бэлэглэх нь мэдээж билээ. 

	Би л ийнхүү бодож мэдэрч байна. 

	 

	Сергей Михалков

	 


ТЭРГҮҮН ДЭВТЭР

	 


МУХЛАГИЙН ДЭРГЭД УЧИРСАН НЬ

	 

	Дугтуйт, Бойтогт, Хөвдөн Сахалт гурван өөдөсхөн нэг өдөр мөхөөлдөсний мухлагийн дэргэд санамсаргүй учирчээ. Тэд цөмөөрөө ёстой л чигчийнхэн хүү шиг жижигхэн биетэй учир мөхөөлдөс худалдагч тэднийг эхлээд анахай л гэж боджээ. 

	Тэд тус бүрдээ онцгой чанартай ажээ. Хөвдөн Сахалт хэдийгээр өнгөрсөн жил ургасан юм уу гэмээр хөвдөн сахалтай авч аньсны сайхан улаан жимс энд тэнд нь харагдах бөлгөө. Бойтогт бойтгийнхоо хошууг тайрсан учир хөлийн хуруунууд нь чөлөөтэй хөдөлнө. Харин Дугтуйт жирийн хувцасны оронд толгой, тавхай хоёр нь л дөнгөн данган харагдах том дугтуй өмсжээ. 

	Өөдөсхөн гурав мөхөөлдөс идэж, бие биеийгээ сониучирхан ширтэнэ. 

	Тийнхүү байтал Дугтуйт:

	— Уучлаарай, нөхөд өө! Би эндүүрч байж магадгүй. Гэвч бидэнд нэг ижил төстэй юм байх шиг над санагдана гэвэл, 

	— Над ч бас тэгж санагдлаа хэмээн Бойтогт толгой дохилоо. Хөвдөн Сахалт сахлаасаа хэдэн ширхэг жимс түүж, шинэ танилууддаа өгөөд:

	— Мөхөөлдөстэй исгэлэн юм сайхан байдаг гэлээ. 

	— Намайг яасан наалдамтгай амьтан бэ гэх вий гэхээс айж байна, гэвч яаж ийгээд нэг цуглаж какао цай чанаж элдвийн юм ярилцвал мөн сайхан аа гэж Дугтуйт хэллээ. 

	— Тэгвэл ч мөн догь оо гэж Бойтогт баярлаад, — Би та гэртээ дуртайяа л уримаар байна. Гэвч над гэр байхгүй л дээ. Би бүр хүүхэд байхаасаа аваад л гэрэлт хорвоогоор тэнүүчилж яваа юм гэв. 

	— Бүр над шиг юм аа гэж Хөвдөн Сахалт хэллээ. 

	— Үгүй ийм ижилхэн юм байх гэж! хэмээн Дугтуйт дуу алдаад, 

	— Би ч гэсэн яг ийм түүхтэй хүн. Ингэхээр бид цөмөөрөө л тэнүүлчид байх нь ээ гэв. 

	Дугтуйт мөхөөлдөснийхөө цаасыг хогийн саванд хаяж, цахилгаан товчийг товчлов. Тэр бээр цахилгаан товчоор товчилж онгойлгодог дугтуйтай юм санжээ. Тэрхэн хооронд нөгөө хоёр нь мөхөөлдсөө идэж дууслаа. 

	— Бид нэгдэх юм сан гэж та нарт санагдахгүй байна уу? Хамтран жуулчлах илүү хөгжөөнтэй шүү гэж Бойтогт хэлэв. 

	— Тэгэлгүй яах вэ гэж Хөвдөн Сахалт баяртайяа зөвшөөрөв. 

	— Сайхан санаа байна! Ёстой догь оо! гэж Дугтуйт мишилзэв. 

	— Ингэхээр шийдэх шив дээ. Хүчээ нэгтгэхийн өмнө хүн бүр нэг нэг мөхөөлдөс идэх юм биш үү? гэж Бойтогт хэлэв. 

	Цөм зөвшөөрч, мөхөөлдөс худалдан авцгаав. 

	Тэгтэл Дугтуйт:

	— Ингэхэд би машинтай шүү. Хэрвээ та нар огтхон ч татгалзахгүй сэн бол машин маань бидний дугуйт гэр болж болох л юм гэв. 

	— Өө, хэн татгалзах юм бэ? хэмээн Хөвдөн Сахалт уянгалуулав. 

	— Хэн ч татгалзахгүй, машинаар явах шиг сайхан юм хаа байх билээ гэж Бойтогт батлан дуугарлаа. 

	— Бид гурвуулаа машинд чинь багтах уу? гэж Хөвдөн Сахалт асуув. 

	— Бүрхүүлтэй зөөврийн тэрэг, цөмөөрөө багтана гэж Дугтуйт хариулав. 

	Бойтогт хөгжөөнтэй исгэрч 

	— Ёсоороо боллоо гэв. 

	— За маш сайн байна. Өмгөр ч гэсэн өөрийн юм гэдэг байх аа гээд Хөвдөн Сахалт сэтгэл амарсан шинжтэй санаа алдав. 

	— Тэр дугуйтай байшин чинь хаана байгаа юм бэ дээ? гэж Бойтогт асуув. 

	— Шуудангийн тэнд байгаа. Би тэнд хориод захиа явуулсан юм гэж Дугтуйт хэлэв. 

	— Хориод оо! Мөн догио! Чи ч олон найзтай юмаа! гэж Хөвдөн Сахалт гайхав. 

	— За үгүй дээ. Шал эсрэгээр гээч, би ямар ч анд нөхдөд бичдэггүй. Би өөрөө өөртөө л бичдэг юм гэж Дугтуйт ичингүйрэн инээмсэглэв. 

	— Өөрөө өөртөө захиа явуулдаг юм биз дээ?! хэмээн Бойтогт гайхширав. 

	— Би хүнээс захиа авах ямар дуртай гэж санана. Тэгтэл над анд нөхөд байхгүй, би ёстой л гон бие гозон толгой доо. Тэгээд л дандаа өөрөө өөртөө бичдэг юм. Ер нь би биеэрээ очиж авахаар бичдэг. Нэг хот руу захиагаа явуулчхаад дараа нь өөр хот руу явна. Тэнд захиагаа хүлээн авдаг юм гэж Дугтуйт ярилаа. 

	— Энэ бол захиагаар харилцах маш өвөрмөц арга учраас өөлөх юм алга гэж Хөвдөн Сахалт дүгнэв. 

	— Маш ухаалаг хэрэг байна гэж Бойтогт нотлоод, — Бас нэг нэг мөхөөлдөс авах уу? гэлээ. 

	— Тэгье гэж Хөвдөн Сахалт зөвшөөрөв. 

	— Би ч гэсэн татгалзахгүй. Тэр ч байтугай бурман мөхөөлдөс амтлаад үзвэл яасан юм бэ гэж бодож байна. Үнэндээ гэхэд жирийн цөцгийн мөхөөлдөснөөс жаахан үнэтэй л байдаг юм. Гэвч ийм ер бишийн сайхан учралд улаан мөнгөнд харамсаад яах билээ гэж Дугтуйт хэлэв. 

	Тус бүр бурман мөхөөлдөс худалдан авч үг дуугүй амталж гарлаа. 

	— Амттай юм аа. Жирийн мөхөөлдөснөөс ч амттай юм гэж Хөвдөн Сахалт дуугарвал 

	— Нээрэн гэж Бойтогт батлав. 

	— Маш сайхан амттай байна. Ёстой ер бишийн кисель байна хэмээн Дугтуйт хэлбэл

	— Юу гэнэ ээ? гээд Хөвдөн Сахалт Дугтуйт руу гайхан харж, 

	— Чи юун киселийн тухай яриад байна вэ? Бид чинь бурман мөхөөлдөс идэж байгаа шүү дээ, эсвэл чи эндүүрээ юу? гэв. 

	— Өө, уучлаарай гэж Дугтуйт ичингүйрэн хэлээд, — Бид ямар ч кисель биш, бурман мөхөөлдөс идэж байгаа нь мэдээж билээ. Гэвч би жаахан сэтгэл хөдлөхөөрөө л амтлагийн нэрд будилчихдаг юм. 

	— Бурман мөхөөлдөс идэхээрээ чи яагаад сэтгэл хөдөлдөг юм бэ? Сэтгэл догдлоод байх юм юу байна вэ? гэж Хөвдөн Сахалт гайхав. 

	— За би ямар мөхөөлдсөнд догдолсон биш дээ. Та нартай танилцсандаа сэтгэл хөдөлчихлөө. Энэ бол маш таатай догдлол гэдэг байх аа. Би насан туршаа аймаар ганцаардаж байлаа. Тэгтэл та нар шиг ийм сайхан нөхдийг гэнэт олдог байна. Ийм сайхан учралд сэтгэл хэчнээн ч догдолж болно шүү дээ гэж Дугтуйт тайлбарлав. 

	— Тийм байж болох юм. Намайг л гэхэд бурман мөхөөлдөс бас догдлуулчихлаа. Та нар сайн хараарай: би догдолсондоо бүр дагжчихлаа гэж Бойтогт хэлэв. 

	Үнэхээр тэр ихэд дагжиж царай нь хөхөрчээ. 

	— Чиний хоолой өвдчихөж. Ээ дээ, чамд мөхөөлдөс хор болжээ гэж Хөвдөн Сахалт ухаарав. 

	— Тэгсэн л бололтой хэмээн Бойтогт зөвшөөрөв. 

	— Мөхөөлдөс дахиад идсэний хэрэггүй гэж Дугтуйт айгаад — нэлээд хэдэн мөхөөлдөс нөөц болгон авбал яасан юм бэ. Миний тэргэнд хөргөгч байдаг юм гэв. 

	— Нээрээ юу! гэж Хөвдөн Сахалт дуу алдав. 

	— Мөн догь оо! Бид долоо хоногийн нөөц болгож наймыг авчихъя гэж Бойтогт баярлалаа. 

	— Нэг л муу юм байна. Машин зогсож байхад хөргөгч ажилладаг юм. Харин явж байхад цахилгаан хөргөгчийг хачин жигтэйхэн улайсгадаг юм гэж Дугтуйт яриагаа үргэлжлүүлэв. 

	— Аа-хаа. Тэгэхээр мөхөөлдөс дорхноо хайлчих нь ээ? гэж Бойтогт цөхрөн гайхав. 

	— Тэгнэ л дээ гэж Дугтуйт хэллээ. 

	— Тэгвэл энэ бодлоос татгалзах нь ухаалаг хэрэг болно гэж

	Хөвдөн Сахалт бодлогошронгуй дуугарлаа. 

	— Ингэх нь хамгийн зүйтэй гэж Дугтуйт хэлээд, — Гэвч би өөрийнхөө саналыг та нарт тулгахыг хүсэхгүй байна. 

	— Миний хөл одоо бараг хөлдчихлөө. Дугтуйтын хөргөгчид халааж болохгүй юу гэж Бойтогт хэлэв. 

	— За явцгаая даа... Үнэндээ гэхэд би Дугтуйтын машиныг үзэх гэж бүр хорхойтоод байна гэж Хөвдөн Сахалт хэлэв. 

	— Баярлалаа гэж Дугтуйт яагаад ч юм хэллээ. 

	Тэгээд тэд алхлаа. 

	 


ДУГТУЙТЫН МАШИН

	 

	Дугтуйтын хэлснээр жижигхэн улаан тэрэг шуудангийн яг хажууд үнэхээр зогсож байлаа. 

	Тэрэгний орчим хэд хэдэн том хүн, цөөн хүүхэд цугларчээ. Тэд, чухам ямар маркийн тэрэг болохыг таних гэж ам булаацалдан мэдэмхийрэвч нэг нь ч тааж чадахгүй байв. Дугтуйт сониучдыг огтхон ч анхааралгүй машин дээрээ очиж хаалгыг нь татаж:

	— За сууцгаана уу гэж дагуулуудаа урилаа. 

	Нөхөд нь ятгуулж гуйлгалгүй, гурвуулаа машинд шалмаг орлоо. 

	— Өө-өө! гэж Хөвдөн Сахалт дуу алдаад, тойруулан харж — үгүй, мөн! гэв. 

	Тэр өөр үг ч олж чадсангүй. 

	Бойтогт:

	— Догь оо! гэж шагшран дуугарвал

	— Гэртээ л байгаа юм шиг байгаарай гээд Дугтуйт инээмсэглэв. 

	— Гэр, гэр... Энэ үг чинь бурман мөхөөлдөснөөс илүү амттай үг байна. Эцэс төгсгөлгүй тэнүүчилсээр эцэст нь ингээд гэртээ ирдэг байжээ! хэмээн Бойтогт гунигтайхан шивнэв. 

	Дугтуйтын машин дахь жижиг сажиг зүйл бүхэн дотно ажээ. Ер нь машин биш тохилог бяцхан тасалгаа байлаа. 

	Нямбайлан хураасан орыг эрээн бүтээлгээр бүтээжээ. Цонхны дэргэд жижигхэн ширээн дээр сайхан цэцэгтэй шаазан ваар, шиллэсэн дэгжин жаазанд Дугтуйтын өөрийнх нь хөрөг байх ажээ. 

	— Минийх ч надаас дээр шүү гэж Дугтуйт онцлов. 

	Тасалгаанд өөр бусад гэрэл зураг байгаагийн ихэнх нь шувуу, араатны амьдралын зураг байх бөлгөө. Хөвдөн Сахалт тэдгээр зургуудыг ихэд сонирхон үзэж байхад Бойтогт зургаа авхуулахаар шийджээ. 

	Тэгтэл Дугтуйт гэнэт сэтгэл зовнин:

	— Үнэнээ хэлэхэд нөхөд минь над орноос гадна ганцхан эвхмэл ор бий. Бидний нэг нь шалан дээр унтах хэрэгтэй болж дээ. Тэгэхээр ээлжээр шалан дээр унтаж байх саналтай байна гэв. 

	Хөвдөн Сахалт эсэргүүцсэн дүртэй гараа зангаж:

	— Би амьдралдаа нэг ч удаа оронд унтаж үзээгүй. Дандаа цэвэр агаарт, тэгэхдээ ойд унтах дуртай гэвэл

	— Бүр өвөл ч гэсэн үү дээ? гэж Дугтуйт итгэмжгүйхэн асуувал

	— Өвөл ч гэсэн адилхан. Цас орж байхад бүр таатай, над хүйтнээс айх юм байхгүй, сахал минь л их ургачихдаг юм гэж Хөвдөн Сахалт хариулав. 

	— За тэгвэл боллоо гэж Бойтогт баярлав.

	Тэр дөнгөж ийнхүү хэлээд л ханиалган хахаж цацаж гарлаа. Бүгшиж, бүгшиж нэг юм ханиалгахаа болив. 

	— Чи даараад ханиад хүрчхэж, тэгээд ханиалгаж байгаа юм. Ингэхээр чи цаашдаа мөхөөлдөс бага идэж байх хэрэгтэй гэж Хөвдөн Сахалт хэлэв. 

	Маш үнэн гээд Бойтогт ханиалгасан хэвээр зөвшөөрч, — Хамаг муу юмны эх үндэс нь мөхөөлдөс байгаа юм. Энэ золигийн муу мөхөөлдсийг амсахаар л ингээд унадаг юм. 

	— Хэрвээ мөхөөлдөс чамд ингэ зохидоггүй юм бол чи яагаад идэхгүй гэдэггүй юм бэ? Өөр хэдэн мянган амттан байгаа шүү дээ! гэж Дугтуйт сониучирхав. 

	— Жишээлбэл кисель байна. Амьдралынхаа туршид ч ганцхан кисель идэж чадахгүй шүү дээ! Тэгээд ч мөхөөлдөс маш амттай байсан юм гээд Бойтогт хорсолтойгоор жуумалзав. 

	— Дэмий чалчихаа больё. Нэг арга бодъё. Энд ус буцалгаж болох уу? гэж Хөвдөн Сахалт шийдэмгий дуугарав. 

	Дугтуйт батлан толгой дохиж:

	— Буцалгагч дүрүүл бий. Хөшигний цаана гал тогоо байгаа гэв, 

	Хөвдөн Сахалт хөшгийг татвал дэгээнд өлгөөтэй урт оосортой хүчирхэг том буцалгагчаас аваад бүх юм байлаа. Тэнд тавиур дээр, сав суулга, цагаан тогоо, хайруул зэрэг гал тогооны бусад хэрэгсэл цөм бүрэн бөлгөө. Дугтуйтын ярьж байсан хөргөгч ч энд байв. 

	— Энэ буцалгагч дүрүүл нь манай аж ахуйн бахархал байгаа юм. Бүхэл бүтэн нуурыг ч буцалгаж болно. Харамсалтай нь машин явж байхад л халж буцалгана. Үнэнээ хэлэхэд нэлээд төвөгтэй. Нэгэн зэрэг жолоогоо залж, буцалгагчаа ажиллуулах нь тийм ч их таатай бишийг ойлгож байна уу гэж Дугтуйт үргэлжлүүлэн ярилаа. 

	— Одоо бид гурвуулаа шүү дээ. Чи жолоогоо тайван залж болно. Харин Бойтогт бид хоёр буцалгагчаа харж байж болно хэмээн Хөвдөн Сахалт хэлэв. 

	— Шууд л кисель чанах болж байна уу? Энэ чинь яасан сайхан юм бэ! гээд Бойтогт хөгжив. 

	Хөвдөн Сахалт инээмсэглэж: 

	— Чи амьдралынхаа туршид ганцхан кисель идэж чадахгүй шүү дээ! Өнөөдөр гурвуулаа нэг гашуувтар зүйл чанана. Бүр гашуун шүү гэв. 

	— Гэвч сонсооч... гээд Бойтогт эхэлснээ бүгшиж ханиалган чимээгүй болов. 

	Энэ удаа Бойтогт өврөөсөө нэгэн юм подхийгээд унатал хүчтэй ханиалгав. Тэр нь дөрвөн дугуйн дээр тогтоосон бяцхан модон хулгана байв. 

	— Ямар хөөрхөн тоглоом бэ? гэж Дугтуйт дуу алдав. 

	— Эдүгээ хүртэл миний цорын ганц дагуул байсан юм гэж. ханиалгаа намдахад Бойтогт инээмсэглэж, — Заримдаа би уйтгараа гаргах гэж оосорлож хөтлөөд, аялалд гардаг юм гэв. 

	— Би чамайг сайн ойлгож байна! Надаас өөр чамайг илүү ойлгох хэн байх билээ. Чи аргагүйн эрхэнд хүнд ачааг ганцаараа авч явсан байна шүү дээ. Би чамайг сайн ойлгож байна. Жирийн бяцхан тоглоом дэвэн дэлхийгээр хэрэн хэсэхэд чинь чамд нөхөр болж байжээ. Тэгээд умрын догшин салхи эргэн тойрон шуугьж байхад тэр бяцхан тоглоом чиний өр зүрхийг бүлээсгэж байжээ. 

	Хөвдөн Сахалт бүр тэсэж байж ядан:

	— За, одоо ажилдаа орцгооё гэж шамдуулаад, — Тэгэхгүй бол Бойтогт дахиад л ханиалгачихна гэв. 

	Бойтогт хулганаа эргүүлж өвөртлөөд, Хөвдөн Сахалтыг ширүүн харж;

	— Чи ямар муухай гашуун юм чанах гээд байна? гэв. 

	— Хагд, хөвдийн ханд л байхгүй юу. Ийм ханднаас өөр ханиалгад сайн эм хорвоо дэлхий дээр огт байхгүй гэж Хөвдөн Сахалт шийдэмгий хариулав. 

	— Хумсын чинээхэн ч эргэлзэхгүй байна. Гэвч чи тэр хөвдөө хаанаас олох юм бэ? Тэр чинь газар сайгүй ургадаггүй алс хол ургадгийг би мэдэж байна гэж ярианд Дугтуйт оролцов. 

	— Миний сахлыг анхааралтай хараач, энд бидэнд хэрэгтэй тэр зүйл алга гэж үү дээ? хэмээн Хөвдөн Сахалт зальжин нүд ирмэв. 

	— Нээрээ байна шүү! гэж Дугтуйт дуу алдав. 

	— Тэгтэл Бойтогт хагд, хөвдийн нэгэн төрлийг хараад ханиалга нь ёстой л өргөс авсан юм шиг агшин зуур намдав. 

	Хэдий тийм боловч Бойтогт хандны анагаах чанарт нэг их итгэхгүй байв. Тэр нүднийхээ булангаар Хөвдөн Сахалтыг хялайн харж:

	— Чамд туг сахлаасаа салах нь харамсалтай биш биз? гэж асуугаад, — Нүх нь сахлыг чинь муухай болгоно доо гэв. 

	— Тэр хөвдийг чинь энэ сахлаас өм цөм авах хэрэггүй. Усаа буцалгаад сахлынхаа үзүүрийг түүндээ дүрж орхино. Тэгээд л ханиалгад хэрэгтэй тэр зүйлээ чанаад авчихна гэж Хөвдөн Сахалт тайлбарлав. 

	— Өө тийм бий гээд Бойтогт санаа алдав. 

	Хөвдөн Сахалт тавиур дээрээс том сэнжтэй сав авч ус хийгээд буцалгагчаа дүрэв. 

	Харин Дугтуйт жолооныхоо ард

	— Ингээд л замдаа гаръя гэж хөгжөөнтэй хэлээд машиныхаа хийг нэмэв.

	 


ЗАМ ТАГЛАРСАН НЬ 

	 

	Дугтуйтын машин хамгийн гол нь ханиаданд уух ханд бэлтгэх гэж л хотын гудамжаар дэмий тэнэнэ. 

	— Бид давын өмнө л Бойтогтыг ханиалгаас нь салгах хэрэгтэй. Энэ л гол нь байгаа юм. Тэгээд хаашаа явахаа бодох цаг олдоно гэж Хөвдөн Сахалт хэллээ. 

	Тэр буцалгагчийнхаа үзүүрээс барьсан нь цагаан саван дотор савчин хөдөлнө. Хажууд нь Бойтогт сууж Хөвдөн Сахалтын хийж байгааг бодлогошрон ажиглана. 

	— Эмийн сангийн дэргэд л зогсох хэрэгтэй байна. Эмийн санд ханиалгын янз бүрийн эм тан, дусал худалддаг шүү дээ гэж жолоо барьж яваа Дугтуйт санал болгон. 

	Гэвч Хөвдөн Сахалт тэр даруй уг саналыг няцаав. 

	— Ханиалгад хагд, хөвдийн ханд л хамгийн сайн. Хиймэл эм тан, дусалтай зууралдах хэрэг байхгүй. Байгалийн өргөн уудам уурхай юуны тулд байгаа билээ дээ? Юуны тулд эмийн ургамал байна даа? Хүмүүс байгалиас зайлсхийж, элдэв янзын юмс, эм тан хэтэрхий их хэрэглэдгээс л болж бөөн гай зовлонд учирч байгаа юм. Эцсийн эцэст бид чинь өөрсдөө байгалийн нэг өчүүхэн хэсэг шүү дээ. Хэрэв ингэх дээрээ хүрвэл ханиалга ч байгалийн үзэгдэл байгаа юм. Чингэхлээр энэ байгалийн ханиалгыг байгалийн хөвдөөр хийсэн хандаар анагаах хэрэгтэй гэж итгүүлэн хэлэв. 

	Хөвдөн Сахалт үгээ дуусгаад цагаан сав руугаа харвал уснаас нь уур савсаж байлаа. 

	— Мөдхөн сахлаа дүрж болно. Одоо чи аймшигт ханиалгаасаа ангижирна гэж Бойтогтод сэтгэл хангалуун хэлэв. 

	— Наад ханд чинь их гашуун уу? гэж Бойтогт асуулаа. 

	— Аймаар гашуун гэж Хөвдөн Сахалт цагаан сав руугаа ширтсээр хэлээд, — Ямар гашуун гэж санана! Бидний энэ ханд шиг тийм ашигтай гашуун өөр эм байдгийг би мэдэхгүй юм. 

	Ханиалга намдах шиг боллоо гэж Бойтогт хэлүүтээ л тэр даруй урьдахаасаа улам хүчтэй ширүүн ханиалгав. 

	— Гайгүй, гайгүй. Бид одоохон чамд тусална гээд Хөвдөн Сахалт инээмсэглэж, цагаан савнаас нүд салгалгүй: — За хараач хөөс гарч байна. Энэ мөн сайн буцалгагч юм аа гэв. 

	Тэгтэл тоормос чахарч машин зогслоо. 

	— Яачхав аа? гэж Хөвдөн Сахалт түгшин асуув, 

	— Зам бөглөчхөж хэмээн Дугтуйт хариулав. 

	Бойтогт цонхоор толгойгоо гаргаж:

	— Ингэхэд нэлээд зэгсэн сайн бөглөжээ хэмээн баярлан хэлээд, 

	— Ийм лут бөглөрсөн байхыг би ер нь үзээгүй юм байна гэв. 

	— Яг хөөсөрч байхад нь ингэх гэж дээ! гээд Хөвдөн Сахалт, урам хугарч, — Хэрвээ бид удаан зогсох юм бод ус хөрж, бүгдийг дахин эхлэх хэрэгтэй болно доо гэв. 

	— Яах ч арга алга даа, адаглаад тойрч гарах ч зам байдаггүй хэмээн Дугтуйт хэлбэл:

	— Миний ханиалга өөрөө намдаж ч магад, над ингэж санаа зовоод яах юм бэ гэж Бойтогт учирлав. 

	Хөвдөн Сахалт Бойтогтын үгийг анзаарсангүй:

	— Яаж ийгээд тойрч гарахыг бод! Эцсийн эцэст Бойтогтын тухай бодох хэрэгтэй гэж Дугтуйтад хашхирвал:

	— Би Бойтогтыг зүрх сэтгэлээрээ мэдэрч, түүний золгүй тавилангийн талаар сэтгэл зовнин бодож байна... Гэрэлт хорвоогоор гон бие ганцаараа тэнүүчилж, тоглоомын бяцхан хулганатай гунигаа хуваалцаж явах тоглоом гэж үү дээ... хэмээн Дугтуйт хэлэв.

	— Би Бойтогтын ханиалгын тухай ярьж байна гэж Хөвдөн Сахалт ширүүн дуугарав. 

	— Ханиалга ч мэдээж л дээ гэж Дугтуйт толгой дохин, — Эхлээд ганцаараа явсан, тэр үнэн дараа нь ханиалга туслаа, тэр үнэн гэв. 

	Гэвч машин тойрч гарах ямар ч бололцоо алга. 

	— Тэгвэл буцаад явъя гэж Хөвдөн Сахалт тайвширч чадсангүй хэлэв. 

	Дугтуйт толь руугаа хараад: 

	— Ар, талын зам ч битүү байна, өөрсдөө хараач гэв. 

	Хөвдөн Сахалт санаа алдаж, цагаан савнаасаа салж, Дугтуйтын хажуу дахь суудал дээр бууж одоо л гудамжны тэр ер бишийн бөглөөг харлаа. 

	Хараа хүрэх газар л машинууд ярайн зогсож гудамж бив битүү ажээ. Машин зэрэгцэн, бие биеэ дэрлэн зогсжээ. Харвал цөм сүү, загас зөөдөг машин байх ажээ. Сүүний машин загасныхыг дэрлэн, загасны машин сүүнийхийг дэрлэн салаавчлан ярайна... Өмнө ч машин ард ч машин, Ёстой л түгжээ гэгч болжээ. 

	— Энэ чинь юун шуугиан бэ? гэж Бойтогт учрыг эс ойлгон дуугарлаа. 

	Дугтуйт мөрөө хавчисхийв. 

	— Ус хөрж байна гэж Хөвдөн Сахалт хэлэв. 

	Найз нөхөд гагцхүү хүлээх л хэрэгтэй болов. Тэд цаг гаруй тэвчээртэй хүлээв. Ус үнэхээр хөрж, бусад талаар өөрчлөлт гарсангүй. Замын бөглөө хуучин хэвээр шигүү, энэ хооронд машинууд дөнгөн данган хоёр урагшлав. 

	— Юу болсныг нь явж үзэх юм сан. Ийм удаан явахгүй байхыг бодоход нэг учир байх ёстой гэж Дугтуйт шийдлээ. 

	— Хамаг шалтгаан нь байгалиас зугтаасанд байгаа юм. Хүмүүс цөмөөрөө л байгалиас хараа буруулах юм. Тэд явган явахаас залхуурна, тэгээд сүүлд нь гудамжиндаа багтахгүй олон машин хийж байна хэмээн Хөвдөн Сахалт ярилаа. 

	— Чи ч өөрөө муугүй л сууж байна шүү дээ гээд Бойтогт хөхөрлөө. 

	— Энд хөгтэй юм юу байна? гэж Хөвдөн Сахалт дүрсхийгээд

	— Энд би чиний ханиалгад ханд бэлтгэхээр сууж байгааг битгий мартаарай. Энд хөхрөөд байх юм огт алга. Харин хандыг амсаад хөхрөөрэй. 

	— Би та нарыг сэтгэлээ дэмий догдлуулахгүй байхыг гуйя. Сэтгэл их догдолбол сайн юманд хэзээ ч хүрч байгаагүй юм шүү. Би өөрөө л гэхэд догдлохоороо янз бүрийн юмыг хутгаж эхэлдэг. За машинаасаа гарч юу болсныг нь мэдэх гээд үзье хэмээн Дугтуйт нөгөө хоёроо эвлэрүүлэхийг оролдов. 

	Бойтогт, Хөвдөн Сахалт хоёр ч татгалзсангүй гурвуулаа машинаасаа гарлаа. Хоёрхон алхмын цаана чийдэнгийн шонгийн дэргэд хоёр жолооч уйтгарласан байртай тамхи татаж байв. 

	— Залуучууд аа, сайн байна уу! гэж Дугтуйт хуучин анд нөхөд шиг их л өөриймсөг хандан, — Бас л суучихаа юу? гэж асуув. 

	— Чамайг харахад яасан шиг байна гэж жолоочийн нэг хариулав. 

	Тэр жолоочийн эрүү малгайны гялалзах саравч дээр загасны хайрс цайран гялалзах нь загас зөөдөг тэрэгний жолооч гэдгийг илтгэх бөлгөө. 

	Хөхүүл хүүхэд шиг сүү ханхлах хоёр дахь жолооч:

	— Жирийн хэрэг хэмээн нэмж хэлэв. 

	— Өө жирийн юм биз дээ. Тэгэхлээр энд ийм юм байн байн болдог байх нь ээ? гэж Бойтогт ярианд оролцов. 

	Сүү зөөдөг жолооч гэдгийг амархан мэдэж болох сүү ханхлуулсан жолооч:

	— Нэг тэнэг чавганцаас л болоод байгаа юм. Муур тэжээх маш дуртай. Хотын бүх муур тэдний рүү очдог юм. Чавганц муурууддаа загас, сүү машин машинаар захиалдаг юм. Тэгэхээр жирийн хэрэг гэж би хэлсэн шүү дээ. 

	— Ёстой доо гэж загас зөөдөг жолооч батлав. 

	— Амьтанд ийм хайртай тухай анх удаа сонсож байна гээд Бойтогт гайхан толгой сэгсэрнэ. 

	— Би ч бас амьтанд дуртай, маш их хайртай. Гэвч минийхээр бол хамгийн их дуртай ч гэсэн хязгаар байх ёстой гэж Хөвдөн Сахалт нэмж хэлэв. 

	— Нэг, хоёр, адаглаад гурван муурыг хайрлаж болно. Хэрвээ олон муурыг бол ямар хайр байх гэж Дугтуйт хэлэв. 

	— Ёстой доо гэж загас зөөдөг тэрэгний жолооч зөвшөөрөөд, 

	— Шинэ загас хэчнээн зөөснийг л бод л доо гэв. 

	— Тэр чавганц чухам яах гэж бүхэл бүтэн сүрэг муур хооллодог юм бол? гэж Бойтогт асуув. 

	Загас зөөдөг жолооч мөрөө хавчисхийв. 

	— Тэгж заншсан юм болов уу? гэж сүүний жолооч таамаглаад

	— Хөгшин хүний толгойд юу эс орох вэ, очоод мэд л дээ. Аз жаргалыг хүн бүр өөр өөрийнхөөрөө хайдаг шүү дээ гэж нэмэв. 

	— Ийм аз жаргалыг би өөрийнхөө нүдээр үзэх юм сан гэж Хөвдөн Сахалт хэлээд, — Аль вэ очиж үзье. Одоо бид ямар ч ханд чанаж чадахгүй гэв. 

	— Эмгэнийг, бас муурыг нь харах Дугтуйт, Бойтогт хоёрт ч сонин байв. Тэд жолооч нарт баяртай гээд Дугтуйт машинаа явган зам руу тавьж, цөмөөрөө муур хэрхэн хооллодгийг харахаар явцгаав.

	 


МУУРУУД

	 

	Өөдөсхнүүд сүү, загас зөөдөг эх адаггүй үргэлжлэх машины дагуу явсаар хагас цаг болоогүй байтал хачин жигтэй дуу чимээ тэдний сонор дэлсэв. Уг дуу жирийн биш эвгүй муухай дуулдана. Маш таагүй муухай сэтгэгдэл төрүүлнэ. Зам зуур тааралдсан хүмүүсийн царай зэвхий ажээ. 

	— Хот дээгүүр аймшигт муу ёрын сүүдэр туссан юм шиг нэг л эвгүй байна гэж Хөвдөн Сахалт хэлэв. 

	Дугтуйт дэлгүүрийн үүдэн дээр зогсоод буй залуухан эмэгтэйг өрөвдөнгүй харлаа. Тэр нэг гараараа сүүний сав санжгануулж нөгөөгөөр нулимсаа арчина. 

	— Уучлаарай та яагаа вэ? гэж Дугтуйт түүнээс боловсноор асуулаа. 

	— Дэлгүүрт сүү байдаггүй гээд эмэгтэй мэлмэрүүлж, — Хуруухан чинээ хүү минь өлсөж өглөөнөөс хойш уйлаад болдоггүй, гэтэл сүү хаана ч байдаггүй гэлээ. 

	— Үгүй энэ чинь гудамжинд сүүнээс их юм алга байна шүү дээ гээд Хөвдөн Сахалт сүүний машинуудыг заав. 

	— Тийм л дээ. Гэвч энэ бүгд муурын сүү. Орчин тойрны бүх сүү, бас загасыг хэдэн долоо хоногийн өмнө мууртаа өгөх гээд худалдаад авчихсан юм. 

	— Сонсож, дуулдаагүй шударга биш явдал байна даа гэж Дугтуйт бувтнав. 

	Хүүхдэд хөвдийн ханд тохирохгүй биз дээ? гээд Бойтогт ойртон очиж, 

	— Бидэнд цагаан савны тэн хагас ханд бий. Үнэндээ над зориулсан юм л даа, таны хөөрхий хүүхдийн тусын тулд түүнийг өгч болно гэв. 

	— Гялайлаа гээд залуу эмэгтэй нулимстай нүдээрээ мишээж, толгой сэгсрэн, — Хөхний хүүхдэд сүүг орлох юм хорвоо дээр огт байхгүй нь харамсалтай гэв. 

	Найз нөхөд залуу бүсгүйг тайтгаруулж, цааш явлаа. 

	— Хачин жигтэй хот байна даа. Хүний хүүхдийн оронд муур сүү долоож байхыг хаана сонссон юм бэ? гэж Хөвдөн Сахалт хэлэв. 

	— Хачин хот, хачин хүмүүс байна гэж Бойтогт толгой дохин, — Хүүхдэд чин сэтгэлээсээ өгч байгаа ашигтай ундаанаас эх нь татгалзана гэж хэн бодох билээ. 

	Анд нөхөд урагшаа явахын хэрээр орилолдох дуун улам чанга, аймшигтай боллоо. Тэгтэл Хөвдөн Сахалт: 

	— Муурууд! Энэ чинь муур бархирч байна! гэж гэнэт дуу алдав. 

	Дугтуйт, Бойтогт хоёр чагнана. Одоо тэд гэрэлт хорвоо дээр зөвхөн муураас л гарах орилоон, бархирааныг тэр ид дуу шуугиан дундаас ялгалаа. 

	Өөдөсхнүүд алхаагаа нэмлээ. Тэгээд дахиад нэг жаахан явтал өнөөх загас, сүү зөөгч машинууд эцэс төгсгөлгүй үргэлжилж байсан урсгалын түрүүч байгаа байшингийн өмнө очлоо. Хашааны дотор муурын уйлан чарлалдах сэтгэл эмтрэм ажээ. 

	— Харцгаагаач! Үгүй, та нар зөвхөн харцгаагаач! гэж хашааны завсраар шагайн Хөвдөн Сахалт шивнэв. 

	Тэгээд түүний сахал зэвүүцсэндээ чичирч байлаа. 

	Өөдөсхнүүдийн өмнө үнэхээр хачин жигтэй юм харагдлаа. Хар, саарал, эрээн, хонгор янз янзын том жижиг муур хашаа дүүрэн байх ажээ. Сүүний машины хоолойгоор мянга мянган таваг сүү юүлж, газраар нэг загас хөглөрнө. Тэр их шуугиан дунд бөөцгөнөж яваа эмгэн ачаа буулгагч нарт газрыг зааж өгнө. 

	— Энэ чинь хэзээ ч үзээгүй зэрлэг муурын найр бололтой гэж Дугтуйт хэлбэл

	— Нээрэн дээ. Тэр дуу чимээ, орилооныг! гэж Бойтогт зөвшөөрөв. 

	Энэ их шуугиан, бархирааны дунд таваг ер бишийн хурдан хоосорч, уул овоо шиг байсан загас илбэт савхны зангах тоолон арилах мэт алга болно. Машинууд дараа дараагаар цувран ирсээр, муурууд шинэ шинэ цуваагаар хоол руу дайрсаар байх ажээ. 

	Ийнхүү анд гурав хашаа руу орохоор шийдэж муурын дундуур болгоомжтой сүлжин явсаар эмгэн дээр очлоо. 

	— Уучлаарай, тантай хоромхон уулзаадахъя. Хоёр үг асууж болох уу? гээд Дугтуйт мэхийв. 

	Тэр ингэж хэлэхдээ:

	 

	ДУГТУЙТ

	Хаяг: Өөрөө хүлээн авах гэж ногоон бэхээр бичсэн дөрвөлжин нэрийн хуудас эмгэнд өглөө. 

	Эмгэн нэрийн хуудсыг сонирхон үзэж, хормогчныхоо халаасанд хийв. 

	— Сууцгааж, амарцгаа хэмээн тэр элэгсэг хэлэв. 

	Тэнд хэдэн сүлжмэл сандалтай, жижигхэн ширээ байв. Ширээ сандал дээр сүү асгаж, загасны хайрс хөглөрөх авч анд нөхөд сэтгэл түгшсэнгүй. 

	— Би та нарт какао цай чанаж, загасан хуушуур хайрч өгөх юм сан. Би загасан хуушуур, какаонд маш дуртай. Гэтэл сүү, загас хэрэгтэй байдаг, эдгээр хүнсний зүйл бүр ховор болжээ гэж эмгэн ярилаа. 

	— Мэдэж байна. Сүү одоо хөхүүл хүүхдэд олдохгүй байна гэж Бойтогт ширүүн хэлэв. 

	— Тэгвэл муурт хангалттай байна уу? гэж эмгэн дуу алдаад

	— Огт тийм биш! Муурууд өдөр бүр хэдэн арваараа нэмэгдэж байна. 

	Хэрвээ энэ чигээрээ үргэлжилбэл мөдхөн тэднийг цатгаж чадахгүй нь ээ гэв. 

	— Байдал маш хүнд байгаа юм байна гэж Дугтуйт аль болох зөөлөн хэлэхийг хичээж, — Гэвч та нар асар олон дээрэмчдийг юунд тэжээж байгаа юм бэ? гэж асуумаар байна. 

	— Хэт ховдог, ховдог амьтад байгаа юм. Одоо яая гэх вэ гээд эмгэн санаа алдав. 

	— Үнэхээр та энэ бүх муурт цөмд нь хязгааргүй их хайртай юм уу? Энд орилолдон чарлалдаж байгаа бүх муурт шүү гэж Хөвдөн Сахалт асуув. 

	Эмгэн гараа занган гунигтайяа инээмсэглэж:

	— Ээ залуу минь! Би яаж цөмийг нь хайрлах юм бэ! Зөвхөн тавгийг нь угаах гэж би хэчнээн цаг зардаг гэж санана! Би зөвхөн өөрийнхөө Альберт гэдэг муурт хайртай гэв. 

	— Би тантай бүр санал нэг байна. Үнэндээ би сав угаахдаа тийм ч сайн мэргэжилтэн биш, гэвч нэг, хоёр адаглаад гурван муурт л хайртай байж болно гэж үздэг хэмээн Дугтуйт толгой дохив. 

	— Тэгэхээр Альбертаас бусад энэ бүх муур хүнийх юм биз дээ? гээд Бойтогт гайхав. 

	— Нэгэнт л тэд энд цугларч байгаа болохоор яая гэх вэ дээ гээд чавганц санаа алдаж, — Дуртай ч дургүй ч байлаа гэсэн би хооллох хэрэгтэй, тэгэхгүй бол миний Альбертын хувийг хүртчихнэ. Тэгээд энэ шаарнуудаас намайг ангижруулах ч хүн алга. Хэрвээ хэн нэг нь энэ мууруудыг аваад явчихвал гэрэлт хорвоо дээр хамгийн аз жаргалтай хүн би болох сон билээ хэмээн нэлээд юм ярив. 

	— Өө ийм учиртай юм бий! гэж Хөвдөн Сахалт бувтнав. 

	— Бид танд тусалж чадна байх гэж бодож байна хэмээн Бойтогт шийдэмгий ярианд оролцов. 

	— Тэнгэр та нарыг өршөөг. Би яаж талархахаа мэдэхгүй байна! гэж эмгэн дуу алдлаа. 

	Дугтуйт, Хөвдөн сахалт хоёр Бойтогтыг мэгдэн ширтэв. Тэр юу бодоо юм бол оо? Толгойд нь ямар бодол ороо юм бол? Тэр энэ чарлалдах муураас ангижрах итгэлтэй байна гэж үү? Гэвч Бойтогт төлөвлөгөөгөө хэлж эхэлтэл дахиад л мэгшин ханиалгана. 

	— Та нар намайг аврагчид! Ингэж би нэг тайван амьдрах нь ээ! гэж эмгэн сэтгэл догдлон ярилаа. 

	Харин Бойтогтын ханиалга огтхон ч намдаагүй учир муураас хэрхэн ангижруулах гэж байгааг эмгэн мэдэж чадсангүй. Анд нөхөд эмгэнээс салж, машин дээрээ очих үед л Бойтогтын ханиалга намдав. Тэгээд тэр төлөвлөгөөгөө хэллээ:

	— Над нэг хулгана бий. Бид түүнийг машинаасаа урт оосроор уячихъя. Хэрвээ Дугтуйт дээд зэргийн хурдан явбал миний хулганыг жинхэнэ хулганаас ямар ч муур ялгахгүй гэв. 

	— Уухай, муурууд хулганын хойноос хөөнө гэж чи бодож байна уу? хэмээн Хөвдөн Сахалт ухаарав. 

	— Заавал хөөнө гэж Бойтогт төлөвлөгөөнийхөө амжилтад итгэлтэй байв. Энэ хотод ийм их муур байхад ёстой хулгана аль эрт байхгүй болсон, тэгэхээр миний хулгана муурт зэрлэг юм шиг л байх болно. 

	— Ямар ч байсан туршаад үздэг хэрэг хэмээн Дугтуйт товчхон хэлэв. 

	Сүү, загас зөөгчид арайхийж буулгаж юүлэв. Зам ч онгойлоо. Бойтогт өврөөсөө тоглоомын дугуйтай хулгана гаргаж, энхрийлэн илээд: 

	— За хулгана минь, ухаалаг байгаарай! гэж шивнэв. 

	Дараа нь тэр хулганаа машинаас уях бэлтгэл дууслаа. 

	Одоо хөдөлж болно. 

	 


МУУР, ХУЛГАНУУД

	 

	Дугтуйт мотороо асаав. Машин гудамжаар зугуухан явлаа. 

	— Хулгана минь ганцхан гуйх юм битгий л хөөдчихөөрэй. Энэ чинь хөөгдөж сураагүй юм шүү дээ хэмээн Бойтогт тайвширч чадахгүй байлаа. 

	Дугтуйт жолоо руугаа бөхийж, замаа анхааралтай ширтэнэ. Хөвдөн Сахалт ч цонхноос хараа үл салгана. Гудамж чигээрээ явснаа баруун тийш эргэж, өөр гудамжинд орлоо. 

	— Бүх юм ёсоороо болно гэж итгэж байна хэмээн Хөвдөн Сахалт хэллээ. 

	— Үгүй, би л итгэж байна. Эцсийн эцэст энэ чинь миний хулгана машины араас явж байгаа юм! гэж Бойтогт гоморхов. 

	Зүүн тийш эргэж гурав дахь гудамжинд орлоо. Тэгтэл эмгэний байшин ч харагдлаа. Шийдвэрлэх үе эхэллээ. 

	Муурын концерт намдсан бололтой. Эсвэл моторын чимээ түүнийг дарсан байж ч болох юм. Үгүй бол муурууд найран дээрээ хашхиралдаад хоолой нь сөөж, одоо овоо зүгээр болоо юу. 

	— Арав, ес, найм, долоо... хэмээн пуужин хөөрөхийн өмнөхөн үе мэт Бойтогт тоолж, тоолох бүрийдээ хөлийнхөө хурууг нугалан зургаа, тав, дөрөв, гурав... гэтэл Хөвдөн Сахалт:

	— Тэр өнөөдүүл чинь! гэж хашхирлаа. 

	Үнэхээр муурууд тоглоомын хулганыг ажиглажээ. 

	Муурууд хашааны дээгүүр хуй салхи мэт нөмөрч агшны дараа гудамжаар нэг дүүрэв. Тэр даруй муурын чих дүлийрэм чарлаан сонсогдлоо. 

	— Муурууд байна. Гараад ирлээ хэмээн Бойтогт шивнэв. 

	Ангийн олзонд галзуурсан мэт шунасан муурууд замаа ч ялгалгүй машины хойноос харайлдав. 

	— Бүтэмжтэй боллоо шүү гээд Дугтуйт инээмсэглэв. 

	Бойтогт түгшин:

	— Хурдаа, хурдаа! гэж Дугтуйтад хашхиран, — Ямар ч байсан хурдаа сааруулж болохгүй шүү. Тэгвэл миний хулгана өнгөрөх нь тэр гэв. 

	— Дугтуйт хурдаа нэмсэн боловч галзуурсан мэт муурын сүрэг хоцорсонгүй. Тэгтэл гэрлийн дохио харагдлаа. 

	— Бид зогсож болохгүй шүү гэж Бойтогт цонхийн хэлээд, — Хэрвээ бид энэ муухай гэрлэн дохионы өмнө саатвал бүх юм зүйл дуусна. Дугтуйтаа сонсож байна уу? гэв. 

	— Дугтуйт хариу өчсөнгүй. Юун Бойтогттой ярихтай мантай, уруулаа тас жимийн, нүдээ онийлгож духаа үрчийлгэн бодлогоширчээ. 

	— Миний дотор давчдаад бүр цэгтээ тулаад байна гэж Бойтогт үргэлжлүүлэн гонгиноод, — Одоо тэсэхгүй дэлбэ үсрэх нь шиг байна, Үнэхээр дэлбэ үсрэх юм бол би өчүүхэн ч гайхахгүй. 

	— Харин чамайг гонгинохоор би л тэсэхгүй дэлбэрэх нь гэж Хөвдөн Сахалт шивнэв. 

	Энэ хооронд ус ч буцаллаа. Тэр Сахлаа цагаан саванд дүрж Бойтогтыг ихэмсэг харж:

	— Уур уцаар чинь шатна уу, байна уу хамаагүй, угаасаа бид чамайг ханиалгаас чинь л салгана гэж нэмэв. 

	Машин, замын бэлчир лүү ойртож очлоо. 

	— Зогсож болохгүй шүү! Тэд хулганыг минь амьдаар нь залгичихна! гээд Бойтогт уйлах шахна. 

	Улаан гэрэл аслаа. 

	— Би одоо сэтгэл хөөрч байгаагаа нууж чадахгүй байна, ийм үедээ би янз бүрийн юмыг маш амархан холион бантан болгодгоо хэлсэн шүү дээ. Гэвч улаан гэрлийг ногоонтой хэзээ ч эндүүрч байгаагүй билээ гэж Дугтуйт ширүүн дуугарлаа. 

	Тэгээд тэр тоормослов. Машин бүр гэрлэн дохионы хажууд огцом зогссон тул Бойтогт духаараа салхивчны цонх мөргөөд хөхүүлж ханиалгаж эхэллээ. 

	— Зөөлхөн зогсооч! Ус цалгичихлаа гэж Хөвдөн Сахалт гал тогооноос хашхирлаа. 

	— Уучлаарай. Би хулгана аврах цорын ганц арга энэ гээд үзээд огцом тоормосолсон юм. 

	— Аврах аа! гэж Бойтогт зэвүүцээд, — Чи үүнийг аврал гэж үзэж байгаа юм уу? Муурууд одоохон энд хүрээд ирнэ. Хэрвээ чи энэхэн хоромд цааш явахгүй бол тэд миний хулганыг хайр найргүй тастчихна!

	Гэвч Дугтуйт гаднаа туйлын тайван дүр үзүүлж:

	— Машин маш огцом зогсоо биз дээ! Харин хулгана тоормос байхгүй болохоор урагшаа өнхөрнө. Үүнээс ямар дүгнэлт хийж болох вэ? Чиний хайртай хулгана бидний машины дотор нуугдах ганцхан дүгнэлт гарна. 

	Дугтуйт ийнхүү тайлбарлаж амжтал дээрэмч муурууд гүйцэж амжлаа. Дугтуйтын тооцоо зөв байсанд Бойтогт сэтгэл амран итгэв. Муурууд хулганыг хараанаасаа алдаад ихэд уурсаж, зарим нэг нь өөр хоорондоо ноцно. Дугтуйтын урьдчилан харснаар нэг ч муур тоглоомын хулганыг анзаарсангүй. 

	— Дүрслэн хэлбэл бидний машин одоо чарлалдан бужигнах муурын тэнгисийн дунд байгаа бяцхан хөлөг онгоц шиг байх шив дээ хэмээн Хөвдөн Сахалт хэлээд, хаалга сайн хаасан эсэхийг байн байн үзэж байлаа. 

	Тэгтэл ногоон гэрэл асаж, машин урагш довтлов. Дугтуйт тэднийг хэрхэн мэхэлснийг одоо муурууд ухаарчээ. Тэд галзуурсан мэт улилдан чарлаж, машиныг хөөлөө. 

	— Үгүй мөн догь оо! Миний хулганад тохиолдсон шилдэг илбэ энэ боллоо гэж Бойтогт дуу алдав. 

	— Харамсалтай нь эл илбийг дахин давтаж болохгүй. Дахиад ингэвэл муурууд андахгүй гэж Дугтуйт хэлэв. Одоо тэд гэрлэн дохио байхгүй хажуугийн гудамжаар явж байлаа. Муурууд машиныг эцэж цуцахгүй элдэн хөөж байлаа. Дугтуйтын мэх тэднийг бүр гааруулсан бололтой. Чарлан орилолдох нь улам чанга болно. Хүмүүс айсандаа гэртээ нуугдаж гудамжаар тэнэж явсан нохой хүртэл хулчийн сүүлээ хавчиж замаар яаран холдоно. 

	Ийнхүү машин хотоос амжилттай гарлаа. 

	— Одоо миний хулгана аврагдлаа гэдэгт би шууд итгэж байна гэж Бойтогт хэлээд Дугтуйтын мөрөн дээр талархангуй алгадаж:

	— Чи засмал замаар хуй салхи шиг хурдан явж болно, удахгүй муурууд бүр хоцорно гэлээ. 

	Дугтуйт инээмсэглэж:

	— Бидний зорилгыг бүү мартаарай. Мууруудыг хотоос аль болох хол аваачих ёстой. Иймээс хулгана цаг ямагт тэдний хараанд өртөж байх ёстой гэв. 

	— Нээрээ тийм. Зүйтэй. Би юуны тулд энэ муур, хулганын тоглоом сэдсэнээ ч бүүр мартчихаж гээд Бойтогт санаа алдав. 

	— Анхны километрийн шон, хоёр, гурав... ес... арван долоо дахь шон өнгөрлөө. Хулгана муурын нүдний өмнө бараа тасрахгүй сүүтгэнэж байх хурдаар Дугтуйт явна. Хорин тав... гучин дөрөв.. гучин найм дахь километрийн шон өнгөрлөө

	Муурууд жаахан хоцорч эхэллээ. 

	— За одоо хангалттай гэж Дугтуйт хэлэв. 

	Тэр хурдаа нэмтэл машин хүржигнэн урагш довтлов. Түдэлгүй мууран сүрэг бараа тасарчээ. 

	— Бид тэдэнд үзүүлээд өгөв өө! гээд Бойтогт хөгжөөнтэй болов. 

	Ийнхүү үдэш болжээ. Дугтуйт нарийхан цардан замаар эргэж явсаар зориуд амруулахаар суулгасан мэт анир чимээгүй ойн чөлөөнд зогслоо. Мэдрэлийн их хүчдэл намдаж, анд нөхөд орчин тойрны гүн тайвныг мэдрэв. 

	— Байгаль чамдаа мэхийн ёсолъё! Ингэж чамтайгаа дахин учрах гэж! хэмээн Хөвдөн Сахалт тохитой дуугарлаа. 

	Машинаас хамгийн түрүүнд Бойтогт буув. Тэр хулганаа тайлж аваад шороо тоосыг нь арчиж:

	— Аз гэж юу байдгийг та нар мэдэх үү? Тоглоомын хулгана минь гэмтээгүй бүтэн байвал аз тэр мөн. Дугуй нь жаахан үрэгдсэнээс биш өөр яагаа ч үгүй байна гэв.

	 


ОЙН ҮДЭШ

	 

	Анд нөхөд ойн чөлөөг үзэцгээв. Нар моддын оройд халхлагдсан боловч шувууд цэцгийн анхилам үнэрт агаар болон зуны тунгалаг тэнгэрт баярлан жиргэнэ. Энд мөн сайхан аа!

	Өнөөдөр бидний хамгийн сайхан өдөр байна. Бид амьдралдаа анх удаа хамт байна шүү дээ гэж Дугтуйт бодлогошронгуй хэлэв. 

	— Нээрээ шүү. Үүнийг тэмдэглэх л хэрэгтэй гэж Бойтогт хөгжив. 

	— Тэгэлгүй яах вэ. Гэвч Бойтогт чи энэ өдрийг юуны өмнө миний анхаарал, хайраар бэлтгэсэн хөвдийн ханд ууж тэмдэглэх болно гэж Хөвдөн Сахалт хэллээ. 

	— Цөмийг нь уух гэж үү дээ? хэмээн Бойтогт золгүй дуугаар асуулаа. 

	— Цөмийг нь. Эцсийн дуслыг хүртэл уу гэж Хөвдөн Сахалт хариулав. 

	Тэд машинаас хандаа авчирч Бойтогтод шийдэмгий өглөө. 

	— Энэ чинь шударга биш явдал байна гээд Бойтогт эсэргүүцэж, — Хотод хүүхдүүд сүүгүй сууж байхад над шиг хөгшин тэнүүлч үнэт ховор хандыг ус шиг ууж байх гэж дээ. Ингэх нинжин сэтгэл над байхгүй. Миний бодож байгаагаар бол энэ чинь хүүхдүүдийн хувьд аймшигтай шударга биш байна. 

	— За битгий займруулаад бай. Нэгдүгээрт чи ханиалгатай, хоёрдугаарт энэ хандыг жирийн ямар ч хүүхэд амандаа ч хүргэж чадахгүй гашуун гэж Хөвдөн Сахалт хэлэв. 

	Бойтогт цагаан сав руу зэвүүцэн харж:

	— Маш гашуун уу? хэмээн гунигтай асуугаад ханиалгав. 

	— Биеэ барь, тэвчиж үз. Чи ямар нялх хүүхэд биш. Хоёрхон балга гашуун юм уугаад чи юу болох вэ гэж ярианд Дугтуйт оролцлоо. 

	Бойтогт ханиалгасаар, уухаас өөр хаашаа ч гарахгүй гэдгийг ойлгов. 

	— Намайг айж байна гэж бодож байна уу? Тийм үү? гээд эхлээд Хөвдөн Сахалттай маргам завдсанаа дараа нь Дугтуйтыг хараад цагаан савтайг авлаа. 

	Түүний нүдэнд цөхөрсөн шинж илт авч нүдээ нэг ирмээд ууж эхлэв. Хөвдөн сахалт Дугтуйт хоёр үг дуугүй ажиглана. 

	Савтайг амархан хоослов. 

	— За уучихлаа гэж Бойтогт хэлбэл

	— Чи ёстой сайн байна. Энэ хандыг ингэж уух ёстой байсан юм гэж Хөвдөн Сахалт түүнийг магтав. 

	Бойтогт гавьяа байгуулсан юм шиг ихэмсэг харна. 

	— За одоо яах вэ? Яаж баяр хийх вэ? Нэг сав ханд буцалгаж та хоёр ууна уу? гэж их л сэргэлэн асуув. 

	— За даа гэж Дугтуйт уянгалуулаад — Үнэндээ гэхэд дахиад жолооны ард суумааргүй байна. Галзуурсан мэт давхисаар би их ядарчээ. 

	— За нөхөд минь сонсооч. Ус буцалгах цорын ганц арга машин биш шүү дээ. Бид түүдэг асаая гээд Бойтогт хөхөрлөө. 

	— Зүйтэй! Бойтогтод ханд маш сайн зохижээ. Ухаан нь мөн ч сайхан гүйж байна шүү. Түүдэг ноцоож, үдшийг сайхан өнгөрүүлье! гэж Хөвдөн Сахалт дуу алдав. 

	— Ингэхэд миний хөргөгчид ангийн хэдэн хиам байгаа. Үнэндээ гэхэд би төрсөн өдрөө хүртэл хадгалъя гэж бодсон юм. Гэвч яг одоо л хэрэгтэй байна хэмээн бодлоо. Хиам гал дээр шарахад яаж шажигнадаг гэж бодно хэмээн Дугтуйт хэлэв. 

	— Чиний төрсөн өдөр хэзээ юм бэ? гэж Хөвдөн Сахалт сонирхов. 

	Дугтуйт гараараа зангаж:

	— Тэр хүртэл бараг жил байна. Сүүлчийн төрсөн өдөр хоёр долоо хоногийн өмнө болсон юм гэлээ. 

	— За тэгээд энэ хооронд бид дахиад хиам олно гэж Бойтогт хэлээд хамаг хэргийг шийдлээ. 

	Ойн чөлөөнд ажил ундарна. Дугтуйт, Хөвдөн Сахалт хоёр боргоцой, мөчир түүв. Дараа нь Дугтуйт хүрэн хусны тохирох мөчир тайран авч, Хөвдөн Сахалт ойгоос бөөн маш сайхан хөвд олсон тул өөрийн сахлыг буцалгах хэрэггүй болов. Тэр ч байтугай ойрхон тунгалаг цэнгэг устай булаг байгааг мэдлээ. Бойтогт энэ бүх ажилд биеэр оролцсонгүй, гэв мөч бүр зааварлаж байлаа. 

	Үдшийн бүрий эхлэхэд түүдгийн дэргэд үдшийг өнгөрүүлэх бэлтгэл дууссан байв. Хөвдөн Сахалтын зурсан анхны чүдэнзэнд түүдэг ноцоход Бойтогт сайны зөн бэлгэшээв, 

	— Би түүдэг асаахдаа арван найм, хорин чүдэнз зурж байж асаадаг юм. Манай Хөвдөн Сахалт ч үр дүн юм аа гэж тэр хэлэв. 

	Энэ хооронд хөвдөн сахалт саваа булгийн усаар дүүргэж, хоёр ацад тээн гал дээр тавиад:

	— Ямар ханд бэлтгэх вэ? Шингэн үү, дунд зэрэг үү, өтгөн үү? гэж асуулаа. 

	— Шингэвтэр гэж бодож байна. Тэгвэл их гашуун болохгүй байх. Бойтогтод л өтгөн хэрэгтэй хэмээн Дугтуйт хэлэв. 

	— Ханд гашуун тусмаа сайн. Гэвч би одоо шингэнийг уумаар байна. Бидний одоогийн сэтгэл санаанд гашуун ханд тохирохгүй гэж Бойтогт дуугарлаа. 

	Хөвдөн Сахалт татгалзсангүй, тогоондоо хоёрхон бут хөвд үйлээ. Дараа нь тэр торлогт хэдэн хиам шорлож гал дээр барив. 

	Бойтогт хөлөө галд ээж:

	— Миний хөлийн хуруу хэзээ ч ийм тавлаг байж үзээгүй юм гэж сэтгэл хангалуун хэллээ. 

	— Харин би түүдгийн дэргэд үргэлж айж байдаг юм. Гэнэт сахал шатвал яана. Их галын хэрэггүй, бяцхан оч л хангалттай шүү дээ гэж Хөвдөн Сахалт ярив. 

	— Хэрвээ тийм гай дайрвал сахлаа шууд хандандаа дүр. Сахал чинь жаахан гашуун л болох байх, тэр яах вэ гэж Бойтогт зөвлөв.

	— Эрхэм Хөвдөн Сахалт минь бид чиний хөвдөн сахлыг ихэд үнэлдэг юм. Сахлын чинь төлөө ямар ч өтгөн ханд уухад бэлэн байна гэж Дугтуйт нэмж хэлэв. 

	Хөвдөн Сахалт нөхдийнхөө нөхөрлөлийг илтгэсэн эдгээр үгэнд сэтгэл гүнээ хөдлөв. 

	— Та нарт баярлалаа. Би очноос сахлаа хамгаалахыг хичээнэ. Бүр ч дээр болно гэдэгт итгэж байна гэж тэр догдлон ярилаа. 

	Энэ хооронд анчдын хиам ёсоороо улаан шаргалтаж, цай ч түдэлгүй бэлэн болов. Анд нөхөд идэж, ууж галын дэргэд хажуу араараа ээлжлэн ээж, гэрэлт хорвоо дээр болж байгаа элдэв янзын сонин хачин явдлыг хүүрнэнэ. Нэг үгээр хэлбэл галын дэргэдэх үдэш үнэхээр сайхан боллоо. 

	— Халууцчихлаа. Би дулаацахаараа дандаа унтчих гээд байдаг юм гэж Дугтуйт дуугарвал:

	— Тэгвэл дугтуйгаа тайлчих хэмээн Бойтогт зөвлөв. 

	Гэвч Дугтуйт толгой сэгсэрч:

	— Тайлж болохгүй. Намайг Дугтуйт гэдэг шүү дээ! Харин би дугтуйгаа тайлчихвал Дугтуйт биш болчихно! гэв. 

	Түүнийг зөвшөөрөхөөс өөр арга байсангүй. 

	— За тийм бол унтацгаая гэж Хөвдөн Сахалт санал гаргав. 

	— Энэ ч яриангүй, бид амрах болсон гэж Бойтогт хачирлав. 

	Тэгээд ч цаг орой болжээ. Тэнгэр тас хар болж моддын орой дээгүүр сарны алтлаг шаргал туяа гийгүүлэв. 

	Дугтуйт, Бойтогт хоёр машин дотроо ор засаж, Хөвдөн Сахалт гадаа унтахаар хэвтэв. 

	— Хэрвээ нойрон дундаа хөлийнхөө хурууг хөдөлгөвөл чамд саад болохгүй байх гэж итгэж байна гэж Бойтогт Дугтуйтад хэллээ. 

	— Үгүй дээ. Гол нь чи дахиад битгий ханиалгаарай гэж Дугтуйт инээмсэглэн хэлэв. 

	— Ханиалгын хувьд санаа зовсны хэрэггүй. Хандын ачаар ханиалга өргөс авсан шиг ор сураггүй алга болж гэж Бойтогт нотлов. 

	Анд нөхөд бие биедээ тавтай нойрсохыг хүсэв. Хэдхэн минутын дараа ойн цоорхойд тайван, нам жим боллоо.

	 


НУУЦГАЙ НҮД

	 

	Хөвдөн Сахалт гүн шөнө гэнэт давхийн сэрлээ. 

	Түүнтэй хэзээ ч ийм юм тохиолдож байгаагүй бөгөөд дандаа тайван бөх унтаж ойн шөнийн дуу чимээг огт тоодоггүй байлаа. Гэтэл одоо Хөвдөн Сахалтын нойр бүр хулжив. 

	«Яагаад ингэчхэв ээ. Би байгалиас хол хэтэрхий удаан холдоод мэдрэл муудчихаа юм болов уу?» гэж тэр түгшин бодно. 

	Тэр нэг л хачин жигтэй байлаа. Эхлээд юу болж байгааг яагаад ч ойлгож чадсангүй. 

	Гагцхүү сайн бодсоны дараа ямар нэгэн амьтан түүнийг нүд анилгүй ширтэж байгааг ухаарав. Хөвдөн Сахалт тал тал тийшээ сэмээрхэн харлаа, 

	Юу ч байсангүй. 

	Эргэн тойрон чив чимээгүй ажээ. Түүдэг нь бараг шатаж дуусжээ. Сарны гэрэл гийгүүлсэн ойн чөлөөнд өчүүхэн ч сэжигтэй зүйл байсангүй. Ёстой нам жим бөлгөө. Гагцхүү алсад нойрмог хэрээ нэг хоёр гуаглав. 

	«Шал дэмий юм. Намайг мөрддөг хэн байдаг билээ? Хэн ч байхгүй. Би ер нь юу сонирхдог билээ? Бас тэгээд сахлаараа далдалчихаар байгалиас ялгагдах юмгүй болохоор намайг анзаарах боломжгүй» гэж Хөндөн Сахалт түгшүүртэй бодлоо хөөхийг оролдов. 

	Гэвч тэр өөрийгөө хэчнээн тайвшруулсан ч үл мэдэг түгшүүр салахгүй байлаа. 

	Харин хажууханд нь ямар нэгэн амьтан байж, тэр нууцгай «амьтан» түүнээс харцаа салгахгүй байгааг улам бүр мэдрэв. 

	Тэгтэл Хөвдөн Сахалт нүд гялайж байхыг олж харлаа!

	Бүр хажууд нь, ойн чөлөө дэх бутан дотор нууцгай хос нүд дүрэлзэнэ. 

	Хөвдөн Сахалт зөвхөн нүдийг нь харахаас биш биеийг нь олж үзсэнгүй. Сарны бөгт гэрэлд тэр сүүтгэнэж ч үзэгдсэнгүй. 

	Хөвдөн Сахалтын нурууг даган хүйт оргиж, тэр даруй хүйтэн хөлс асгарлаа. 

	«Энэ лав нэг махчин араатан байх, одоо над руу дайрна даа!» гэж бодохоос айдас хүрэв. 

	Хөвдөн Сахалт машин руу харлаа. Машин л түүний цорын ганц итгэл байсан тул тийшээ хүрэх хэрэгтэй байв! Гэвч машин хүртэл хорин алхмаас наашгүй ажээ. 

	Араатантай тааралдахдаа огцом ширүүн хөдөлбөл цаадах араатан дайрдаг гэдгийг Хөвдөн Сахалт мэддэг билээ. Тиймээс тэр болгоомжтой сэмээрхэн эргэж машин руу маш зугуухан мөлхөв. 

	«Араатны аманд орж үхэх хувь зохиолтой юм байж дээ. Арай өөрөөр аятай цааш харчих учиргүй юм болов уу?» гэж тэр мөлхөж явахдаа сүйрсэн байртай бодлоо. 

	Хөвдөн Сахалт сүүдэр шиг огт дуу чимээ гаргалгүй удаан мөлхөхийг хичээв. Одоо нууцгай нүд араас нь харж байгаа шүү дээ гэж бодохоос дотор нь харанхуйлж байлаа. 

	«Араатан миний хойноос гэтэж байгаа, яах аргагүй үнэн. Тэр юу хүлээж байгаа юм бол оо? Яагаад дайрахгүй байна? Би үүнийг тэсэхгүй нь...» гэж Хөвдөн Сахалт бодлоо. 

	Урт сахал нь юманд ороолдож мөлхөхөд үнэхээр таагүй байлаа. 

	«Очиж очиж мөлхөж яваад үхнэ гэдэг яасан доромжлолтой хэрэг вэ. Үхлийн өмнө толгойгоо ихэмсгээр дээр өргөж, зоримог алхаж явах ёстой байтал би өт шиг мөлхөж байна» гэж тэр гашуудан бодлоо. 

	Хөвдөн Сахалт энэ хооронд аажмаар машиндаа ойртсоор байв. 

	Түдэлгүй тэр Бойтогт, Дугтуйт хоёрын сэргэлэн хөгжөөнтэй хурхирахыг сонслоо. Тэр бээр эргэж харвал өнөөх нүд хуучин байрандаа гэрэлтэх ажээ. 

	— Ийм байжээ. Одоо босоод гүйвэл яадаг болоо? гэж Хөвдөн Сахалт санаа амран бувтнав. 

	Тэр энэхэн хоромд босон харайж, ер бишийн хоёр том үсрэн машинд хүрч хаалгыг угз татан шурдхийж ороод хаалгаа тас хийтэл хаав. 

	Дугтуйт, Бойтогт хоёр хаалга чанга хаахад ч сэрсэнгүй, бөх нойрсох бөлгөө.

	Сар яг цонхоор гийгүүлнэ. Дугтуйт шөнө ч гэсэн дугтуйгаа тайлдаггүйг Хөвдөн Сахалт харлаа. Харин Бойтогт нойрон дундаа төгөлдөр баян хуур тоглож байгаа юм шиг хөнжлийн дороос ил гарсан Хөлийнхөө хурууг тасралтгүй хөдөлгөнө. 

	— Босоцгоогооч ээ, босоцгоогооч! Тэнд нэг нүд, нүд байна! гэж Хөвдөн Сахалт байдаг хоолойгоороо бархирлаа. 

	Одоо шууд аюул өнгөрсөн болохоор Хөвдөн Сахалт өөрөө гавьяа байгуулсан мэт байлаа. 

	— Босооч дээ! Бидэн рүү нэг амьтан нүдээ гялалзуулан ширтээд байна! гэж нөгөөдүүлийгээ сэртэл хашхирав. 

	— Юу ширтээд байна гэж? Хаана ширтээд байна вэ? гэж Дугтуйт нойртоо бэлцийсэн аньсагаа байн байн цавчилж, сандран бувтнав. 

	Бойтогт нойрмоглосоор сэрж, тал талаараа хөрвөж байснаа босож суугаад:

	— Хөвдөн Сахалтын сахал нь арай шатаагүй биз дээ? Арай ч үгүй байх гэж бодох юм гэв. 

	— Тэнд махчин араатан байна. Нүд нь гялалзаад байна гэж Хөвдөн Сахалт хэдийгээр байдал ноцтой байгаа боловч хөгжөөхийн тулд инээв. 

	Дугтуйт, Бойтогт хоёр бүрэн сэрж, цонх руу очоод гадагшаа харцгаав. 

	Нүд түрүүчийн адил гялалзан харагдана. Хоёр нүд тэднийг ёозгүй ширтэх ажээ. 

	— Хэрэг ч бишидлээ дээ. Нээрээ л нүд байна гэж Бойтогт хэлбэл:

	— Тэр нүд харанхуйд хардаг бололтой, ер бишийн хурц нүд байна гэж Дугтуйт нэмлээ.

	— Тэр махчин араатныг өөрийг нь харж чадахгүй нь харамсалтай байна. Бидний нүд харанхуйд харж чадахгүй муу юм гэж Хөвдөн Сахалт хэллээ. 

	Тэгээд Дугтуйт:

	— Үгүй шүү, нөхөд өө! Бидэнд бүр тас харанхуй шөнө ч харж чаддаг хос сайхан нүд бий шүү дээ. Харцгаагаач хэмээн хашхираад товчийг дарвал машины чийдэн хурцаар гэрэлтүүлэв. 

	— Тэр байна! Өнөөх чинь биеэрээ байна! гэж Хөвдөн Сахалт хашхирлаа. 

	Чийдэнгийн гэрэлд цайвар дүрс сүүтгэнэж, ой уруу чимээгүй далд орлоо. 

	— Зайлчихлаа! Тэр лут нүдтэйгээ алга болчихлоо! гэж Бойтогт сэтгэл хангалуун алгаа үрлээ. 

	Дугтуйт чийдэнгээ унтраав. 

	— Ээ золиг гэж чухам ямар янзын амьтан болохыг нь ч тодруулж чадсангүй, тэр ч байтугай сүүлтэй эсэхийг нь ч итгэлтэй хэлж чадахгүй байна гэж тэр хэлэв. 

	— Тэр айхдаа өмдөө гээчихсэн байх. Тэр өмдтэй байсан бол сүүлийг нь тогтооход хэцүү гэж Бойтогт хошигнов. 

	— Миний бодоход ингэж тохуурхах нь тэнэг хэрэг. Уг явдал үнэхээр ноцтой байна. Нухацтай л хандах хэрэгтэй гэж Дугтуйт уурсав. 

	— Тэгэлгүй яах вэ гэж Хөвдөн Сахалт зөвшөөрөөд, — Гэвч Бойтогтын зөвөө, араатан биднээс айжээ. Тэр биднээс айж байгаа болохоор бид ч түүнээс айх хэрэггүй гэж хэлээд машинаас гарч, түүдэг гал руу аймшиггүй очин, дахин хэвтэж унтлаа. 

	Түүний зүрх хүчтэй цохилж байсан боловч унтахад нь саад болсонгүй. 

	— Манай Хөвдөн Сахалт сайн залуу гэж Дугтуйтад Бойтогт хэлэв. 

	Дугтуйт ч түүний үгийг бүрэн зөвшөөрч байлаа.


САНАМСАРГҮЙ ИРСЭН ЗАХИДАЛ

	 

	Анд нөхөд сайхан унтаж өглөө сэрэхэд нар бүр дээр хөөрсөн байлаа. 

	Шөнийн үл үзэгдэгч махчин араатан одоо бодоход нэг их аймаар ч юм биш байжээ. 

	— Нээрэн тэр араатан намайг идэж зүрхэлсэнгүй. Лав миний сахал хоолой дээр нь тээглэчих нь гэж бодсон бололтой хэмээн Хөвдөн Сахалт хэлээд инээмсэглэв. 

	Одоо тэр махчин араатны талаар тохуу хийх нь цагаа олсон зүйл байсан учир Дугтуйт, Бойтогт хоёр Хөвдөн Сахалтын анхааруулгад санал нэг инээлдэв. 

	— Өглөөний ажил их цаг авлаа. Яагаад гэвэл гол нь Дугтуйт дугтуйгаа маш нямбайлан цэвэрлэв. Андууд хөнгөхөн хооллож, талбайгаа нямбайлан цэвэрлэж, машиндаа сууцгаан ойгоос гарлаа. 

	Тэд хаашаа ч яарсангүй, сэтгэл санаа өөдрөг явлаа. Ой дээгүүр яагаад ч юм эргэлдэх нисдэг тэрэг рүү хөгжөөнтэй даллана. 

	— Өчигдөр өглөөхөн бид бие биеэ мэдэхгүй байсан гэхэд итгэхэд бэрх байна хэмээн засмал зам дээр гарахдаа Дугтуйт хэлэв. 

	— Дүрслэн хэлбэл хорин дөрвөн цагийн өмнө бид бие биедээ огт байхгүй байжээ. Гэхдээ бид хамт багагүй юм үзлээ шүү дээ гэж Хөвдөн Сахалт нэмж хэлэв. 

	— Овоо л эхэлж байна. Цаашид яахыг харцгаая гэж Бойтогт толгой дохилоо. 

	Өөдөсхнүүд найрсаг яриандаа болоод цаг хугацаа хурдан өнгөрөхийг анзаарсангүй явсаар бүр санамсаргүй нэг багашаархан хотод очжээ. 

	— Энэ машин гэдэг ээ дээ гайхамшигтай эд юм аа гэж Бойтогт шагшран хэлээд, хуруу гарынхаа үзүүрхнээр нэг юм хөдөлгөчихөд л пурхийж дуугараад аяндаа л өөр хотод хүрчихсэн байх юм гэв. 

	— Би тэр хотод чинь дургүй. Шороо тоостой, чулуун дунд зогсох ямар хэрэг байна. Цаг агаар маш сайхан байна. Байгаль биднийг, задгай сайхан агаарт умбуулж байна гэж Хөвдөн Сахалт хэлэв. 

	Гэвч Дугтуйт:

	— Ямар ч байсан түр буудаллах хэрэгтэй боллоо. Би шуудан орж захиа авах хэрэгтэй гэв. 

	Тэр дөт замаар гол талбай руу очиж шуудангийн өмнө зогслоо. Энд шонд бэхэлсэн радиогийн дэргэдэх олон хүн нөхдийн анхаарлыг татлаа. Хүн бүгдийн царай түгшиж, бодлогоширсон байртай харагдана. 

	— Чухал сонин юм нэвтрүүлж байгаа бололтой гэж Бойтогт хэлэхэд Дугтуйт мөрөө хавчисхийн мэдээллийг сонсохын тулд цонхныхоо шилийг буулгав. 

	Одоо тэдэнд нэвтрүүлэгчийн түгшүүртэй дуу сонстоно:

	«Анхаараарай! Анхаараарай! Анхаараарай!» гэж нэвтрүүлэгч үг бүрээ онцлон ярина. «Манай хотыг муурын аюул нөмөрлөө. Дэг журамтай тайван байж бүх цонхоо хаахыг хүсье. Хотод ойртон ирж яваа муурыг агаараас ажиглаж байна. Муурын хөдөлгөөний тухай хүн амд радиогоор мэдээлж байх болно. Нохойгоо уяж, үймж сандрахгүй байхыг хүсье. Муур барих сайн дурынхан гал хамгаалалтын даргад бүртгүүлж болно...»

	— Тоглоом ч шоглоом болжээ. Бидний муур хулгана маань ингэж эргэдэг байжээ хэмээн Хөвдөн Сахалт толгой сэгсэрнэ. 

	— Хот бараг л онцгой байдал зарласан бололтой. Энэ бүгдэд бид гэм буруутай гэж бодохоос аймшигтай байна гээд Дугтуйт санаа алдав. 

	— Яагаад бид байдаг билээ? гэж Бойтогт зэвүүцээд, — Бид тоглоомын хулгана машинд уяад л өөр юм хийгээгүй шүү дээ. 

	Дугтуйт Бойтогтын үгийг анзаарсангүй, 

	— Бид ч гал хамгаалахын даргад бүртгүүлэх ёстой гэж Дугтуйт хэлэв. 

	— Шал тэнэг юм. Бид нэг хотыг нь муураас аварлаа, бусад хот нь өөрсдийнхөө тухай өөрсдөө л бодоцгоог! гэж Бойтогт хашхирав. 

	Тэгээд тэд юу ч тохиролцсонгүй. Чанга яригчаар гунигт хөгжим сонстоно. 

	Дугтуйт маргааныг намдаахын тулд шуудан руу захиандаа явлаа. 

	Түүнийг хэдэн минутын дараа эргэж ирэхэд;

	— Хэчнээн захиа авав? гэж Бойтогт энэ хооронд үнэхээр бүр тайвширчихсан асуулаа. 

	— Арван нэгэн захиа, бас шинэ жилийн мэндчилгээ нэгийг авлаа. Би түүнийг мэгдэж яваад хэтэрхий эрт явуулчихсан байна лээ гэж Дугтуйт хариулав. 

	— Аль нэг захиагаа бидэнд уншиж өгөөч. Энэ чинь тэр муусайн мууруудын бодлоос биднийг агшин ч ангижруулж юу магад хэмээн Хөвдөн Сахалт гуйлаа. 

	Дугтуйт нэлээд ичингүйрч, таарч тохирох захиаг хайж гарлаа. 

	— Та минь ээ! Энд нэг санаанд оромгүй захидал байна гэж тэр гэнэт гайхан дуу алдав. 

	— Яагаад санаанд ороогүй байдаг билээ? гэж Бойтогт гайхлаа. 

	— Энэ захиаг би бичээгүй юм. Огт танихгүй гарын үсэгтэй юм гэж Дугтуйт мэгдэнгүй тайлбарлав. 

	Тэр дугтуйг яаран задалж:

	— «Гүн хүндэтгэлт» Дугтуйт минь ээ! Нөхдийнхөө хамт намайг муураас салгаж өгсөнд тань баярлаад, эмгэн би танд захиа бичиж байна. 

	Та бүхэнд маш их баярлалаа!

	Гэвч харамсалтай нь бусад бүх муурын хамт миний Альберт зугтаж над бөөн гай дайраад байна. Тэгээд Альберт байхгүй болохоор хөгшин зөнөг би хязгааргүй уйтгар гунигт автаад байна. 

	Альбертыг минь эргүүлж авчирч өгөхийг би танаас хичээнгүйлэн гуйя. 

	Та Альбертыг амархан таньж болно. Хөөрхөн цагаан муур байгаа. Тэр бусад муурыг бодвол даруу, боловсон муур. Хүзүүнд нь түүнийг улам гоё сайхан болгодог цэнхэр тууз зүүлттэй байгаа. 

	Таныг болон таны нөхдийг Альберттай минь хамт ирэхийг тэсэн ядан хүлээх болно. Какао цай чанаж, бялуу барина» гэж чанга уншлаа. 

	Дугтуйтыг захиагаа уншиж дуусахад машин дотор нам жим боллоо. 

	Тэгтэл Хөвдөн Сахалт:

	— Бялуу гэнэ! гэж хайнгадуухан бувтнав. 

	— Бялууны хувьд над татгалзах юм алга, Какаоны хувьд мөн адил байна. Альбертын талаар нал ямар ч таатай сэтгэгдэл төрүүлэхгүй байна гэж Бойтогт хэлэв. 

	— Хүнд сайн юм хийх ийм л байгаа юм. Одоо тэр Альбертыг чи хайх хэрэгтэй болжээ гэхэд Дугтуйт хүндээр санаа алдлаа. 

	— Нээрэн үүнээс чинь болоод сахал минь шингэрчихнэ хэмээн Хөвдөн Сахалт нэмлээ. 

	Анд нөхөд Альбертыг хайхаас өөр арга байсангүй. 

	Хөгшин хүн гайд учраад байхад туслахгүй байж болохгүй. 

	— Тэгэхээр гал хамгаалалтын даргад бүртгүүлэх үү? гэж Бойтогт баргар царайлан асуулаа. Гэвч Хөвдөн Сахалт биеэ дааж ухаалаг ажиллахаар шийдэж

	— Тэр даргад ч Альберт юу ч биш ээ. Тэр бүх муурын талаар бодох ёстой. Харин бид чухамхүү Альбертыг л барих хэрэгтэй байна гэв. 

	— Зөвшөөрч байна хэмээн Дугтуйт товчхон хэллээ. 

	Тэр жолоочийнхоо ард сууж, хотоос гарахаар түрүүчийнхээ замаар явлаа. 

	— Ингэхлээр бид гурав алдарт муур баригчид болох шив дээ. Зугаатай л ажил байна гэж Бойтогт бувтнав. 

	Түүний үгэнд хэн ч хариу эс дуугарав. 

	Дугтуйт машинаа маш анхааралтай жолоодож, Хөвдөн Сахалт сахлаа одоо хэзээ хэзээгүй зулгарч шингэрчих вий гэсэн шиг байн байн бодлогошрон илж үзэж явлаа.

	 


МУУРЫН ХАРУУЛ

	 

	Найз нөхөд нэг үе дуугүй явцгаав. Сэтгэл тавгүйтсэндээ ингэнэ үү гэлтэй Дугтуйт хийн гишгүүрийг аагт нь тултал гишгэхэд улам хурдлав. Километрийн шонгууд бие биеийнхээ хойноос хөөцөлдөх мэт жирэлзэн өнгөрнө. Бойтогт ч машины их хурданд хөлийнхөө хурууг ерийнхөөсөө улам хурдан хөдөлгөх бөлгөө. 

	Тэгтэл Дугтуйт гэнэт тоормосолж:

	— Хачин юм даа! гээд урагшаа ширтэн дуу алдаж, — Энэ замын хачин жигтэй тэмдэг хаанаас гараад ирэв ээ? Урьд нь байдаггүй л байсан юм гэв. 

	— Чи бүр итгэж байна уу? хэмээн Бойтогт асуув. 

	— Би үнэхээр итгэж байна. Хэрвээ энэ замын тэмдгийг тавиад хоёр цаг илүү болж байгаа бол намайг Дугтуйт биш, эсгий гутал гэж нэрлэж болно. Далимд хэлэхэд би амьдралдаа ийм тэмдэг хараагүй юм байна гэж Дугтуйт хариулав. 

	Тэр яг тэмдгийн дэргэд тоормослов. 

	Улаан хүрээтэй, шар гурвалжин тэмдэг байв. Гэвч гурвалжны гол дунд үсэрч буй муурын зураг зурсанд нь анд найз нар улам ч гайхав. 

	— Энэ бол урьдчилан сэргийлсэн тэмдэг гэж замын хөдөлгөөний дүрмийн учрыг илүү мэдэх Дугтуйт тайлбарлаад, — Ийм тэмдгийг амьтад зам дээр гэнэт харайн гарч болох газар тавьдаг юм. Уг нь буга юм уу үнээний зураг тэмдэг дээр зурдаг байтал энд яагаад ч юм муурын зураг зуржээ.

	— Тодорхой байна гэж Бойтогт ярианд оролцоод,

	— Эл тэмдэг муураас биднийг сэргийлж, нэн даруй эргэж явахыг зөвлөж байна,

	— Арай ч тийм биш ээ гээд Дугтуйт мишээж, — Хориглосон тэмдэг огт өөр байдаг, тэгэхээр бид хөөрхий муу муурыг няц дайрчихгүйн тулд маш болгоомжтой явах ёстой.

	Хөвдөн Сахалт тэмдгийг үзэж үзэж:

	— Нөхөд өө! Энэ тэмдэг чинь нүдийг минь нээчихлээ! гэж баясгалантай дуу алдав.

	— За юу үзэх нүдийг чинь нээчих нь тэр вэ? хэмээн Дугтуйт гайхав.

	— Нүд үзэх! Тийм ээ нүд үзэх! гэж Хөвдөн Сахалт сэтгэл хөөрөн хариулав.

	— Үүнийг чинь юу гэж ойлгох вэ? Замын тэмдэг нүдийг чинь бүр нээчихсэн юм биз дээ? хэмээн Хөвдөн Сахалтын үгэнд Бойтогт бүр мэгджээ. 

	— Шөнө бидний харсан цагаан араатны гялалзсан нүдийг би хэлж байна. Тэр араатан чинь манай Альбертаас өөр ямар ч амьтан байгаагүй байна шүү дээ гэж Хөвдөн Сахалт тайлбарлав.

	— Чи яаж мэдсэн юм бэ? хэмээн Дугтуйт эргэлзэн асуув.

	— Бид түүнийг агшин зуур харсан. Уг амьтан бидний ой тойнд ямар ч ул мөр үлдээсэнгүй. Гэвч харайлт нь бүр тодорхой санагдаж байна. Тэгэхээр замын тэмдэг дээр зурсан муур яг тийнхүү харайж байна. Цагаан араатан муур шиг харайсан, тэгэхээр муур байж таарна. Яг хэлбэл өнөөх цагаан муур байж таарна. Бүр тодруулбал Альберт байсан байна гэж Хөвдөн Сахалт яриагаа үргэлжлүүлэв.

	— Сонин юм аа. Нээрэн одоо бодох нь ээ тэр чинь муурархуу юм байсан шиг санагдаж байна гэж Дугтуйт хэлэв.

	— Надад бас хувь тавилан биднийг тохуурхаж байгаа юм шиг санагдаж байна. Бодоод үз л дээ. Альберт бүр бидний бараг гарт байлаа шүү дээ! гэж Бойтогт хэлэв.

	— За яах вэ Альберт тэр нутгаар нэг л харагдсан болохоор заавал ч үгүй буцаж очно. Тэгэхээр ойн зурвастаа буцаж очих хэрэгтэй, тэр л ухаалаг шийд болно гэж Дугтуйт анхааруулав.

	Энэ бодол анд нөхдөд үнэхээр ухаалаг санагдсан тул Дугтуйт машинаа эргүүлэв.

	Гэвч километр ч явж амжаагүй байтал замын хажуугийн бутнаас засмал зам дээр хоёр лут том эрээн муур харайн гарч иржээ. 

	Дугтуйт аль байдгаараа чагнаалдсан боловч муурууд огтхон ч тоохгүй, яг замын голд зогсоцгоож. машиныг хэгжүүрхэн ширтжээ,

	— Манай машиныг таньчихсан юм биш байгаа даа? Харин миний хулганыг саначхаагүй байгаа? гэж Бойтогт сэтгэл түгшив.

	— Энэ ээдрээт хорвоод болохгүй юм байхгүй гэж Хөвдөн Сахалт хэлэв.

	Дугтуйт тоормосоо гишгэвэл машин зогслоо. Салхины халхавч шилний цаанаас арваад алхмын зайд хоёр хос шар нүд анд нөхдийг хорсолтойёо ширтэх ажээ.

	— Хүлээцгээе. Яахыг нь үзье хэмээн Дугтуйг хэлэв.

	Гэвч муурын төрхөөр тэд бодож чаддаг эсэхийг таахад хэцүү байв.

	Дугтуйг ямар ч байсан удаан чагнаалдав.

	Энэ ч нөлөөлсөнгүй, Гагцхүү муурын нэг нь бүдүүн сүүлээ тоодгонуулав.

	— Хонгорхон муурууд гээд Дугтуйт санаа алдав.

	— Чи л өөрөө хонгорхон байна даа! Энэ муур шиг муухай амьтан байхгүй гэж Бойтогт уурсав.

	— Тийм ээ гэж Дугтуйт зөвшөөрөөд, — Би чухамхүү ингэж хэлэх гэсэн юм. Гэвч би одоо жаахан сэтгэл догдлоод байна. Тэгээд догдлохоороо үгнүүдийг ялангуяа «Д» үсгийг хутгаж эхэлдэг юм.

	— Чи чинь бас «Д»-ээр эхэлсэн болохоор өөрийгөө л битгий хутгачхаарай гэж Бойтогт бувтнаад, хамаг уураа муурт гаргаж:

	— Зайл! Холд! Холд гэж хэлж байна шүү! гэж хашхирав.

	Одоо нөгөө муур нь сүүлээ тоодгонуулав.

	— Муур уурлахаараа сүүлээ тоодгонуулдаг юм. Тэдний уурыг хүргэсний хэрэггүй гэж Хөвдөн Сахалт тайлбарлав.

	— Намайг уурлаж чаддаггүй гэж бодож байна уу? Над сүүл байхгүй болохоос биш, би бүр өөрийгөө мэдэхээ байчхаад байна. Тэдэнд хөлийнхөө хурууг л тоодгонуулах л үлдээд байна гэж Бойтогт даварлаа.

	— Чи чинь ганцхан уурлахаараа биш дандаа л хуруугаа хөдөлгөж байдаг шүү дээ гээд Дугтуйт хөхөрлөө.

	— Тийм л дээ гэж Бойтогт хэлээд, — Гэвч би уурлахаараа хөлийнхөө хурууг бас хөдөлгөдөг. Уурлахдаа юм уу баярлахдаа хөлийнхөө хурууг хөдөлгөх нь хоёр өөр зүйл юм шүү дээ.

	— Ойлгомжтой байна. Чиний уурласан хуруунуудаас муур айхгүй байгаа нь л гагцхүү харамсалтай байна гээд Хөвдөн Сахалт толгой дохив.

	— Бид лав харуултай нь учирсан бололтой гэж Дугтуйт таамаглаад, урилгагүй зочид ойд ирж саад болуузай гэж тэд замын дагуу харуул тавьжээ гэв.

	— Эдэнд хэн ч саад хийж чадахгүй гэж Бойтогт хөгжүүн хэлээд, — Би бүр тэмдгийн дэргэд байхдаа буцаж явах нь хамгийн ухаалаг хэрэг гэсэн шүү дээ! Тэгээд та нар миний үгийг дуулаагүй гэхэд

	— Энэ харуулыг давах бололцоо ч байна. Харцыг, тэр дундаа хамгийн бяцхан хүний харцыг ч гэсэн тэсэж чаддаг амьтан нэг ч байхгүй. Энэ бол байгалийн ёс. Хэрвээ амьтан уруу удаан ширтвэл. тэр эргэж, түдэлгүй өөрийн замаар юу ч болоогүй мэт явдаг гэж Хөвдөн Сахалт ярилаа.

	— Тэгэхээр чи мууртай «ширтэлцэж» тоглохыг зөвлөж байгаа юм биз дээ гээд Дугтуйт хөхрөөд, урагш тонгойж шилэнд хамраа нааж, ойр байгаа муур луу ширтлээ.

	Хөвдөн Сахалт бас Дугтуйтыг дуурайж холхон сууж байгаа муурыг ширтэв.

	Бойтогт хоёр муурыг нэг нэг нүдээрээ ширтэхийг хичээв.

	Минут ч болоогүй байтал муурууд тав алдаж эхлэв. Тэд байн байн босож Сууж, толгойгоо учиргүй сэжилнэ. Тэдний хоншоор дээр зэвүүцсэн байдал илт ажээ. Тэгтэл...

	Тэгтэл муурууд бараг нэгэн зэрэг босон харайлаа. Эхний муур биеэ долоож, хоёр дахь нь залхуутай суниав. Тэдний хувьд машин, огт байхгүй мэт бөлгөө. Муурууд яаралгүй зам гарч, ой руу далд орлоо.

	— Энэ бол сургамжтай тохиолдол юм. Бид ямар ч дөрвөн хөлтөөс дээр, сэтгэл санаагаар тэднээс хүчтэй гэж Хөвдөн Сахалт хэллээ.

	— Тийм ээ, бидний сэтгэл санаа хүчтэй хэмээн Бойтогт толгой дохив.

	Дугтуйт замдаа яаран гарав.

	 


УРХИ

	 

	Муурын харуулаас ойн зурвас хүртэл маш ойрхон байлаа. Анд нөхөд түдэлгүй ойн танил замаар эргэж, жаахан яваад шөнийн зогсоолдоо очлоо.

	Тэднийг машинаас буухад Дугтуйт:

	— Энд үнэхээр тайван, сайхан байна. Хөвдөн Сахалт яагаад байгальд тийнхүү дурладгийн учрыг би ойлгож эхэллээ. Сайхан байгаль дунд муу муухай бодол ч амархан сарнидаг юм байна гэв.

	— Нээрэн тийм байна. Энд үнэхээр сайхан байна. Зөөлөн салхи үс толгойг илэн таалж, шувууд талархан жиргэлдэж хэмээн Бойтогт баталж, тонгойн цэцэг авч үнэрлэв.

	— Тэгтэл Хөвдөн Сахалт Бойтогтыг ширтэж:

	— Шувууд жиргэлдэж байна гэж үү дээ? хэмээн асуув.

	Бойтогт хариулахаар амаа ангайсан боловч тэр даруй гайхширан чимээгүй болов.

	— Бойтогт оо, шувууд жиргэлдэхийг чи сонсож байна уу? гэж Хөвдөн Сахалт асуултаа бодлогошронгуй давтлаа.

	— За байз, юу гэмээр ч юм бэ дээ хэмээн Бойтогт ичингүйрч, — Чагнаад чагнаад нэг л сайн сонсохгүй л байна шүү гэв.

	— Энэ чинь юу болж байна? Нэг ч шувууны дуу дуулдахгүй байх чинь! гэж Дугтуйт бас л гайхширав.

	— Шувуудын жиргэхгүй байгааг тайлбарлахад хэцүү биш ээ. Тэд үүрээ муурт хоослуулчхаад дуугаа хураачхаж байгаа юм. Гэрэлт хорвоо дээр юу ч болж байлаа гэсэн мууруудыг энэ ойд яагаад ч орхиж болохгүй байсныг би одоо л ойлголоо, бид мөн ч болчимгүй загнажээ. Биднээс болоод энэ олон шувуу их зовлонд уналаа гэж Хөвдөн Сахалт хэллээ.

	— Би муурыг үзэн яддаг, бүр сэтгэл зүрхээрээ үзэн яддаг гэж Бойтогт зэвүүцэн дуугарав.

	— Тэгж яриад яриад яах вэ дээ. ямар ч тус алга. Одоо ярих биш хийх цаг боллоо. Хэрвээ та нар татгалзахгүй бол энэ хавиар муурыг хайцгаая. Харин Альбертад урхи тавья. Дахиад л муур хулгана болж тоглох хэрэгтэй болжээ хэмээн Хөвдөн Сахалт яриагаа үргэлжлүүлэв. 

	— Чи ямар хулганын тухай яриад байна даа? гэж Бойтогт болгоомжлов.

	— Чиний тоглоомын хулганын тухай нь мэдээж шүү дээ. Хэрвээ бид урхи тавивал өөш хэрэгтэй шүү дээ. Үүнд чиний тоглоомын хулгана л хамгийн сайн тохирно. Эсвэл чи, Альберт өөрөө урхинд орчихно гэж бодож байна уу хэмээн Хөвдөн Сахалт цаашлуулав.

	— Би тэгж бодоогүй байна гэж бодъё л доо гэж Бойтогт гунигтай хариулаад, — Миний хулгана хангалттай тэссэн гэж би бодож байна.

	Хөвдөн Сахалт хөмсөг зангидан бодлогоширсон боловч дуугарсангүй. Нээрэн тэр юу ч хэлэх билээ дээ? Бойтогтын хулгана үнэхээр их юм үзсэн шүү.

	— Одоо яая гэхэв өөр арга алга. Бойтогт хулганадаа хэчнээн хайртайг бид сайн мэднэ. Түүнийг солих юм олж Альбертыг хуурч урхинд оруулах хэрэгтэй. Би нэг санал хэлье. Хөвдөн Сахалт бид хоёр урхиа хийе. Бойтогт өөш хайж олог гэж Дугтуйт хэлэв.

	— Энэ ч над илүү таашаагдаж байна. Би ой дотроос яагаад ч олно гэж Бойтогт сэтгэл амран санаа алдав.

	Хөвдөн Сахалт тоглоомын хулганад хайнга хандсандаа ичих авч:

	— Боломжийн дөмөгхөн шиг юм олж ирэхээ мартуузай. Тохирох өөшгүй бол буцаж ирсний ч хэрэггүй шүү гэж Бойтогтод их л ширүүн хэллээ.

	— За, за гэж Бойтогт бувтнав.

	Тэр бүр багынхаа элдвийн сургамжид дургүй билээ. Тийм ч учраас удаан яриа хөөрөө болсон ч үгүй, Хөвдөн Сахалтыг дахиад ямар нэгэн юм хэлчих вий хэмээн болгоомжлон ой уруу түргэн явлаа.

	Бойтогтыг ойд далд ороход Дугтуйт Хөвдөн Сахалт уруу ичингүйрэн харж газар шагайн:

	— Үнэндээ гэхэд би амьдралдаа нэг ч урхи зангуу хийж үзээгүй. Тийм юм хийж байх ч цаг байгаагүй. хамаг цаг заваа захиа бичиж бардаг байсан юм хэмээн аяархан хэлэв.

	Хөвдөн Сахалт инээмсэглэж:

	— Хүн амьдралдаа хийж үзээгүй юмаа хийхийг алийг тэр гэхэв, Би юу хийж чадах вэ дээ. Ядахдаа ойгоор тэнэж явахдаа араатан амьтанд тавьсан урхи нэг ч үзээгүй. Үнэнийг хэлбэл тэр урхи зангуу чинь над нэг муухай санагддаг юм. Аль нэг амьтныг урхинд хуурч оруулах нь үнэхээр шударга биш. Одоо өөр яах ч арга алга. Тэгээд ч би энэ удаад бидэнд хүрз, сүхнээс өөр юу ч хэрэггүй гэж бодож байна гэлээ.

	Аз дайрахад машинд хүрз, сүх байлаа. Дугтуйт машинаа шавар, цасанд суухад хүрз, модонд асахад сүх хэрэглэдэг ажээ.

	Эдгээр багаж хэзээ ч ийм хэрэг болж байсангүй. Хөвдөн Сахалт хүрз авч ойн цоорхойн голд нүх ухахад Дугтуйт гачуурын урт өттөн мөчир олж ирэхээр сүх авч ой уруу явлаа.

	Тэдний ажил амаргүй ажээ. Газар хатуу, гачуурын мөчир ер бишийн уян хатан байлаа. Хөвдөн Сахалтын хүрз чулуу мөргөн хангинаж байхад Дугтуйтын сүх цаг ямагт модноос халтирна.

	— Урхи тавина гэдэг чинь түүнд орохоос ч хэцүү юм байна гэж Дугтуйт бувтнав.

	— Дархан хүн бурхан ухаантай гэж Хөвдөн Сахалт хариуд амьсгаадан хэлээд, — Сахиус минь Бойтогт л тохирох өөш олоосой. Тэр муурын араншныг нэг их сайн мэдэхгүй болохоороо өт хорхой юм уу, өөр нэг шал дургүй юмыг нь аваад ирэх вий дээ гэв.

	Тэр хоёр байдаг хүчээрээ хичээсний дүнд ажил зугуухан ч гэсэн ахиж байлаа.

	— Энэ халуун намайг баллах нь ээ гэж Дугтуйт гоморхвол

	— Юу сайхан бэ, тэр сайхан гэдэг. Ажил ч чамайг дугтуйнаас чинь илүү бүлээсгэнэ л дээ. Гэвч Дугтуйт гэдэг нэр чинь дугтуй тайлуулахгүй байгаа бол яах я арга алга гэж Хөвдөн Сахалт зөвшөөрөв.

	Тэд хийсээр л байлаа. Ядарсандаа амьсгаадаж арай ядан хөл дээрээ зогсох авч ажлаа үргэлжлүүлсээр л байв. Эцэст нь Хөвдөн Сахалт гун нүх ухаж, Дугтуйт ойгоос тэвэр дүүрэн давирхайтай өтгөн мөчир авчрав. Одоо мөчрөөрөө нүхээ мэдэгдэхгүй таглаад л урхи бэлэн болох байв.

	— За ингэхлээр Альберт энд гишгэхэд л пирхийгээд л нүхэнд унах юм! гэж Хөвдөн Сахалт сэтгэл гүн хангалуун бувтнана.

	— Харин өөш л алга байна, Бойтогт хаашаа алга болчхов оо?

	Дугтуйт сэтгэл зовнив.

	Гэвч хараахан хоёр цаг болоогүй байтал шид модны бутны цаанаас Бойтогт гарч ирлээ. Тэр толгойгоо ганзагалсаар нөхөд дээрээ зугуухан ирж урхи руу хайнгадуухан харав. Түүний царай гутан гуньжээ.

	— За яав, өөш олов уу? гэж Дугтуйт асуув.

	— Нэг ч шувуу жиргэхгүй байна. Ойр хол хаана ч шувуудын жиргээ сонсогдохгүй байна... гээд Бойтогт санаа алдлаа.

	— Өөш яав? Өөшөө яах вэ? Хэрвээ би эндүүрээгүй бол чамайг өөш ол гэж даалгасан байхаа хэмээн түүний яриаг Хөвдөн Сахалт тэсэлгүй таслав.

	— Энэ байна гээд Бойтогт өврөө уудалж тоглоомын хулганаа гаргаж. Хөвдөн Сахалт уруу сарвайв.

	— Юу гэнэ ээ? Энэ чинь... гээд Хөвдөн Сахалт сандрав.

	— Энэ миний тоглоомын хулгана. Би үүнийг шувуудын жиргээнийг сонсохын тулд өөшинд өгье гэж Бойтогт хэлэв.

	Хөвдөн Сахалт хулганыг болгоомжтой авч гачуурын мөчир дээр эвтэйхэн тавилаа.

	— Шувууд жиргэж байхын төлөө. шувууд жиргэж байхын төлөө миний хайртай хулгана яахаас ч буцахгүй гэж Бойтогт давтан хэлэв.

	— Баярлалаа. Чи яасан агуу сэтгэлтэй юм бэ? гэж Хөвдөн Сахалт хэлээд нулимсаа сэмхэн арчлаа.

	Нэгэнт урхи бэлэн болмогц Дугтуйт, Хөвдөн Сахалт хоёр гэнэт хэчнээн их ядарснаа мэдрэв.

	— Өнөөдөр бид хангалттай хөдөлмөрлөлөө гэж бодож байна. Тэгээд ч нар тонгойчхож, түүнээс гадна их ажил хийчхээд нуруугаар өвдөөд байна гэж Хөвдөн Сахалт хэлэхэд

	— Миний хоёр гар ч мэдээгүй болчхож. Өнөөдөр би хуруугаа ч хөдөлгөх чадалгүй байна гэж Дугтуйт гоморхов.

	— Миний гарын хуруу ч гайгүй байх шиг байна. Харин хөлийнхөө хурууг хөдөлгөж яасан ч чадашгүй. Байгальд нэг бяцхан дутагдал байна. Мөчир хөлийг өвдтөл хатгах юм гэж Бойтогт хэллээ.

	Ийнхүү анд нөхөд амрахаар шийдэв. Тэд идэж уугаад нар модны цаагуур далд орохоос бүр өмнө унтахаар хэвтэцгээв. Хөвдөн Сахалт газар хэвтсэн дороо нойрсов. Дугтуйт, Бойтогт хоёр машиндаа орж түдэлгүй дуугаа нийлүүлэн хурхирах нь мотороо унтраахыг мартсан мэт бөлгөө.

	 


ҮҮР

	 

	Алиман сарны туяа ч аглаг ойн дуу чимээ ч саад болсонгүй анд нөхөд шөнөжингөө бөх нойрсжээ. Хөвдөн Сахалт хамгийн түрүүн сэрж нүдээ нээвэл ойн зурваст хөгжөөнт нарны туяа наадан гийгүүлж байв. Гэвч түүнийг нар сэрээсэнгүй, харин сахалд нь нэгэн юм тонгочих.шиг хачин жигтэй болоход сэржээ. Хөвдөн Сахалт сахлаа нэг сайхан самная гэж гараа өргөтөл сахлаас нь нэг шувуу дэрхийн нисэхэд давхийн цочиж гараа буулгав!

	Тэр нь бяцхан бор бялзуухай байв. Шувуу хажуухан тийш нисэж, ойрх навчит мөчир дээр сууж, Хөвдөн Сахалтыг ширтэнэ. Хөвдөн Сахалт яахаа мэдэхгүй байв. Тэр шувууг айлгахгүйн тулд байрандаа таг чиг болж, болсон явдлыг тайван бодвол сахал дотор нь бас нэгэн юм хөдлөх шиг болохыг гэнэт мэдрэв.

	Хөвдөн Сахалт болгоомжтойгоор толгойгоо өргөж сахлаа харлаа, Тэгтэл сахал дотор нь таван өндөгтэй тохилог үүр байхыг хараад өөрийн эрхгүй амаа ангайн инээмсэглэв. Хөвдөн Сахалт шувууг айлгахгүйн тулд огт хөдөлгөөнгүй хэвтэхийг хичээн толгойгоо буулгав. Энэ нь тус болж, түдэлгүй шувуу дэрхийн нисэж үүрэн дээрээ ирээд өндгөө даран хэвтэв.

	Гэтэл машины хаалга нээгдэж, Бойтогт Дугтуйт хоёр хөгжөөнтэй шуугилдсаар гарч ирэн шувууг дахин айлгав.

	— Альберт ч баригдсангүй ээ! гэж Дугтуйт урхи руугаа урамгүй харж дуугарав.

	Харин Бойтогт мишээж:

	— Чиний муур хулгана болж тоглохтой адилгүй гэж Хөвдөн Сахалтын хэлдэг дэмий үг биш байна. Хулгана машины араас харайх нэг хэрэг, харин одоо мөчир дээр тайван хэвтэх өөр хэрэг, түүнийг хэн ч анзаарахгүй гэв.

	— Чиний ч зөв байж болох юм. Тоглоомын хулганад хамгийн гол нь хөдөлгөөн байх ёстой тиймээс ч дугуйтай байгаа юм гэж Дугтуйт хэлэв.

	Хөвдөн Сахалт дэмий юм чалчиж шувууг битгий айлгачхаач, чимээгүй бай гэж дохио өгөхийг оролдоно. Гэвч ямар ч тус болсонгүй. Бойтогт, Дугтуйт хоёр Хөвдөн Сахалтыг огтхон ч анхаарахгүй ажээ.

	— Тэгээд ч миний тоглоомын хулганаас хулганын үнэр үнэртэхгүй. Дэлхий дээрх амьтдад үнэр маш их хэрэгтэй. Хэрвээ амьтад өөр өөрийн үнэргүй бол амьтан биш л болж таарна гэдэг шинэ санаа Бойтогтод орж ирлээ.

	— Миний толгойд ч ийм юм орсонгүй шүү гэж Дугтуйт үнэнээ хүлээв.

	Тэгтэл шувуудын хувь тавиланд санаа түвдсэн Хөвдөн Сахалт тэсэж чадсангүй:

	— Харин чамд өндгөө дарж байгаа шувууны дэргэд ингэж гахай шиг бархирч байх бодол толгойд чинь оров уу, та нар яасан дүүрчихсэн амьтад бэ? гэж ууртай шивнэв.

	Дугтуйт, Бойтогт хоёр сая нэг юм Хөвдөн Сахалтын сахал дээрх үүрийг ажиглан шувууг гайхан харцгаав. 

	— Сахиус минь! Энэ чинь юу болж байна? хэмээн Дугтуйт шивнэв.

	— Гайхах юм юу байна аа. Шувуу муураас айхдаа үүртэйгээ миний сахалд нуугдсан бололтой гэж Хөвдөн Сахалт үл ойлгогдох юм бувтнав.

	— Ээ дээ энэ муусайн муурууд уу! Та нарыг нэг залхааж өгье өө! гэж Бойтогт шивнэв.

	Дугтуйт толгой дохиж:

	— Бид ажиллах хэрэгтэй, энэ үүрээс болоод бөөн ажил ундарч байна. Бид энэ үүрийг яах вэ? гэв.

	Гэтэл Хөвдөн Сахалт

	— Үүр байгаа газраа л байх болно. Одоохондоо намайг хүн байна гаж битгий бод, би байраасаа мөддөө хөдөлж чадахгүй нь ээ, юуны өмнө эдний ангаахай болтол эхээр нь даруулах хэрэгтэй байна. Тэгээд л учир нь олдоно биз гэж гэнэт дуугарлаа.

	— Үгүй мөн ярив аа гэж Бойтогт зэвүүцээд, — Чи чинь дэгдээхийг өөр дээрээ суулгаж байх болж байна уу, тэгээд Дугтуйт бид хоёр дэлхийн янз бүрийн асуудлыг зохицуулж байх болж байна уу? Тэгвэл дамнуурга хийж чамайг энэ бүхэнтэй чинь авч явсан нь дээр байна гэвэл

	— Дугуйтай дамнуурга хийгээд машиндаа залгавал ухаалаг болно. Тоглоомынхоо хулганын дугуйг авч дамнуургадаа хийвэл чиргүүл болчихно гэж Дугтуйт хэлэв.

	Тэр энэ санаандаа зоригжин урамшиж, өөрөө ч мэдэлгүй Дуугаа өндөр болговол шувуу айж, дэрхийн бослоо.

	— Харж байгаа биз дээ, шувуу дуунаас хүртэл айж байхад дамнуургын тухай ярихын ч хэрэг алга. Шувуу өндгөө дарж байхад тухай ямар ч яриа байж болохгүй. Нам жим, тайван байж өндгөө дардаг. Шувуу өндгөө дарж байхдаа өөр юманд самгарддаггүй.

	Бойтогт тоглоомын хулганынхаа дугуйг авхуулах дургүй байсан тул тэр даруй:

	— За яах вэ. Хэрвээ өндгөө дарсан шувуу үүнд тийм их тавтай байгаа бол Хөвдөн Сахалт эндээ үлдэг. Дугтуйт бид хоёр одоохон замаа хөөлөө гэхэд Дугтуйт толгой дохиж:

	— Гарцаа алга. Бид муурыг бүр зэрлэгшихээс нь өмнө олох ёстой гэж хэлэв.

	Ийнхүү цаг хугацаа маш бага байсан тул Дугтуйт машин уруугаа очиж жолооныхоо ард суув. Бойтогт түүний хойноос нь дагаснаа буцаж очин хулганаа авлаа.

	— Урхи дөшгүй үлдэх юм уу? Хамаг ажил талаар өнгөрөх гэж үү дээ? гэж Хөвдөн Сахалт айв.

	Одоо тэр Бойтогтыг хүчээр ч гэсэн саатуулмаар байвч сахал дотор нь шувуу үүрлэсэн болохоор яахин чадах билээ! Бойтогт ч үүнийг маш сайн ойлгож сэтгэл хангалуун мишилзэв.

	— Чи битгий санаа зов гэж халаасандаа хулганаа чихэх зуур хэлээд, — Энэ хулгана чухам юунд хэрэг болохыг яваандаа үзнэ гэв.

	Түдэлгүй Бойтогт, Дугтуйтын хажууд суусан байлаа. Мотор хүржигнэж машин ойн цоорхойгоос явлаа.Ойгоос сонсох моторын чимээ улам улам холдсоор эргэн тойрон нам жим болов.

	Шувуу ямар ч айх юмгүй үүрэн дээрээ дэрхийн сууж таг чиг болов.

	Хөвдөн Сахалт ч хөдөлгөөнгүй байх ажгуу. Тэр хязгааргүй огторгуйд нүүх хөвөн цагаан үүл, дүрс байдлаа өөрчлөхийг ширтэн хэвтэнэ. Нээрэн тэр үүл ширтэхээс өөр яах билээ! Ийм нөхцөлд өөр ажил үйлс бодоход хэцүү байв. Чиний сахал догор шувууны үүр байсан бол чи өөр ямар зугаа бодох билээ? Гагцхүү хөдөлгөөнгүй хэвтэж юу ч бодолгүй огторгуй ширтэх л үлджээ. Ингээд л болно. дуртай ч дургүй ч өөр аргагүй байлаа.

	Үүл ажиглах тусам яагаад ч юм мууртай улам л их адилхан санагдана. Тэгтэл бүх үүл яг л цагаан муур шиг болж, нэг хэсэг нь сууж, нөгөө нь унтаж, гурав дахь нь суниаж байх шиг харагдана. Нэгэн үүлэн муурын сүүл их урт сагсгар байх ажээ. Хөвдөн Сахалт санаа алдаж, нүдээ удаан анилаа. Тухайн үед муурын тухай бодохтой мантай, өөр бодох юм зөндөө байв. Тухайлбал нуруу,бэлхүүс шархирна.

	Огторгуйг бүрхсэн муурууд шувуунд саад болохгүй байгаа нь сайн ажээ. Шувуу ч мууруудыг анзааралгүй, ажил үйлсээ хийнэ. Дараа нь эцэг шувуу ирж энэ шувуунд идэх юм өгч байна.

	Эцэг шувуу эхлээд хажуугийн мөчир дээр сууж Хөвдөн Сахалтыг итгэлгүйхэн ширтэнэ. Дараа нь зориг гаргаж эх дээр нисэн ирж элдвийн хорхой шавж аманд нь хийж өгөөд шалавхан ой руу далд оров.

	Хөвдөн Сахалтад шувууг ажиглахаас илүү таатай юм байсангүй. Тэр сүүлийн үед онгон байгалиас удаан хугацаагаар хол хөндий байсан тул одоо шувуудыг маш сэтгэл хангалуун ажиглана. Эцэг шувуу ийш тийшээ сум шиг дүүлэн нисэж, алга болон дахин гарч, ирэхдээ хошуундаа ялаа, хорхой шавжтай ирэх бөлгөө. Тэр түдэлгүй Хөвдөн Сахалтад дасаж, түүнээс айхаа бүр болив.

	Тэгтэл бас нэг түвэг удсан ажил гарав. Эцэг шувуу эх шувуунд нэг удаа шавж авчирч өгөхөд Хөвдөн Сахалт өөрийн эрхгүй амаа ангайчихжээ. Тэр жигтэйхэн их өлсжээ. Хөвдөн Сахалт өглөөнөөс аваад амандаа юу ч хийгээгүй шүү дээ. Нөхөд нь ч түүнд идэх юм үлдээхээ мартаад яваад өгчээ. Сахалд ургасан өнгөрсөн жилийн аньсаа идэж дууссан байв. Тэгээд шинэ жимс ургатал бас хэдэн долоо хоног байгааг Хөвдөн Сахалт гашуудан бодлоо.

	Эцэг шувуу уг байдлын учрыг олсон бололтой дараа нь өт зууж ирээд олзоо Хөвдөн Сахалтын аманд хийхийг оролдоход нөгөө нь уруулаа жимийж амжжээ.

	— Гялайлаа гэж тэр сэтгэл уяран хэлээд, — Чи над сайхан хандаж байгааг ойлгож байна. Гэвч харамсалтай нь би өт, шавж залгиж чадахгүй. Би чамайг гомдоох дургүй байна, чиний төлөө хаврын сарын цох идэхэд ч бэлэн байна» гэвч чадахгүй байгааг харж байна уу. Цаад эх шувуу чинь санаа зовох юмгүйгээр миний сахал дээр өндгөө дарахад туслахын тулд түүнийг л хооллосон нь дээр. Тэгвэл л ангаахай чинь түргэн гарч чадна гэв.

	Хөвдөн Сахалтын үгийг эцэг шувуу ойлгосон эсэхийг хэлэхэд хэцүү байна. Ямар ч байсан тэр өтөө эх шувуунд өгч шинэ олз хайн нисэж явжээ. Хөвдөн Сахалт санаа алдсанаа ов хорхойгоо дарах гэж өвс таслан авч зажлав. Гэвч ямар нэмэр байх билээ.

	Хөвдөн Сахалт дахин санаа алдаж, энэ удаа тэр өөрөө урхинд орсноо мэдэв.

	 


БОЙТОГТ ЧАВХТАЙ БОЛОХЫГ МӨРӨӨДНӨ

	 

	Ой дахь буудалласан газраас улам цааш холдон зурайх ойн нарийхан замаар машин яаралгүй давхина. Дугтуйт замаа анхааралтай ширтэн мод мөргөчихгүйн тулд жолооныхоо цагаригийг болгоомжтой мушгина. Харин Бойтогт орчин тойрныг нухацтай ширтэнэ. Түүний харц бут сөөг, моддын оройг тасралтгүй гүйлгэн харах нь муур байх өчүүхэн ч сэжгийг анзаарахгүй байж чадсангүй.

	Гэвч эхлээд онцгой гойд юм анзаарагдсангүй. Эргэн тойрон нэлдээ тайван байлаа.

	Тэдний дээгүүр эргэлдэх хоёр нисдэг тэрэг ойн нам жимийг эвдэнэ.

	— Над аливаа бололцоотой шинжилгээний экспедиц маш таалагддаг юм. Юмыг шинжлэх гэдэг маш сайхан гэж Бойтогт хэлэв.

	Яг энэ үед Дугтуйт тоормосоо гишгэж, машинаа зогсоогоод:

	— Зам дээр мөр байна. Мөр бол шинжилгээний хамгийн тохиромжтой судлах зүйл гэж тэр хэлэв.

	— Тэгэлгүй яах вэ гэж Бойтогт зөвшөөрөөд, — Ямарваа амьтан гишгэсэн газар мөр үлддэг шүү дээ! Чухамхүү ийм маягаар ихэнх тохиолдолд мөрийг илрүүлдэг.

	Тэр хоёр машинаас гарч мөрийг харвал элсэн зам дээр тов тодорхой харагдана.

	— Муурын мөр байна хэмээн Дугтуйт хэлэв.

	— Маш олон мөр байна. Энд бүхэл бүтэн сүрэг муур явж өнгөрчээ гэж Бойтогт нэмж хэлэв.

	— Би ч гэсэн шинэ мөр байгааг мэдэрч байна хэмээн Дугтуйт бодлогошронгуй толгой дохив.

	— Мөр хөөх талаар аар саархан зүйл мэддэг хэнд ч гэсэн муурууд хол явж чадахгүй гэдэг нь тодорхой хэмээн Бойтогт хэлэв.

	Тэр мөр шинжилсээр ойгоос гарч замын дагуу нэлээд явж байгаад дахин ой руу эргэж одоо замын нөгөө тал руу гаталжээ. Муурын замд нэлээд үс ноос, шувууны өндөгний хальс байв.

	— Муурууд шувууны өндөг булаалдсан байна. Тэд өлссөндөө догширсон байна гэж Дугтуйт хэлэв.

	Дугтуйт Бойтогт хоёр ийнхүү дүгнэлт хийгээд машин дээрээ буцаж очин дахин замдаа гарлаа.

	Ойн зам улам энхэл донхолтой болсон тул маш удаан явлаа.

	— Адаглаад жаахан ч гэсэн хурдан явах юм сан гэж Бойтогт бодлогошронгуй хэлэв.

	— Ямар ч боломж алга. Ийм зам дээр яарвал даарна гэгч болно доо гэж Дугтуйт толгой сэгсэрнэ.

	— Ойлгомжтой байна гээд Бойтогт санаа алдаж, — Гэвч чи бидэн рүү муурууд дайрвал юу болохыг төсөөлөөч гэв.

	Дугтуйт ажиггүй хэвээр байх ажээ.

	— Тэд биднийг яах хийхийн зуургүй дайрна гэж би айж байна. Ер нь үнэн хэрэг дээрээ байдаггүй юмны тухай төсөөлөх шиг сонин юм байдаггүй гэж тэр анхааруулав.

	— Өнөөдөр нэг л ер бишийн юм болно гэсэн сэтгэл төрөөд байна. Над тийм совин татаад байна хэмээн Бойтогт түгшингүй хэллээ.

	Дугтуйт Бойтогтыг тайвшруулах гэж толь руугаа хартал санамсаргүй муурын сүрэг олж үзээд:

	— Ер бишийн юм ч болж байх шиг байна. Бидний хойноос муур хөөж явна! хэмээн дуу алдав.

	Бойтогт давхийн цочиж арын шил рүү очив. Одоо тэр мууран сүргийг харлаа.

	Уурлаж догширсон муурууд, муурууд...муурууд... хар саарал, хар саарал, хар саарал, хар-цагаан, цагаан хар, эрээн муурууд машины хойноос ойртон нэхсээр байлаа.

	Хамгийн түрүүнд үс нь өрвийн боссон лужир том шар муур харайна. Бойтогтын бодож байгаагаар бол тэр нь хамгийн уурссан, хамгийн аймшигтай муур байлаа. 

	— Нэг ч цагаан муур харагдсангүй. Тэгэхээр тэдний дунд Альберт байхгүй байж таарах нь ээ гэж Дугтуйт хэлэв,

	Харин Бойтогт чичирхийлэх дуугаар:

	— Ядах нь ээ ямар ч зэвсэггүй байдаг! Би багадаа чавхтай байж билээ. Нэг муу хулгайч шаазгай авчихсан юм. Чавхаар алим!, лийр унагаахад мөн ч аятайхан шүү гэв.

	— За тэгвэл чи ёстой мэргэн харваач юм аа хэмээн Дугтуйт хүндэтгэнгүй дуугарав.

	— Тэгэлгүй яах вэ. Хэрвээ жимсээ няцлахгүй гэвэл яг ишийг нь хараалах хэрэгтэй. Ээ дээ, над чавх байсан сан бол уу! Би энэ мууруудад үзүүлээд өгнө дөө! гэж Бойтогт ярилаа.

	— Чи хөргөгчөө үзсэн нь дээр байх аа. Муурт хаяад өгчих юм байж магад. Тэднийг адаглаад жаахан хоцроох юм сан гэж Дугтуйт зөвлөв.

	Бойтогт хөргөгчийн хаалгыг онгойлгож

	— Аарц л байна. Муур ямар аарц идэх биш дээ. Үүгээр хуурч чадахгүй гэж тэр хэлэв. 

	Дугтуйт хурдаа нэмэхийг хичээсэн боловч машин сэгсчиж тай тал тийш нь шидэлж гарчээ. Энэ хооронд муурууд ойртлоо.

	Тэд яах ийхийн завдгүй нөмрөн орж ирэв.

	Бойтогт арын шилээр харж, царай нь улам улам цонхийн

	— Энэ шар муур одоохон биднийг гүйцэх нь ээ гэж Дугтуйт толиноосоо нүд салгалгүй хэлэв.

	— Хогийн муу шаазгай гэж Бойтогт шивнээд, — Шаарны амьтан! Заавал ч үгүй чавхыг минь авчихдаг нь юу билээ! гээд шүд нь дагжив. 

	— Чи даарч байна уу? Эсвэл халуураа юу? гэж Дугтуйт санаа зовов. 

	— Арай ч үгүй байхаа гэж Бойтогт шивнэв.

	Дугтуйт болгоомжлуулах мэт хуруугаа гозойлгосноо тэр даруй жолоо дээр гараа буулгаж,

	— Тэгвэл шүдээ битгий дагжуулаад бай. Ийм замд хэлээ хавахад нэг их цаг орохгүй шүү хэмээн халамжлан хэлэв.

	Аз дайрахад нэлээд тэгш зам зурайлаа. Дугтуйт ч хурдаа нэмлээ. Машин, муур хоёрын хоорондох зай нэлээд холдов.

	Бойтогт жаахан байсхийгээд:

	— Чи ер нь гавьяа байгуулж байсан уу? гэж Дугтуйтаас асуув,

	— Харамсалтай нь үгүй шүү. Ер нь гавьяа байгуулах тийм төрхтэй амьтан биш дээ. Дугтуйт гавьяа байгуулах нь гайхамшиг гэдгийг зөвшөөр гэж Дугтуйт хариулав.

	— Ойлгож байна гэж Бойтогт толгой дохин, — Харин би бүр хүүхэд байхаасаа л баатар болохыг мөрөөддөг байсан юм. Гэвч аятай таатай тийм тохиолдол нэг ч учраагүй билээ. Харин одоо л тийм бололцоо гарлаа. Хясахад, чавх байдаггүй. Хэрвээ чавхтай сан бол баатарлаг гавьяа байгуулмаар л байна даа гэв.

	Энэ хооронд замын тэгш хэсэг дуусав.

	Дугтуйт аргагүйн эрхэнд хурдаа саахад муурууд машинд дахиад л ойртов. Шар толгойлогч арынхаа муураас бардам тавь гаруй алхам тасарч түрүүлжээ.

	— Чи тэр шар муурыг хараач нүд нь яасан догшин гялалзах юм бэ? гэж Дугтуйт хэлбэл Бойтогт:

	— Чавх байсан сан бол, би тэр гялалзаад байгаа нүдэн дээр нь манасхийтэл тавиад өгөх юм сан хэмээн хэлэв.

	Бойтогтыг ийнхүү хэлтэл шар муур нэг хол үсэрч машин дээр лүгхийн гарах сонстов.

	— Харуул! гэж Бойтогт айн чарлав.

	— Машины дээврийг маажиж байна гэж Дугтуйт түгшингүй хэлэв

	Дээврийн нимгэн төмрийн цаанаас муур толгой дээр хорсолтой дуугарах нь сонстоно.

	Тэгтэл Дугтуйт замын хажууд чулуу байхыг ажиглаж, зоригтой шийдвэр гарган:

	— Сайн бариарай! гэж Бойтогтод хашхирлаа.

	Тэрхэн агшинд баруун урд дугуй чулуу мөргөж, тэргэнд байсан хайруул, сав суулга харжигнан машин харайв. Муур гялгар дээвэр дээр тогтож чадсангүй өнхөрч газарт шидэгдэв.

	Бойтогт арын цонхоор харж:

	— Сайхан уналаа, дөнгөж л амьсгаатай байх шиг байна. Тэгэх л хэрэгтэй байсан юм гэв.

	Гэвч цаад муурууд нь огт юу ч анзаараагүй мэт түрүүчийнхээ адил машиныг хөөж, өнөөх толгойлогчийн оронд нүүрс шиг хар муур түрүүлж явна.

	— Шинэ толгойлогчийн хоншоор нь түрүүчийнхээсээ улам ч аймшигтай юм гэж Бойтогт хэлээд, — Хэрвээ чавх минь над байсан сан бол би түүнийг том боргоцойгоор харвах байсан даа.Тэр амаа ангайчихсан байна гэж Бойтогт гунигтай хэлэв.

	— Амаа ангайсан нь ямар хамаатай юм бэ? гэж Дугтуйт гайхав.

	— За үгүй дээ, хэргийн учир аманд биш түүн рүү харвах боргоцойнд байгаа юм. Хэрвээ боргоцой хэчнээн л өргөстэй бол муурын аманд сайн шигдэнэ. Тэгээд энэ муур амаа хамхиж чадна гэж үү дээ гэж Бойтогт тайлбарлав.

	Дугтуйт гайхан толгой сэгсэрч:

	— Чи үнэхээр чавхаар сайн харвадаг байсан юм шиг байна гэв.

	— Чавхдах нь үнэхээр нарийн төвөгтэй ажил байгаа юм. Алим, лийр, ямар нарийн шилбэтэйг чи бодоод үз л дээ. Шаазгайн төрөлтөн өөдгүй амьтад гэж Бойтогт бас нэгэн юм нэмж хэлэх гэтэл огт санамсаргүй хачин явдал болж, үгээ гүйцээлгүй таг болов.

	Замын тойруугаар эргэтэл ой гэнэт дуусаж өмнө ус цэлийн харагдав. Нуур байх ажээ. Ингээд урд ус, ард хорсон уурссан муурууд ажээ. Зам яваад нуур луу орчихсон тул эргэх газар байсангүй.

	Дахиад л Бойтогт бүр чанга дагжин чичрэв.

	— Одоо яадаг билээ? хэмээн шивнээд, нүдээ анивчив.

	Бодох цаг ч байсангүй.

	— Муур уснаас айдаг юм гэж Дугтуйт товч хэлээд, байдаг хүчээрээ гишгүүрээ жийв.

	Машин галзуурсан мэг хурдтай явсаар нуруу руу шууд яваад орчихлоо.

	 


ГАВЬЯА

	 

	Машин эргээс хориод алхмын зайтай усан дотор зогсоно. Нуурын дунд модтой аятайхан арал харагдана. Гэвч тэр арал дээр очих ямар ч бололцоогүй бөгөөд эргээс холдох тусам ус улам улам гүн болно. Ус машины цонхоор татна. Эрэг дээр муурууд хүлээж байгаа болохоор эргэж гарах тухай ярихын ч хэрэггүй байлаа

	— Чи сэлж чаддаг уу? гэж Бойтогт асуув.

	— Мэдэхгүй байна. Нэг ч удаа сэлж үзээгүй. Сэлэхэд хамгийн тохиромжтой хувцас энэ дугтуй шиг над санагддаг. Тэгээд ч бусдаас их содон харагдах байх гэж зовдог юм хэмээн Дугтуйт ичингүйрэн хариулав,

	— Би чамайг ойлгож байна. Би ч гэсэн тийм гарамгай сэлүүрч биш ээ. Би амьдралдаа нэг л удаа ус руу харайн орсон юм. Тэгэхдээ хүүхэд байхдаа санамсаргүй худагт уначихсан юм хэмээн Бойтогт хэлэв.

	— Чингэхлээр бид машинаасаа гарч болохгүй нь шив дээ гэж Дугтуйт шийдвэрлэв.

	— Тэгэлгүй яах вэ. Бас бидэнд чавх байдаггүй гээд Бойтогт толгой дохив.

	— Бид хоёрт хийлдэг тоглоом л хэрэг болох байж дээ. Хийлсэн тоглоом усанд живэхгүй маш хэрэгтэй гэлцдэг. Тийм тоглоомтой бол ч бид сэлж чадахгүй ч гэсэн арал дээр хүрч чадах л байсан даа хэмээн Дугтуйт санал гаргав.

	Гэвч хийлдэг тоглоом хаанаас авах билээ.

	Харин ёстой муурууд л ихэд хийлсэн мэт харагдана, Тэд Дугтуйт, Бойтогт хоёрыг хэчнээн өрөвдөлтэй байгааг сайн ойлгосон бололтой.

	Тэд машиныг жигшин хорссон харцаар ширтэж, эргийн дагуу өдсөн байдалтай ихэмсэг дүртэй холхино.

	— Би шувуу, араатанд огт хар буруу санадаггүй. Гэвч шаазгай, муур хоёрыг дээрэмчин гэдэгт итгэж байна. Хулгайч, дээрэмчин хоёр ав адилхан нүнжиггүй гэдэгт гайхах юм огт алга! Шаазгай чавх хулгайлж байхад муур биднийг нуур уруу хөөж, живүүлэх гэж байна хэмээн Бойтогт ярив.

	— За битгий дэврүүлээд бай. Тэгэх дээрээ ч тулаагүй байна шүү. Тэр ч байтугай ус машинд ороход бидний толгой ямар ч байсан усан дээр л байж, агаар дутахгүй байх болно гэж Дугтуйт хэлэв.

	— «Агаар аа!» хэмээн Бойтогт даажигнан, — Агаар ч дутахгүй нь дутахгүй! Харин ганцхан агаараар амьдарна гэж үү. Өлсөж үхэх нь живж үхэхээс дээргүй, хэрвээ бид эндээ түгжигдвэл өлсөж үхэх нь лавтай гэв. 

	Дугтуйт тайван хэвээр байж:

	— Өлсөж үхэх ч болоогүй байна. Хөргөгчид аарц байна гэж чи өөрөө хэлсэн шүү дээ. Түүнийгээ идэж, цай чанаж ууна. Бидэнд уснаас л өөр юм алга гэж итгэлтэй хэлэв. 

	Аарцны талаар ярихад Бойтогтын шүлс гоожиж, үхэх тухай бодол нь тонилжээ.

	— Бид өнөөдөр өглөөний унд уугаагүй шүү дээ. Нэг аарц ч юм уу, хоёр аарц идвэл хор болохгүй дээ гэж тэр хэллээ. 

	Дугтуйтын ч хорхой хүрч:

	— За яах вэ. Үнэхээр жаахан идэцгээе. Гэдэс цатгалан бол тархи сэргэлэн гэдэг байх аа гэв. 

	— Чи юу гэж хэлэв ээ? Энэ чинь ардын цэцэн үг үү? хэмээн Бойтогт гайхлаа.

	— Өө уучлаарай. Би сэтгэл хөдлөхөөрөө бүх зүйр цэцэн үгийг хутгачихдаг юм гээд Дугтуйт ичингүйрэн инээмсэглээ.

	Тэр жаахан бантсанаа нуух гэж өглөөнийхөө ундыг бэлтгэхээр цонхны шилээ хянуур буулгаж тогоо дүүрэн цэвэр тунгалаг ус дүүргэж буцалгагч дүрүүлээ авлаа.

	— Байзнаач! гэж Бойтогт хэлээд, — Бид яаж ус буцалгах юм бэ? машин явж байхад л дүрүүл улайсдаг шүү дээ гэв.

	— Өө тийм, зүйтэй гээд Дугтуйт улам их мэгдэн улайн, — Сэтгэл догдлоод би мартаж орхижээ. Жаахан явах хэрэгтэй болох нь ээ гээд жолоондоо сууж, мотороо асаав.

	— Байзнаарай! Цаашаа явахаар ус гүнзгий, үйж үхнэ! гэж Бойтогт айлаа.

	Дугтуйт хэдийгээр сэтгэл түгшивч огтхон ч хайхарсангүй ажиллав. Эхлээд ухарч дараа нь эргийн дагуу зугуухан тойрч явлаа.

	Аз дайрахад нуурын ёроол бараг тэгш тул машин саадгүй явав.

	Бойтогт ч түдэлгүй тайвширч, дүрүүлээ савтай усанд дүрэв.

	— Харж байгаа биз дээ. Ингээд л муураас аврагдана. Нуурыг тойрон явж нөгөө талын эргээр гарч явъя гэж тэр итгэлтэй дуугарав.

	Гэвч муурууд Дугтуйтын хөдөлгөөнийг ажиглаж, эргийн дагуу бас, хөдөлцгөөв.

	Тэднийг хуурах тийм ч амаргүй нь тодорхой болов.

	Бойтогтын дүрүүлээ барьж байгааг Дугтуйт хараад гэнэт Хөвдөн Сахалтаа санав.

	— Хөөрхий муу найз минь. Тэр биднээс дооргүй өлсөж байгаа даа. Сахал дээрээ үүртэй болохоор булаг ч хүрч чадахгүй байгаа даа гээд санаа алдав.

	— Гэлээ ч гэсэн тэр хуурай газар байгаа шүү дээ. Усанд живэхийг хүлээж суухаас өндгөө дарсан шувуу суулгах нь дээр дээ гэж Бойтогт хэлэв. Энэ хооронд савтай ус буцлав. Дугтуйт машинаа зогсоож, Бойтогт ширээн дээр аяга, аарц тавив. Тэд өглөөнийхөө зуушийг идэж амжаагүй байтал нэг их чимээ гарлаа.

	— Нисдэг тэрэг! Хэмээн цонхоороо харсан Дугтуйт мэдээлэв. Одоо Бойтогт шилэнд түргэн наалдаж нууран дээгүүр зугуухан эргэлдэх час улаан том нисдэг тэргийг харлаа.

	— Бидэн рүү ирж байгаа бололтой гэж Бойтогт хэлэв. 

	Үнэхээр ч удсангүй нисдэг тэрэг машины чанх дээрээс доошилж агаарт тогтоход Дугтуйт, Бойтогт хоёр цонхоор цухуйв.

	— Биднийг харж байна хэмээн Дугтуйт таамаглав.

	Гэвч нисдэг тэрэг улам улам доошилсоор олсон шат буулгавал үзүүр нь цонхны орчим дүүжигнэнэ.

	— Өө! Биднийг аврах гэсэн юм байна! хэмээн Бойтогт ухаарав.

	— Нээрэн л тийм бололтой гээд Дугтуйт толгой дохивч харамсалтай нь энэ бололцоог ашиглаж чадахгүй. Миний хувьд энэ машин ахмадын хөлөг онгоц гэсэн үг. Харин ахмад хэзээ ч хөлгөө орхиж байгаагүй билээ. Түүнээс гадна би Дугтуйтай болохоор олсон шатаар битгий хэл чулуун шатаар ч өгсөхөд эвгүй байдаг. Түүний гайхаж байгааг харж байна уу. Эрхэм нөхөр минь баяртай! Хөвдөн Сахалтад мэхийн ёслоорой!

	— Аа-хаа гээд Бойтогт хахаж цацан, — Чи намайг хар амиа аварч, нөхрийнхөө хувь тавиланг гаргуунд нь хаядаг нинжин сэтгэлгүй амьтан гэж үнэхээр бодоогүй биз? Хэрэв чи үлдвэл, би ч үлдэнэ. Тэгээд ч би энэ шатан дээрээс амьдралдаа хоёр дахь удаагаа ус руу санамсаргүй үсрэх болно гэв.

	Бойтогтын үг Дугтуйтын сэтгэлийг ихэд догдлуулав. Тэр нисдэг тэргэнд цааш нисэх дохио өгөн:

	— Энэ тохиолдлыг тэмдэглэн цай ууцгаая гэж нөхөртөө хэлэв.

	Харин Бойтогт холдон яваа нисдэг тэргийг бодлогошронгуй харцаар үдэж, уртаар санаа алдав.

	— Ингээд нисээд явчихлаа гэж тэр гунигтай хэлээд, Биднийг галзуурсан гай гамшгийн өмнө орхиод нисээд явчихлаа. Цай ч хөрчихсөн бололтой гэв.

	— За тэр ч яах вэ гээд Дугтуйт инээж, — Дүрүүлээ хийчих би нэг жаахан яваадахъя гэв.

	Бойтогт дүрүүлээ авч, гэнэт гүн бодолд автан таг болов. Дараа нь царай туяарч:

	— Дугтуйт аа сонсооч! гэж сэтгэл хөдлөн дуугараад, — Энэ том хүчирхэг дүрүүлээр бүхэл бүтэн нуур ч буцалгаж болно гэж чи нэг удаа хэлсэн байх аа!

	— Тэгээд юу гэж? хэмээн Дугтуйт асуув.

	— Бид яагаад түүнийг чинь хийж болдоггүй билээ. Ус буцлахаараа ууршдаг биз дээ? Хэрвээ чи дүрүүлээрээ худлаа л сайрхаагүй юм бол энэ муу нуурыг уур болгож ядах юу байх вэ!

	— Тэгээд яах юм бэ? хэмээн Дугтуйт гайхав.

	— Чи ойлгохгүй байна гэж үү дээ? Нуур уур болмогц бид нөгөө эрэг дээр тайван яваад гарчхаж болно шүү дээ! гээд Бойтогт инээмсэглэв.

	Тэр өөрийн төлөвлөгөөг ихэд магтсан тул Дугтуйтад хийгээд үзье гэсэн сонирхол төржээ.

	— За яах вэ, үзээд алдъя л даа. Харин бид өөрсдөө л хайлчихгүй юм сан хэмээн тэр хэлэв.

	— Боль доо гэж Бойтогт зангаад, — Уурын эмчилгээг эмч нар зөвлөдөг юм. Уур ч хөвдийн ханднаас ашигтай шүү гэв.

	Дугтуйт маргасан ч үгүй замдаа гарахад Бойтогт цонхоо онгойлгож усанд дүрүүлээ хийв.

	Цаг, хоёр цаг, гурван цаг өнгөрлөө. Удтал дуугүй явснаа Дугтуйт:

	— Би аарцаа идээгүй байна шүү дээ хэмээн хэлэв.

	Гэвч Бойтогт хариу өчихийн оронд:

	— Уур! гэж дуу алдав.

	Үнэхээр уур савсахыг хараад Дугтуйт нүдэндээ итгэсэнгүй.

	Хагас цаг өнгөрсний дараа нуур тэр аяараа буцалж, поржигнов. Усны түвшин харсаар байтал буурч, тэртээ дээр хар үүл бөөгнөрөв. Түдэлгүй нуурын ёроолоор хаашаа ч явж болох болов.

	— Харин одоо түргэн шиг тэр эрэг дээр гаръя гэж Бойтогт шамдав.

	— Тэр эрэг гэж хэлэхэд ч амархан л даа, хэрэв би тэр эрэг хаана байгааг мэддэг сэн бол гээд Дугтуйт санаа алдав.

	Өтгөн уурын дунд хэдхэн алхмаас цааш юу ч үл харагдах агаад Дугтуйт нууран дундуур таамгаар явж зүг чигээ алджээ.

	— Ус уур болмогц л азарган бороо цутгана даа гэж Бойтогт хэлээд, — Бүхэл нуур тэнгэрт тогтож чадахгүй шүү дээ. Бас түүнээс эрт муурууд бидэн руу дайрна, яагаад гэвэл уурын хөшиг арилчихна гэв.

	Бойтогтын зөгнөн хэлсэн үг санаснаас бүр эрт биелэв.

	Нуур дээгүүр хөшиглөж байсан уур гэнэт замхарч, шингэж байгаа нарны туяа орчин тойрныг хурц гийгүүлэв. Бойтогт, Дугтуйт хоёр зэрлэгшсэн муурын сүрэг тэдэн рүү харайж байхыг хараад айдас хүрлээ.

	Энэ үед машин арлын дэргэд очсон байлаа. Эсрэг талын эрэг хүртэл яг нуурын тал үлджээ.

	— Урагшаа! гэж Бойтогт хашхирахад. Дугтуйт жийхээрээ жийж байлаа.

	Тэгтэл азарган бороо цутгаж гарлаа. Огторгуйд хурсан ус ширгэсэн нуурын хонхорт шуугин шаагин цутгав. Машины бүхээг дээр устай борооны том том дусал нижигнэв. Эргэн тойрон булингартай ус шаагина.

	— Урагшаа! гэж Бойтогт дахин бархираад, — Гишгээч ээ гишгээч бид живэх нь! гэв.

	Машин эрэг дээр гарах тэр үед муурууд арал дээр гарч байв.

	Энэ ч ёстой том амжилт боллоо. Яагаад гэвэл нуурын ус аймшигтай хурдан нэмэгдэж байв.

	— Бид аврагдлаа гэж үү дээ? хэмээн Дугтуйт сонстох төдий асуугаад машинаа зогсоов.

	— Аврагдлаа гэж Бойтогт бас л шивнэв.

	Тэд сөхөрч унатлаа ядарчихсан улс машинаасаа гарцгааж, азарган бороог ч анзааралгүй тэврэлдэв.

	Бороо гэнэт орсон шигээ, гэнэт зогсов. Нуурын тэртээгээс муурын аймшигт чарлалдах сонстоно.

	— Муурууд арал дээр хашигджээ! хэмээн Бойтогт сүржин, дуугараад, — Хэнд ч муу юм хийж чадахгүй арал дээр бид тэднийг хуурч үлдээлээ. Дугтуйт аа, энэ чинь л ёстой гавьяа даа, мэдэж байна уу гэв.

	Бяцхан шувуу хөгжөөнтэй жиргэсээр тэдний дээгүүр нисэж өнгөрөв.

	 


ОЙН ЦООРХОЙД БОЛСОН АДАЛ ЯВДАЛ

	 

	Хөвдөн Сахалт ойн цоорхойд хэвтэж:

	— Ийм ая зантай байдаг байжээ. Дүрслэн хэлбэл би чинь шувууд үүрээ зассан мод шиг болж байх шив дээ. Ялгаа нь гэвэл мод босоо, би хэвтээ л байна. Бас мод аливаа бололцоотой шим тэжээл, шүүсээ үндсээрээ авч байдаг бол би үндэсгүй болохоор балга ч ус ууж чадахгүй ажээ хэмээн бодлогоширно.

	Удаан хэвтсэндээ нуруу үнэхээр их шархирна.

	«Би юуны төлөө ийнхүү шаналах ёстой болж байна?» гэж Хөвдөн Сахалт цөхрөн бодно.

	Тэгтэл үүний хариу шиг сулхан чимээ сонстов.

	Сахлаас нь «шив-шив, шив-шив» гэх сонстов. Анхны ангаахайн гэр хагарчээ.

	— Бяцхан амьтан минь тавтай морил! гэж Хөвдөн Сахалт сэтгэл хөдлөн шивнээд, — Энэ асар том нарийн төвөгтэй боловч сонин ертөнцөд тавтай морил гэв.

	Тэр нуруугаа өвдөхийг ч, ангаж, өлссөнөө ч мартав. Тав тух алдаж зовж зүдэрснээ ч тэр дороо мартав. Тэр өөрийгөө бараг л тэр ангаахайн эцэг шиг нь санав.

	Тэгтэл дахиад л чимээ гарч, бас чарлах сонстож хоёр дахь ангаахай хагарлаа, дараа нь гурав, дөрөв, тав дахь ангаахай гарлаа. Амьдрал мэдэхгүй таван булбарай амьтан байх ажээ.

	Эх шувуу хоосон хальсыг авах гэж үүрнийхээ ирмэг дээр харайн суув. Тэр үрстээ сэтгэл маш хангалуун байгаа бололтой ажээ. Одоо Хөвдөн Сахалт тэднийг харж чадлаа. Таван өрвийсөн хөөрхөн амьтан нэгэн зэрэг амаа ангалзуулах бөлгөө.

	— Миний бяцхан амьтад! хонгорууд минь! Бид ингээд гэрээсээ гардаг байжээ. Та нар амьдрал гэгддэг байгалийн хамгийн онгон, хамгийн сайхан агшинд оролцохоор төржээ. Та нар гэрэлт хорвоотой хамгийн хүнд үед, хамгийн хүнд үед золголоо гэж би та нарт шууд хэлэх ёстой. Та нарыг шувуудын хөгжөөнт баясгалант жиргээ угтлаа гэж үү дээ?

	Үрс минь үгүй шүү, шувуудын жиргээ сонстохгүй байна! Ээж чинь та нарыг хөгжөөнтэй талархан шуугих моддын титэм дээр дарсан гэж бодож байна уу? Ээ, үгүй шүү, тэр аргагүйн эрхэнд миний сахал дээр та нарыг дарсан юм шүү! Яагаад гэвэл ой дотор гай гамшиг, болсон юм. Сүүдэрлэг сайхан шугуй, цэцэгт умбасан нугыг цусанд дуртай муурын дээрэмчид эзэлжээ... хэмээн Хөвдөн Сахалт ярилаа.

	Тэр агшинд урьдахаасаа нэлээд чанга чимээ дахин гарлаа.

	— Энэ чинь юу байдаг билээ? Үүрэнд таван өндөг байсан шүү дээ. Яг л илүү ч үгүй дутуу ч үгүй тав байсан гэж Хөвдөн Сахалт гайхав. 

	Энэ удаад юм дуугарсан боловч дараа нь жийг жууг хийсэнгүй. Тэгээд хагарах чимээ хаана ч гарч болно, гэхдээ гагцхүү түүний сахал дээр л болохгүй гэж Хөвдөн Сахалт ухаарав.

	Хөлийн доор хуурай мөчир хугарах адил ойн Цоорхойн зүгээс шажигнах чимээ сонстов.

	Хөвдөн Сахалт нүдээ том болгон харвал түүнийг том бор муур ширтэх ажээ!

	«Аа тийм бий, муу дээрэмчин хүрээд иржээ. Хөөрхий ангаахай руу л гэтэж яваа байх нь ээ» хэмээн Хөвдөн Сахалт зориг орон зайлуулан бодов.

	Муурын зан ааш Хөвдөн Сахалтын болгоомжлолыг батлав. Олсон олзоо отдог муурын заншлаар тэр араатан сэмхэн зугуухан мөлхөнө.

	Аюул нөмөрч байгааг эх шувуу ч анзаарлаа. Тэр цөхрөн чарлах агаад өөд цойлох гэсэн авч үрсээ санаж, муурын анхаарлыг биед татахыг оролдов. Далавч нь гэмтсэн мэт арчаагүй чирсээр үүрнээсээ холдон дээр дээр харайн гүйлээ. Гэвч муур эх шувууны аальд хууртсангүй. Тэр эх шувууг хайнгадуухан харцаар хяламхийн, Хөвдөн Сахалт руу гэтэн мяраасаар байв.

	«Энэ эрээ цээрээ алдсан дээрэмчнээс ангаахайнуудыг хамгаалж чаддаг болов уу. Хэвтсэндээ хөл гар хөшчихөж, өлссөндөө огт тамир тэнхэлгүй болчхож» хэмээн Хөвдөн Сахалт сэтгэл шимшрэн бодлоо.

	Муур түүн рүү маш хурдан дайрсан тул тэр дахиад өөр юм бодож амжсангүй. Муурын ногоон нүд галзуурсан мэт гялалзаж, хумс нь үүрийг бүрэлгэхэд бэлэн байв.

	Хөвдөн Сахалт үүрийг хоёр гараараа хааж, баруун хөлөөрөө дайсныг өшиглөхөд бэлтгэв. Тэр үүнээс өөр юу ч хийх билээ.

	Тэгтэл муур ууссан мэт алга болов. Тэр зүгээр л байхгүй болов.

	— Газар цөмөрчхөөгүй байгаа гэж Хөвдөн Сахалт гайхав.

	Тэр даруй муурын өрөвдөлтэй дуу сонстов. Уг дуу нэлээд газар дороос сонстох ажээ.

	— Занганд орчхож! Ангаахайнууд аврагдлаа гэж Хөвдөн Сахалт ухаарав.

	Амсаж өнгөрүүлсэн зовлондоо болон асар их баяр баясгаландаа зүрх нь улам ч хүчтэй цохилно.

	Эх шувуу үүр лүүгээ яаран нисэж ирээд, ангаахайгаа хошуугаараа ээлж дараалан илэн таална.

	— Эд аврагдлаа. Ямар их аз жаргал вэ! хэмээн тэрхүү байдлыг ажиглан сэтгэл догдолсон Хөвдөн Сахалт давтан давтан хэлнэ.

	Тэгтэл тэр ер бишийн их ядарснаа мэдрэв. Түүний амьсгал аажмаар тайвширч, нүдээ зугуухан анилаа.

	Тэр дахин аз жаргалтайяа мишээж, эцэг шувуу баяр баясгалантайгаар жиргэн ирж, эх эцэг хоёр шувуу үүрээ хэрхэн авч нисэхийг бүр нойрон дундаа сонсов.

	Хөвдөн Сахалт бөх сайхан нойрсоно. Тэгээд машин ойртон ирж зогсон Бойтогт, Дугтуйт хоёрыг гарч ирэх чимээнд сэрлээ.

	— Шувуу үүрээ аваад аль эрт нисчихсэн байдаг манай эрэлхэг Хөвдөн Сахалт хуучин хэвээр харуулдаа хэвтэж байдаг гээд Бойтогт хөхөрлөө.

	— Би нэг жаахан зүүрмэглэчхэв. За та нарын ажил үйлс ямар байна даа? гэж Хөвдөн Сахалт бувтнаад шалмаг өндийж суув.

	— Дугтуйт бид хоёр гавьяа байгуулсан. Харин чи? гэж Бойтогт ихэмсгээр хэллээ.

	— Би ямар ч гавьяа байгуулаагүй. Харин нэг мундаг муур барс шиг үсрээд дайрсан шүү! Одоо урхинд маань орчихсон сууж байх ёстой гэж Хөвдөн Сахалт даруухан хариулав.

	— Урхинд аа? хэмээн Дугтуйт дуу алдав.

	— Ямар ч байсан би тэгж бодож байна гэж Хөвдөн Сахалт хэлээ.

	Хөвдөн Сахалт ч босож, тэр гурав урхи руугаа очицгоов. Гачуурын мөчрийн завсраар муурын хоншоор цухуйж ногоон нүд нь тэднийг ширтэх ажээ. 

	— Энэ дээрэмчин шувууны үүр лүү дайрах гэсэн юм. Гэвч аз дайрахад түүний зам дээр урхи байжээ. Муур цагаан биш, саарал нь харамсалтай байна. Та нар Альбертын талаар юм мэдээгүй биз? хэмээн Хөвдөн Сахалт ярилаа.

	Дугтуйт толгой сэгсэрч:

	— Бидэнтэй цагаан муур огт тааралдсангүй гээд Бойтогт тэр хоёр юу хийж, ямар зовлон зүдүүр амссанаа нэгд нэгэнгүй ярив:

	— Альберт ойд лав байхгүй байх. Хэрвээ орчин тойрон нэг муур ч явж байсан шувууд миний сахлаас үүрээ авах зүрх байхгүй сэн. Эцэг шувуу ой дээгүүр нисэж аюул өнгөрснийг ойлгосон бололтой гэж Хөвдөн Сахалт ярилаа.

	— Тэгвэл эмгэнд энэ баригдсан саарал муурыг аваачиж өгье. Хараач энэ саарал муурын хүзүүнд цэнхэр биш ч гэсэн бор саарал туузан бүч байна гэж Бойтогт санал гаргав.

	— Тэгэхээс биш яах вэ. Цагаан муур хаана ч алга байхад саарал муур эмгэнийг тайвшруулаг гэж Дугтуйт зөвшөөрөв.

	— За, за, юуны өмнө идэж ууж, сайн унтах хэрэгтэй. Маргааш өглөө замдаа гарахад хамгийн таатай цаг гэж би үзэж байна хэмээн Хөвдөн Сахалт хэлэв.

	Үүнийг санал нэгтэй зөвшөөрөв.

	 


ДУГТУЙТ ЯРУУ НАЙРАГЧ БОЛСОН НЬ

	 

	Маргааш өглөө нь Хөвдөн Сахалт нүдээ нээмэгц машин руугаа харайж:

	— Босоорой! Босоорой! Какао ууж бялуу идэхийг бодъё! гэж хашхирав.

	Эмгэн Альбертыг буцаан авчирч өгвөл какао чанаж, бялуугаар дайлна гэсэн амлалтаа саарал муур аваачихад өгнө гэдгийг анд нөхөд ерөөсөө итгэхгүй ажээ. Гэвч өчигдөр аарцаа юу ч үгүй идсэн учир хоол идэх хүслэн их байсан болохоор сайнаар бодож итгэж байв. 

	Бойтогт хаалгаа онгойлгож:      

	— Дугтуйт хаана байна? хэмээн нойрмоглон нүдээ арчин сонирхов.

	— Дугтуйт аа? Тэр машиндаа унтаагүй юм уу? гэж Хөвдөн Сахалт гайхав.

	— Орой хуучнаараа л унтахаар хэвтсэн юм. Харин одоо ор нь хоосон байна гэж Бойтогт хэлэв.

	— Юу ч ойлгохгүй байна гэж Хөвдөн Сахалт бувтнав. Тэгээд хоёулаа сандран дуугаа хураав. Тэгтэл нам жимд гэнэт мэгших сонстов. Ойд холгүй хүн уйлах ажээ. Энэ чинь Дугтуйт биш байгаа даа?

	— Дугтуйт аа! Дугтуйт чи хаана байна? хэмээн Бойтогт хашхирав.

	Уйлах чимээ намдсаар намдсаар огт нам жим болов. Тэгтэл Дугтуйтын уйтгартай, тасалдангуй сонстох төдий дуу гарч:

	— Би... Би энд байна. Би... ган-цаард-мал байна! гэлээ.

	— Тэр ганцаардмал байна гэж Хөвдөн Сахалт ухаарав.

	— Тэр өчигдөр надтай хамт гавьяа байгуулж байсан, харин өнөөдөр нялх хүүхэд шиг гонгинож байдаг гэж Бойтогт тээнэгэлзэн хэлбэл Хөвдөн Сахалт:

	— Дугтуйт үнэхээр аймшигтай хачин араншинтай бололтой гэж нэмж хэлэв.

	Сайх хоёр дуу гарсан зүг рүү очвол бутны доор Дугтуйт сууж байхыг түдэлгүй харлаа. Тэр мэлмэртэл уйлж, гартаа бөөн захиа барьжээ.

	— Чи чинь юу хийж байна? гэж Хөвдөн Сахалт дотно асуув.

	Дугтуйт дахин гонгинож:

	— Би ганцаараа байна гээд мэгшиж, — Би урьд нь уншиж амжаагүй байсан сүүлчийнхээ захиаг уншлаа.

	— Өө, чи ганцаараа юм биз дээ! гэж Бойтогт уурсаад, — Хөвдөн Сахалт бид хоёр юу юм бэ гэж асуухыг зөвшөөрнө үү? Эсвэл бид чамд анд нөхөд биш юм уу? Чи өөрөө л ганцаардаж байна гэж бодсоноос биш чамайг хэн ч хажиглаж хөөгөөгүй гэв.

	— Уучлаарай! гээд Дугтуйт царайгаа баяр баясгалантай болгохыг хичээн, — Та нар миний анд нөхөд шүү дээ. Би тэнэг юм ярьчихаж, би захиандаа ихэд итгэчихсэн байна гэлээ.

	— Чи тэнд юу гэж бичсэнээ огт санаж чадахгүй байна уу? гээд Хөвдөн Сахалт толгой сэгсэрвэл:

	— Тэгвэл сонс л доо, намайг ойлгож юу магад гээд Дугтуйт санаа алдав.

	Тэр түрүүнд гарт өртсөн захиаг авч:

	— «Эрхэм Дугтуйт аа! Миний хөөрхөн хүү! Энэ Хэдэн мөрийг чамд бичиж байгаа хүн би хэчнээн золгүй байгааг чи ойлгохгүй. Би энэ асар уужим дэлхийн бөмбөрцөг дээр ганцаараа аймшигтай, ганцаардмал байна. Надтай мэндэлж гар атгах нэг ч хүн алга. Эрхэм Дугтуйт минь над ганц ч найз нөхөр байхгүйг чи мэдэж байгаа шүү дээ...» хэмээн чанга уншив.

	Ингээд дуу нь тасарч, нулимс нь асгарлаа.

	— Чи энэ захиануудаараа яах гэж өөрийнхөө урмыг хугалж байдаг юм бэ? Ингэлээ гээд юу болох юм бэ? хэмээн Хөвдөн Сахалт хэлээд санаа алдав.

	— Юу ч болохгүй гээд Дугтуйт енгинэж, — Зүгээр л би ийм захиа явуулж, авч дассан юм гэлээ.

	— Бид чамайг энэ тэнэг зуршлаас чинь агшин зуур анагаана, битгий зов гэж Бойтогт ширүүн хэлээд, — Одоогоос эхлээд ямар ч захиа битгий бич! Хэрвээ чи захиа бичихгүй байж чадахгүй бол дандаа сайхан шүлэг бич. Тэгээд шүлгээ үдэш түүдгийн дэргэд уншиж болно. Хөвдөн Сахалт шүлгийг чинь сонсохоос татгалзахгүй байх гэж би бодож байна гэвэл

	— Над байгалийн тухай шүлэг онцгой таалагддаг хэмээн Хөвдөн Сахалт хэлэв.

	Дугтуйтын нулимс уурших мэт агшин зуур хатахад:

	— Анд нөхөд минь баярлалаа. Одоогоос эхлээд би өөртөө нэг ч мөр бичихгүй чин үнэнээ хэлье. Би яруу найрагч болно. Хэрвээ болохгүй бол Дугтуйт биш, Эсгий Гуталт болно! Тэгээд ч би сэтгэл хөдөлсөн шүлэг бичнэ дээ! гээд тэр дуу алдаж туяарав.

	— Би амттайхан бялуу идэж амттайхан какао уумаар байна. Юуны өмнө эмгэнд муурыг нь аваачиж өгье, харин тэнд Дугтуйт сэтгэлдээ таатай бүхнийг зохиож байг гэж Хөвдөн Сахалт хэлэв. Тэд ойн цоорхойд буцан очиж, урхины дэргэд зогслоо.

	— Муур унтаж байх шиг байна гээд Дугтуйт нүх рүү өнгийв.

	Хөвдөн Сахалт Дугтуйтын дэргэд сууж:

	— Ямар ч байсан араатан номхорчээ гэв.

	Бойтогт мөчир зайлуулбал муур огтхон ч анхаарч тоосонгүй, савар дээрээ толгойгоо тавин сүүлээ ч хөдөлгөхгүй суниаж хэвтэх ажээ.

	— Яасан залхуу амьтан бэ. Адаглаад хүндэтгэж бидэн рүү хардаг болоосой гэж Бойтогт хэлэв.

	— Энэ муур над руу дайрч байхдаа залхуугүй л юм шиг байсан гээд Хөвдөн Сахалт инээв.

	Бойтогт мөрөө хавчисхийв.

	— За очоод тэр муурыг мэдээд ир. Урхинд орчхоод урам хугарч гутарч байгаа байж болох юм.

	— Тийм байх аа, Тэр шөнөжингөө ганцаардаж байгааг мартаж болохгүй. Бид түүнд арай л шударга биш загнасан шиг байна. Яагаад түүнд ганцаарыг нь хорих хүнд ял оноов оо? Бусад муур нь одоо хүн амьтангүй арал дээр байгаа нь үнэн боловч цөмөөрөө хамт байгаа шүү дээ гэж Дугтуйт хэлэв. 

	— Гэлээ ч гэсэн энэ муур мөдхөн хэрвээ бид энд удаан дэмий донгосохгүй бол эмгэний хайр халамжийг хүртэх болно, түүнийг нүхнээс хэрхэн гаргах талаар л бодоцгооё хэмээн Хөвдөн Сахалт шамдуулав.

	— Өнөөх нисдэг тэрэгний олсон шат чинь л хэрэг болох байж дээ. Дугтуйт бид хоёр тэр үед хэсгийг огтлоод авъя гэж даанч ухаарсангүй гэж Бойтогт үг хавчуулав.

	— Нүцгэн гараараа муур авах ч тоглоом биш дээ гэж Хөвдөн Сахалт халамжлангуй хэлээд, — Дугтуйтаа машинаа ойртуулаад ирэх юм биш үү? Хэрвээ түүнийг зугтаалгачихвал ч эмгэний баяр баясгалан, бидний өглөөний амттай зууш ч алга болно доо гэв.

	— Нээрэн шүү. Олсон шатны оронд Дугтуйтаа оруулъя. Муур Дугтуйтын дугтуйг дамжин гарахад юу ч бишээ. Дугтуйт өөрөө яах ч үгүй, дугтуй нь зузаан болохоор ямар ч хумс урж чадахгүй гэж Бойтогт хэлэв.

	Дугтуйт шат болохыг зөвшөөрсөнгүй. Гэвч машинаа урхины бүр зах дээр маш болгоомжтой авчирч, хаалгаа онгойлгов.

	Муур сая л толгойгоо өргөв. Дараа нь босон суниагаад дээшээ харлаа. Тэр онгорхой хаалгаар Дугтуйтын орыг харжээ. Тэгээд агшин зуур ганц хүчтэй харайж машинд орлоо. 

	— Үгүй мөн догь оо! хэмээн Бойтогт дуу алдав.

	Дугтуйт хаалгаа түргэн хаав. Тэгэхийн хэрэг байсангүй бололтой. Муурын байдлыг харвал зугтах гэсэн шинж огтхон ч байхгүй байлаа. Тэр Дугтуйтын орон дээр тарайн хэвтэж, аяархан хүрчигнэж, дахин зүүрмэглэх нь цонхоор харагдана.

	— Маш сайн боллоо. Өөрийг нь яах гэж байгааг муур зөнгөөрөө мэдсэн бололтой. Ер нь адгуус амьтны ертөнцөд зөн асар их ачтай байдаг гэж Хөвдөн Сахалт цэцэрхэв.

	Тэгэхээр муур зөнгөөрөө ухаалаг болж дээ. Энэ муур эмгэнд бүхий л талаараа Альбертыг төлөөлж таашаагдана гэж итгэж байна хэмээн Дугтуйт сэтгэл хангалуун дуугарав.

	Тэр машиндаа орлоо.

	— Одоо эмгэний хайс руу шуудхан очно гэж Хөвдөн Сахалт хэлэв. Дугтуйт мотороо асааж, толгой дохин:

	— Харин дэлгүүрээр орж мууртаа хиам авч өгье.

	Өргөст сахлыг нь унагаахгүй гэж

	Өлссөн муурт хиам өгье. 

	— Сайн байна, чи чинь яруу найрагч болоод дөнгөж цаг болж байгаа хэр нь толгой холбоод шүлэглэчихлээ шүү гэж Бойтогт хүндлэнгүй хэллээ.

	 


ШАГНАЛ ХҮРТСЭН НЬ

	 

	Анд нөхөд эмээгийн хайсыг онгойлгоод тэдний цэвэр цэмцгэрийг шогширцгоов. Замын тармуураар нямбайлан тэгшилж, цэцэрлэгийн тавилыг тод өнгийн будгаар буджээ.

	Дусал сүү, ширхэг загасны хайрс ч үзэгдсэнгүй. Эмгэн одоо царай нь баяр хөөрөөр гийж, тэдний өөдөөс цэвэрхэн хормогчтой яаруухан гарч ирлээ.

	— Ингээд эрхэм та нар минь хүрээд ирдэг байжээ! гэж эмгэн баяр баясгалантай хэлээд, муураа гар дээрээ авч, — Какао дөнгөж сая буцалсан, бялуу өглөөнөөс хойш хүлээж байна гэв.

	Анд гурав гайхан бие биеэ харлаа.

	— Биднийг яг өнөөдөр ирнэ гэж та хаанаас мэдсэн юм бэ? гэж Дугтуйт асуув.

	— Би яагаад мэдэхгүй байх юм бэ? хэмээн эмгэн бас л гайхаж, — Та нарын тухай радиогоор дандаа ярьж байгаа. Нисдэг тэргээр та нарыг ажиглаж байсан юм. Радиогоор та нарыг гавьяа байгуулсан гэж хэлсэн... Цэцэрлэг дотор ширээ засъя! гэв.

	Эмгэн хариу ч хүлээсэнгүй яаран байшиндаа орж, түдэлгүй цэвэр бүтээлэг, тавиур авч ирэв. Түүнийг нааш цааш бөгцгөнөхөд муур нь дагана. Дэгжин домботой какаоноос уур савсаж, бялууны үнэр ходоодны хорхой хөдөлгөхөд Бойтогт хөлийнхөө хурууг хөдөлгөхийн оронд хамраа сартгануулна.

	Эмгэн тэднийг ширээнд урилаа. Тэд дахин уриулсангүй. Анд нөхөд бялуугаа урамтайхан үмхэлж, какаогоо том том балгана.

	— Энэ муур танд болно биз дээ гэж Дугтуйт хэлбэл

	— Тэгэлгүй яах вэ! гээд эмгэн хөхөрч, — Би өөрийнхөө Альбертыг бүр жаахан, арчаагүй зулзага миний гэрийн босго алхсан үеэс нь эхлэн хайрласан юм гэхэд Дугтуйт цонхийж:

	— Тэгэхээр та... гэвэл

	— Тийм ээ, тийм тийм гэж эмгэн түүний яриаг таслаад, — Би Альбертаа хамгийн шилдэг, хамгийн хүмүүжилтэй муур гэж үздэг гэвэл

	— Гэвч тэр чинь...

	— Зүйтэй гэж эмгэн Дугтуйтын яриаг дахин тасалж,  — Тэр муу юм огт хийдэггүй, тэр дандаа ийм даруу, хөөрхөн муур байсан билээ гэв.

	Бойтогт Дугтуйтыг дуугүй байхыг цөхрөн зангасан боловч тэр бүгдийг тайлбарлахаар бат шийдсэн байлаа.

	— Яруу найрагч гагцхүү үнэнийг харах ёстой. Тэгэхээр үнэний тулд... гэтэл түүний үгийг энэ удаа эмгэн тасалсангүй дохиогоо жингэнүүлэн ойртон ирж байгаа гал командын машин тасаллаа. Машин зогсож хашааны хаалгаар хөрш хотын галын аюулаас хамгаалах газрын дарга орж ирлээ. Тэд анд нөхөд рүү их л нухацтай царайтай ойртон ирж:

	— Мууртай хийсэн тэмцэлд сэхээ самбаа гарган гавьяа байгуулсны төлөө та нарыг гавьяаны медалиар шагнахыг зөвшөөрнө үү? Уг медалийг манай шилдэг дархан хийсэн юм. Түүн дээр муурын дүрс бий. Энэ нь чухам юуны төлөө гавьяа байгуулсныг тодорхойлж байгаа юм. Та бүхэнд цаашдын амжилт, эрүүл энхийг хүсье гэлээ.

	Дарга, тэр гуравт медаль зүүж өгөөд ээлжлэн гар барилаа. Гурван найз дуугүй мэхийв.

	— Ингээд ёслолын хэсэг дууслаа гэж дарга огт өөр өнгөөр нэмж хэлээд, — Гэвч би та нарт тус хүргэж болох сон болов уу? гэв.

	— Над нэг өчүүхэн гуйлт байна. Та миний Альбертыг усны хоолойгоор шүршээд өгөхгүй юу? Тэр ойд хачин муухай болж, цагаан биш саарал болчхож гэж эмгэн гуйв.

	— Өө гал командынханд энэ юу ч бишээ гээд дарга хөхрөв.

	Тэр машин руугаа очиж, гал унтраагчдад нэг юм хэлбэл тэд хоолойгоо тавьж цэцэрлэг рүү гүйлдэв. Ширүүн олгойдсон ус муурт хүрлээ. Хэдхэн хормын дараа муурын үс цайран эхлэв.

	— Догь оо! гэж Бойтогт хэлэв.

	— Энэ чинь Альберт байна шүү дээ! гэж Дугтуйт гайхав.

	— Та нар аяга какао уух юм биш үү? гэж эмгэн даргаас асуулаа.

	— Маш дуртайяа ууя гэж тэр хэлээд гал хамгаалагчид өөдөсхнүүдтэй нэгдэн суув.

	Харин Хөвдөн Сахалт яагаад ч юм тавтиргүйтэн өндөлзөж байснаа Дугтуйт руу тонгойж, — Бидний нэг нь үг хэлбэл яасан юм бэ! гэв.

	Дугтуйт толгой дохиод босов. Халбагаараа аяганы ирмэг тог тог тогшиход ширээнээ яриа хөөрөө намдав.

	Дугтуйт сэтгэл их хөөрч догдолсондоо хэлэх үгээ олохгүй будилах вий гэхдээ ердөө л:

	— Хамаг хэрэг сайхан бүтлээ. Сайхан ч дууслаа гэсэн хэдхэн үг хэлэв.

	 


ДЭД ДЭВТЭР

	 


БОЙТОГТ БАГА НАСАА ДУРССАН НЬ

	 

	Бяцхан улаан тэрэг замын бэлчир дээр ирж зогслоо.

	— Аль замаар нь явах вэ? гэж жолооны ард суугаа Дугтуйт асуувал Хөвдөн Сахалт, Бойтогт хоёр цонхоор толгойгоо гаргаж харцгаав.

	— Бидэнд хоёр бололцоо л байх шиг байна гэж Бойтогт хэлбэл

	— Тийм ээ, сонгож авахад хэцүү юм. Нэг бололцоо байгаа бол ч хэчнээн амархан байх вэ дээ гэж Хөвдөн Сахалт нэмж хэлэв.

	Аль замаар явахыг сонгож авах нь үнэхээр амаргүй байв.

	— Бүх талаас нь шүүн тунгааж, яаралгүй сонгох хэрэгтэй гэж Дугтуйт мотороо унтраав.

	Мурилзсан зам өтгөн ойд орлоо. Зүүнтэй тосгон харагдана. Тосгоноос холгүй уул сүндэрлэх бөгөөд оройг нь үзэсгэлэнт нурсан шилтгээн чимжээ.

	— Ойд олон таатай юм байдаг байх гэж Хөвдөн Сахалт бодлогошронгуй хэлээд, — Миний сахал ч зун болж байгааг бүр мэдэрч байна. Энэ чинь ойн цоорхойн ээвэр дулаан газар гүзээлзгэнэд улайсан байх ёстой гэсэн үг.

	— Гүзээлзгэнээс ч татгалзахгүй шүү гэж Дугтуйт хэлээд, — Гэвч нөгөө талаас балгаст шилтгээн үнэхээр гоё харагдаж байна. Тэгээд бас бид чөлөө завдаа судалж болох түүхэн үнэт зүйл байгаа бололтой гэв.

	Бойтогт өрвийж:      

	— Үнэндээ гэхэд миний гоо сайхны сэтгэлгээ сул хөгжсөн юм. Тэгээд ч би түүхийг хэзээ ч нэг их сонирхдоггүй юм. Гэвч энэ балгас над нэг л сонин санагдаад байна.

	— Сонин санагдах ий?... хэмээн Хөвдөн Сахалт лавлавал Бойтогт мөрөө хавчисхийн, ой руу эргэж:

	— Ой ч гэсэн нөлөөлж байна. Энэ нөлөө онцгой юм гэдгийг би хэлэх ёстой гэж нэмж хэлэв.

	Тэр машины хаалга онгойлгон харахад нөхөд нь түүнийг дагаж хулгасхийн гарлаа.

	— Тэр онцгой нөлөө чинь сайн уу, муу юу? гэж Дугтуйт асуулаа.

	Бойтогт яг тохирох хариу олсонгүй.

	— Юу гэмээр юм бэ дээ. Энэ нөлөө намайг баярлуулаад ч байх шиг, гунигийг минь хөөгөөд ч байх шиг байна. Чухам ямар нөлөө болохыг яагаад ч ойлгохгүй байна. Гэвч маш сайхан нөлөө нь тодорхой байна гэв.

	Бойтогт орчин тойрныг зугуухан тойруулж харснаа гэнэт харц нь замын хажуугийн бяцхан нуга дээр тусаж

	— Хараач! гэж шивнээд, гараа сунгав.

	Дугтуйт, Хөвдөн Сахалт хоёр тэр зүг зэрэг харлаа,

	— Энэ чинь... Энэ чинь... гээд Дугтуйт сэтгэл хөдөлсөндөө яриагаа үргэлжлүүлж чадсангүй. Түүний хөл өөрийн эрхгүй суларч замын хажуугийн сувгийн ирмэг дээр суулаа.

	— Энэ чинь үхэр оготно байна гэж Хөвдөн Сахалт хэллээ.

	Үнэхээр мянгаас доошгүй үхэр оготно өвс ногоо шажигнуулсаар балгас өөд яаран гүйлдэж байгаа харагдав. Тэд талхны хатсан хальс юм уу хэрчим бяслаг, даавуу юм уу арьсны өөдөс, мах юм уу, өөр ямар нэгэн юм зуусаар газраар нэг гүйлдэнэ. Хэд хэдэн үхэр оготно тахианы өндөг савартаа атган дээшээ харж хэвтсэнийг бусад оготно сүүлнээс нь чирсэн харагдана.

	— Дээрэмдээд буцаж явна. Их л юм дээрэмдэж дээ гэж Бойтогт бувтнав.

	Аз болоход үхэр оготно гурван найзыг анхаарсангүй. Харин цөөхөн хэдэн оготно машин руу муухай харахад:

	— Нүд нь ухаалаг юм байна шүү гэж Хөвдөн Сахалт анхааруулав.

	Тэгтэл Дугтуйт:

	— Муу ухаанаас аймшигтай юм гэж ер байхгүй гэж үгээ бүрэн хэлж амжлаа.

	Оготнын сүрэг хөх арвайн талбайд ойртон ойртсоор, тариан дунд орж харагдахгүй болов.

	— Эд хаашаа явж байгаа юм бол? Олсон олзоо хааш нь аваачиж байгаа юм бол? гэж Хөвдөн Сахалт чангаар хэлээд бодлогошров.

	— Шилтгээний балгас өөд л байлгүй. Энэ чинь миний багын нутаг ойлгож байна уу? хэмээн Бойтогт гэнэт баясгалантай дуугараад царай нь туяарав.

	Хөвдөн Сахалт, Дугтуйт хоёр юу ч эс ойлгож Бойтогт руу асуунгуй ширтэв.

	— Бүгд тодорхой байна. Ээ дээ эрхэм нөхөд минь бид багын нутагт ирсэн байна шүү дээ! Би заримдаа сэтгэлдээ багынхаа нарийхан жимээр хэсүүчилдэг юм! Гэтэл энд хүрээд ирдэг байжээ! Би энд төрж, өсөж тоглож, эрийн цээнд хүрсэн юм! Би төрсөн нутгаа шууд таньдаггүй яасан аймшигтай юм бэ! гэж Бойтогт сэтгэл догдлон яриагаа үргэлжлүүлэв.

	— Чи ямар ч атугай нэг нөлөө мэдэрсэн байна шүү дээ хэмээн Хөвдөн Сахалт сануулав.

	— Нээрэн тийм дээ, хүчирхэг нөлөө байжээ! Ээ, бага нас минь, унаган бага нас минь! Яасан анзаарагдахгүй өнгөрнө вэ? Ээ сэтгэлд ойр дотно боловч алс холын бага нас минь ээ... гээд Бойтогт толгой дохино.

	Дугтуйт, Хөвдөн Сахалт хоёр сэтгэл догдлон дуугүй байлаа. Тэд Бойтогтын ийнхүү сэтгэл догдлон ярьж байхыг хэзээ ч сонсоогүй билээ.

	Энэ үед үхэр оготнууд цөм арвайн дотор далд орж, нугад урьдын адил нам жим болов.

	— Ийм л хэрэг болж дээ. Одоо цаашаа яадаг юм бол доо? гэж Бойтогт хэлэв.

	— Нэгэнт чи наашаа ийнхүү гэнэт ирсэн болохоор багынхаа нутгаар жаахан хэсэх ёстой юм биш үү? гэж Хөвдөн Сахалт асуув.

	— Харин үхэр оготныг яах вэ? гэж Дугтуйт цөхөрсөн байртай дуугараад, — Энэ үхэр оготнын сүрэг сэтгэлийг минь бүр дэнслүүлж орхилоо, нээрэн шүү! гэв.

	Хөвдөн Сахалт Дугтуйтыг анхааралтай ширтэнэ:

	— Би чамайг ойлгож байна. Үхэр оготно үнэндээ байгальд ямар чимэг болдгийг чөтгөр бүү мэд. Аз дайрахад сэтгэлийн гунигийг сэргээх олог арга байдаг. Миний бодож байгаагаар тайвшруулах ханд л хамгийн их сайн даа. Нэг хувь гоньд, хоёр хувь гурван салааны навч, гурван хувь бамбайн үндэсний ханд л хамгийн сайн.

	— Энэ бүхэн чиний сахал дотор ургадаг юм уу? гэж Дугтуйт хулгасхийн асуув. 

	— Хаа очиж тэр чинь байхгүй шүү гээд Хөвдөн Сахалт инээмсэглэж, — Гэвч юуны тулд ой байгаа билээ дээ? гэв.

	— Нээрэн! гээд Бойтогт баясаж, — Ой руу явцгаая! Ээ тэнгэр минь, багадаа тоглодог байсан ойдоо очоогүй уджээ! гэв. 

	Тэд машиндаа хүрч ирлээ.

	— Харин үхэр оготнууд яах бол?! гэж Дугтуйт хэлээд дахин санаа алдлаа. 

	— Тайвширч үз гэж Бойтогт найзаа тайвшруулаад, — Үхэр оготнууд довтолгооны дараа эвдэрхий шилтгээнээс мөд гарахгүй, намайг багад л тийм байсан, одоо ч тийм гэдэгт би итгэж байна гэлээ. 

	Дугтуйт мотороо асаав.

	 


МАТИЛЬДА ХЭМЭЭХ МОГОЙ

	 

	Анд гурав ойн цоорхойд машинаа орхиж, тайвшруулах ханданд хийх эмийн ургамал түүхээр ойд лавхан оров.

	Хөвдөн Сахалт анхааралтай тойруулан харав.

	— Энэ чинь сайхан, янз янзын юмтай газар байна гэж сэтгэл өег хэлээд, — Эндээс хэрэгтэй бүхнээ олно гэж бодож байна гээд өвөртөө гоньдын хос салаа чихлээ.

	— Ойн агаарт би аяндаа тайвширч байна гээд Дугтуйт гүнээр амьсгаа авч гаргаснаа, — Одоо ингээд ханд уучихвал сэтгэл бүр ч тайвшрах нь дээ гэв.

	Бойтогт, багынхаас нь энэ ойн мод бут бүр хэр ургасныг анхааралтай ажиж явлаа.

	Ингэж тогтоох нь амаргүй ажээ. Гэхдээ үнэндээ энэ ой нэг их ч өссөнгүй. Жишээлэхэд чулуу ч юм уу, хожуулууд нь Бойтогтод хаа холын бага байх үеийнх шиг нь тийм том санагдсангүй.

	— Энд сөөм газар бүр над танил юм. Танил ч байна, танил биш ч байна гэж тэр гунигтай хэллээ.

	— Бүх юм хувьсаж, өөрчлөгдөж байдаг байгалийн хуультай юм чинь дээ. Тэр ч байтугай тэнгэрийн од ч мөнх биш шүү дээ гээд Хөвдөн Сахалт дохив.

	Анд гурав ойн гүнд аажуухан орцгоов. Зуны тэр сайхан өдөр зугаалга гайхалтай сайхан болов.

	Ажилч олон шоргоолжийг шохоорхон, моддын орой дээгүүр бие биеэ найрсгаар хөөх хэрмийг харах, тоншуулын тоншихыг чагнах гэж тэд үе үе зогсоцгооно.

	Тэд өвсөн дотор нуугдсан том сойрыг айлгаж дараа нь зарааг сандаргахад тэр бөмбөг шиг болж ууртайяа өнхөрнө.

	Өнөөх ургамлын аль нь ямар газар ургадгийг Хөвдөн Сахалт үе үе тайлбарлана.

	— Гоньдыг чийгтэй газар хайсны хэрэггүй, тэр ойн хуурай зах юм уу, замын хажуугаар ургах дуртай, харин бид горхи уруу очвол бамбай юм уу, гурван салаа ургаж уу, үгүй юу гэдгийг л харах хэрэгтэй! гэж сургамжилна.

	Анд нөхөд бяцхан горхины чийглэг нойтон эрэг дээр гарч ирэхэд Хөвдөн Сахалтын зөвлөгөө заалт хэчнээн үнэтэй болох нь тодорхой ажээ.

	— Өө! гэж Дугтуйт дуу алдаад, — Би ямар золигийнх нь байгаль судлаач байх вэ дээ, чөтгөр алгад, гэвч энэ хоёр сондуулын хоорондох ягаан цэцэгтэй ургамал чинь гурван салаа байж болох биш үү гэж миний дотор хүн яриад байна гэлээ.

	— Яг тийм байна. Энэ бол ёстой гурван салаа мөн байна. Навчийг нь тастаад ав.

	Дугтуйтыг хэдэн навч дөнгөж тасалж байтал Бойтогт:

	— Би ойн олон ургамал мэднэ, гэхдээ багваахай цэцэг бамбай хоёрыг даанч андахгүй дээ. Энэ ёстой бамбай байна гэлээ.

	Тэр бяцхан бут руу шалмагхан алхлаа. Хөвдөн Сахалт Бойтогтыг сайшааж үг хэлэх гээд ам ангайтал ... чарлах жингэнэсэн дуу хадлаа. Дотор палхийтэл муухай дуу гарсан тул Хөвдөн Сахалт таг болов. Харин Бойтогт мина дээр гишгэсэн мэт агаарт шидэгдэж ер бусын юм болох шиг боллоо.

	Агшин зуур нам жим болтол Бойтогт дахин чарлав. Чухамхүү тэр л сэтгэл донсолгон чарласан бөлгөө. Тэр Хөвдөн Сахалт руу ер бишийн хурдан харайж ирээд нөхрийнхөө сахал дор сандран орлоо.

	— Алтанхан хонгор минь юу болоо вэ? гэж Хөвдөн Сахалт асуухад хоолой нь чичирхийлнэ.

	Харин Бойтогт сахал дор нь хамаг биеэрээ дагжиж, нэг ч үг дуугарч чадахгүй ажээ.

	Тэгтэл Дугтуйт дугтуйгаа түнтийтэл гурван салааны навч чихчихсэн хүрч ирлээ.

	— Ногоон дотор нэг юм хөдлөөд байна гэж тэр түгшингүй мэдэгдэхэд Хөвдөн Сахалт сочиж:

	— Ногоонд юу байна гэнэ ээ? Аль ногоонд тэр вэ? гэж асуувал 

	— Бойтогтын тэнгэрт хөөрсөн тэр газар, ногоон дотор нэг юм хөдлөөд байна хэмээн Дугтуйт тайлбарлав.

	— Хөдөлж байгаа юм биз дээ гээд Хөвдөн Сахалт бодлогошрон, дух нь атирч дахин хэлээд, — Тэгэхээр ногоон дотор нэг юм хөдөлж байгаа юм биз дээ. Энэ чинь л миний сонирхлыг гижигдэж эхэллээ.

	Хөвдөн Сахалтын айдас аажмаар арилж сэтгэл амрахад Бойтогт хуучин хэвээр түүний сахал дор дагжин чичирнэ.

	— За чи боль л доо. Нэгдүгээрт чичрэн дагжих нь өөрийн нэр төрийг доромжилж байгаа хэрэг, хоёрдугаарт үүнээс чинь болоод миний сахал өвөөхний сахал шиг чичирч байна хэмээн зэмлэнгүй хэлэв.

	Бойтогтын дууны хөвч аажмаар хэвийн байдалд орж: — Энэ чинь... э-э-нэ, э-э-нэ чинь могой байгаа юм. Энэ могой ногоон дотор гулсаж явсан юм! Би дээр нь гишгэчихсэн, нээрэн шүү! гэлээ.

	Хөвдөн Сахалтын дуу тэр дороо чангарч:

	— Чи могой гишгэчихсэн гэж үү! хэмээн зэмлээд Бойтогтыг сахал доороосоо хайнгадуухан түлхэж, — Чи чинь юугаа харж байдаг сохор номин бэ? гээд нөгөө өвс хөдөлж байгаа зүг рүү харайлаа. Тэгээд тэр агшны дараа могойны дээрээс тонгойж: 

	— Бяцхан амьтан минь! Бүдүүлэг Бойтогт л чам дээр гишгэчхээд чи чичрээд байна л даа. Бойтогт чамайг аймшигтай нүцгэн хөлөөрөө гишгэчхэж! Тэр тэнэг амьтан, гэвч зориуд тэгээгүй юм шүү! За, Бойтогтыг уучилчих уу, тэгэх үү? хэмээн их л энхрийлэн ярина,

	Дугтуйт Бойтогт дээр сэмээрхэн очиж:

	— Тэр чамайг хатгачхаагүй биз? гэж шивнэв.

	— Үгүй. Золтой л хатгачхаагүй. Яг хатгахын даваан дээр нь харайж амжсан билээ гэж Бойтогт шивнэв.

	— Чиний аз дайрчээ гэж Дугтуйт санаа алдан хэлээд, тэр даруй царай нь муухай болж:

	— Энэ Хөвдөн Сахалтын хийж байгааг хараач! гэв,

	— Ээ, бөөн гай! хэмээн Бойтогт дуу алдахад

	— Хөвдөн Сахалт аа, болгоомжтой! гэж Дугтуйт хашхирав. 

	Хөвдөн Сахалт могой авч түүн рүү үлээж, нөхдийнхөө айж байгааг ч анзаарахгүй

	— Хар хэрээ өвдөж, хар алаг шаазгай эмгэгтэж харин миний Матильда мөдхөн эдгэрнэ хэмээн аяархан бувтнана.

	— Чи яагаад түүнийг Матильда гэж нэрлэж байгаа юм бэ? хэмээн сэхээ авсан Дугтуйт асуувал

	— Энэ Матильдатай төсгүй байна гэж үү дээ? гээд Хөвдөн Сахалт инээмсэглэж, — Миний бодлоор бол Матильда бол Матильда шүү дээ, нэр нь ч сайхан нэр шүү гээд могойг халаасандаа тайван хийлээ. Бойтогт цонхийж:

	— Хүүш ээ, чи наадахаа аваад явах гэж байгаа юм биш биз дээ? гэвэл

	— Яагаад болдоггүй юм бэ? гээд Хөвдөн Сахалт хөмсөг зангидаж, — Миний халаасанд энэ могой нэг хоёр долоо хоног амьдарч болохгүй гэж үү дээ?

	— Нэг хоёр долоо хонох оо? гээд Дугтуйт хоолойгоо засав.

	— Тийм ээ тийм. Бүр эдгэртлээ нэг, хоёр долоо хоног байг гэж Хөвдөн Сахалт шийдэмгий хэлэв.

	Дугтуйт, Бойтогт хоёр Хөвдөн Сахалтыг ятгаад нэмэргүйг ойлгож, хүндээр санаа алдлаа.

	Тайвшруулах хандаа л түргэхэн шиг уух юм сан гэж Бойтогт бувтнав.

	Тэр бамбайн бут руу очиж, тастан авлаа.

	Тэгээд тэд буцаж явцгаав.

	Хөвдөн Сахалт түрүүлж, түүний араас Дугтуйт, Бойтогт хоёр хориод алхмын зайтай явна.

	 


БОЙТОГТ СЭТГЭЛ ТҮГШСЭН НЬ

	 

	Өөдөсхнүүд машиндаа хүрмэгц эн түрүүнд тайвшруулах хандаа чаналаа. Тэгээд жаахан хөргөж байгаад чихэр ч үгүй уулаа.

	— Одоо жаахан хүлээх хэрэгтэй, тэгээд хэрхэн нөлөөлөх нь тодорхой болно гэж Хөвдөн Сахалт хэлэв.

	Тэд хангалттай удаан хүлээсэн авч, Дугтуйт ч Бойтогт ч яагаад ч тайвширсангүй. Харин тэдний түгшсэн харц Хөвдөн Сахалтын халаасан дээр байн байн тусахад халаас хөдлөх нь харагдана.

	Хөвдөн Сахалт сүүний сав авч тосгон руу сүүнд яалаа гэхэд л Дугтуйт, Бойтогт хоёр бяцхан тайвширчээ.

	— За ингэхлээр гээд Дугтуйт инээмсэглэгчээ болж, — Эдүгээ хүртэл бид ханд, жимсний шүүсээр нэлээд их зугаагаа гаргалаа, одоо тэгэхээр... болж байх шив гэвэл

	— Чи тэгээд нусгай жаал болох гээ юү гэж түүний дуусаагүй яриаг Бойтогт дуусгав.

	Хөвдөн Сахалт жуумалзаж:

	— Та нар л өөрсдөө нусгай жаалууд. Би биеэ бодож хэлж байгаа юм биш шүү гэж бараг уурсангуй хэлэв.

	— Тэгээд хэнд сүү авах гэж яваа юм бэ? гэж Бойтогт асуулаа.

	— Матильдад авах нь мэдээж шүү дээ гээд Хөвдөн Сахалт дуугаа өндөр болгож, — Чинийхээр бол өвчтэй Матильда үхрийн балга шинэхэн сүү уух учиргүй юм уу? гэв.

	Бойтогт ухаан зарж дуугүй болсон тул тэдний хоорондох бяцхан маргаан том хэрүүл болсонгүй.

	Хөвдөн Сахалт замдаа гарлаа,

	Дугтуйт, Бойтогт хоёр ярьж тохирсон мэт дараа дараагаар зэрэг санаа алдан сууцгаав. Тэгээд Хөвдөн Сахалтын хойноос бодлогошронгуй ширтэж нэлээд хугацаанд дуугарсангүй, Эцэст нь Бойтогт гурав дахь удаагаа санаа алдан Дугтуйт руугаа дуугүйхэн харлаа.

	— Дугтуйт аа, сонсооч, чамд бүх үнэнээ нуулгүй хэлэх үү, яах вэ? хэмээн аяархан хэлэв. 

	— Би чиний хэлэхийг сонсох дуртай байна хэмээн Дугтуйт хариулав. 

	Бойтогт яриагаа үргэлжлүүлэн:

	— Хөвдөн Сахалт маш сайн залуу. Гэвч... гэвч бид мөхөөлдсөндөө хэт улайрч түүнийг өөрийнхөө хүн болгосон нь зөв болж байна уу, буруу болж таарч байна уу? гэв.

	Дугтуйт уул ярианд үнэхээр эвгүй байдалд орлоо. Тэр ямар ч шалтгаангүй дугтуйгаа маажиж царай улайн, газар шагайв.

	— Чи ингэж бодож байна уу...

	— Бид Хөвдөн Сахалттай нөхөрлөхөө хэтэрхий яарсан бололтой. Юуны өмнө түүний зан авирыг судлах хэрэгтэй байжээ. Гэвч бид амттай мөхөөлдсөндөө баярлаад, хэнтэй ч тэврэлдэхэд бэлэн байжээ. Гэж Бойтогт яриагаа үргэлжлүүлэв.

	— За чи битгий гуйвж дайваад бай л даа хэмээн Дугтуйт бувтнав. Харин Бойтогт бүр даварч:

	— Би огтхон ч гуйвж Дайваагүй байна! Үнэхээр л гуйвж дайвж байгаа бол Хөвдөн Сахалт л гуйвж байна! Эсвэл халаасандаа могой хийж байгаа чинь чинийхээр бол гуйвалт биш үү? Чиний бодлоор бол тийм байх ёстой юм биз дээ? гэж дуу алдав.

	Дугтуйт тэгж бодоогүй ч гэсэн нөхрийгөө байхгүй байхад далдуур муу хэлэх нь таалагдсангүй. Тийм ч дээрээс:

	— Хөвдөн Сахалт бидний найз гэж товч бувтнав.

	— Чухамхүү найз болоод л тэр! гэж Бойтогт шатан, — Чухам ийм найз бидэнд тааралдсанд л хамаг гай нь байгаа юм. Могой бүлээцүүлдэг найзтай байгаагаа л чи төсөөлөөд үз л дээ!

	Дугтуйт, Бойтогтод юу гэж хариулахаа мэдэхгүй байсан учир толгойгоо ганзагална. Ер нь ч тэгээд нөхрөө байхгүй байх хойгуур Хөвдөн Сахалтын талаар яриа үргэлжлүүлэхийг хүссэнгүй. Хөвдөн Сахалт ямар нэгэн ид шидтэй байж болох авч сайхан сэтгэлтэй нөхөр, бат итгэлтэй замын хань байлаа.

	Дугтуйт яриагаа дуусгахын тулд зориуд эвшээж:

	— Энэ тайвшруулах ханднаас чинь болоод нойр аймшигтай хүрч байх чинь гээд суниаж, — Хоёулаа нэг хоёр цаг унтаад авах юм биш үү? гэхэд Бойтогт Дугтуйтын хэлснийг зөвшөөрч:

	— Мэдээж хэрэг гээд толгой дохин, — Дахиад бидэнд зүүрмэглэх цаг олдох эсэхийг хэн мэдэж байгаа юм бэ? Ямар ч атугай би л могойтой нэг зурвас дээр хэрхэн унтахаа төсөөлж чадахгүй байна гэлээ. 

	Дугтуйт үүнд юу ч хариулсангүйд Бойтогт:

	— Эсвэл хэрвээ могой чиний дугтуйд орвол чамд таалагдах уу? гэж хорсолтойгоор хөхрөн нэмж хэлэв.

	— Болиоч дээ! Могойны тухай яриагаа орхи! гэж Дугтуйт хэлээд дууных нь өнгө нь айсныг илчлэх мэт чичирхийлэв.

	Тэр өөдөө харж хэвтэн, нүдээ анив.

	— За, за гээд Бойтогт бувтнаж, Дугтуйтыг дуурайн хэвтэж, унтах гээд үзье. Харин гайтай хар могой л битгий зүүдэнд ороосой!

	Бойтогт, Дугтуйт хоёр зүгээр л ядарсан юм уу, эсвэл тайвшруулагч ханд нөлөөлсөн ч юм уу түдэлгүй бөх унтацгаажээ.

	Эргэн тойрон дэвхрэг, царцаа чис чис, цар цар хийж элдэв амьтан шуугилдаж, ойн шувууд залхуутай жиргэлдэнэ.

	Тосгоны зүгээс ноход хуцахыг бодоход Хөвдөн Сахалт бидоноо барьсаар хүрч очиж байгаа бололтой.

	Гэвч Дугтуйт, Бойтогт хоёр юу ч сонссонгүй. Ойгоос шаазгай хэрэлдэн шуугилдсаар нисэж ирэхийг ч сонссонгүй.

	Шаазгай холгүй ургасан шээр модны бутан дээр сууж өөдөсхнүүдийг шохоорхон ширтсэнээ дахин нэг удаа арай аяархан шогшров.

	Анд нөхөд хөдөлсөн ч үгүй.

	Шаазгай ч шээр модны мөчир дээр таг жиг хөдөлгөөнгүй суун, унтаж байгаа хоёроос агшин ч нүд үл салгана. Тэр бээр Дугтуйт, Бойтогт хоёрын энгэр дээрх наранд гялалзан цацрах медалийг шуналтай ширтэнэ.

	 


МАТИЛЬДА ЦӨЦГИЙ ИДЛЭЭ

	 

	Тосгоны модод Хөвдөн Сахалтыг дуу дуугаа аван хуцаж угтлаа. Нэлээд олон нохой хаалгаараа шуугин гарч ирэн шүдээ ярзайлган, цусанд шунасан мэт архиралдана. Гэвч аз болоход Хөвдөн Сахалт тосгоны нохдын ааш занг сайн мэддэг байлаа. Хэрвээ чи нохойг огтхон ч анзаарахгүй байвал тэд төдхөн хуцаж шалахаа больдог учраас огтхон ч анхаарахгүй байх нь хамгийн ухаалаг юм. Иймээс ч Хөвдөн Сахалт тоохгүй явсаар л байв. Тэгээд нохдын тухай бодож анхаарлаа сарниулахгүй тайван байхын тулд аман дотроо:

	Талхтай явсан бол доо, талхтай явсан бол доо» гэж бувтнаж явлаа.

	Хөвдөн Сахалтыг тайван байхаар ноход түдэлгүй боргоохоо болив. Ноход их л зоригтой байснаа халгаж цөхрөв. Хуцах нь улам улам цөөрсөөр бүр нам жим болжээ. Тэгээд эцсийн эцэст Хөвдөн Сахалт нохдын хувьд бага сонирхолтой, ердөө байгалийн нэгэн сонирхолгүй үзэгдэл мэт харагджээ.

	Матильдад сүү хайж яваад Хөвдөн Сахалтыг нэгэн хашаанд ороход залуу эзэгтэй огт өөр байдалтай байх ажээ. Тэр эмэгтэй амьдралдаа ийм зугаатай өөдсөн хүн хэзээ ч үзээгүй учир Хөвдөн Сахалтыг бүдүүлгээр гайхан ширтэнэ.

	Хөвдөн Сахалт бүрх малгайгаа авч хүндэтгэлтэйеэ мэхийн,

	— Сайн байна уу, сааль сүү арвин уу! гэж боловсноор хэлэв.

	Эзэгтэйн улаа бутарсан дугариг царайнаа огт санамсаргүй байтал хөгжилтэй сайхан инээмсэглэл тодорч:

	— Сахиус минь чи чинь бас ярьж чаддаг юм аа! гэв.

	— Би үнэхээр нэг муу ярьж чадна хэмээн Хөвдөн Сахалт түрүүчийн адил боловсноор яриагаа үргэлжлүүлэн

	— Гэвч харамсалтай нь би өдөр тутмын л ярианы хэл мэднэ. Хэрвээ би найз Дугтуйт шигээ шүлэг зохиож чаддаг сан бол танд зориулан нэг бяцхан шүлэг дуртайяа зохиох сон билээ гээд дуугүй болов. Хөвдөн Сахалтад эзний харьцах харьцаа огцом өөрчлөгдөв.

	— За тэр ч яах вэ! гээд эмэгтэй энхрийлсэн дуугаар дуугарч, — Надад зориулж шүлэг бичих сэн гэнэ ээ! Жаал минЬ чи хэдийгээр шүлэг бичиж чадахгүй ч, тийм санаа төрсөн анхны хүн чи яах аргагүй мөн, эдүгээ хүртэл надтай шүлэг бичих талаар хэн ч ярилцаагүй билээ. Би чамд юугаар тус болох сон билээ дээ? гэв.

	Хөвдөн Сахалт сүүний хоосон бидоноо нүдээрээ ирмэн зааж:

	— Над өвчтөнд зориулан жаахан шинэ сүү хэрэгтэй юм сан... гэвэл эзэгтэй яриаг тасалж:

	— Өвчтөнд гэнэ ээ? Шинэ сүү юу? Өө шинэ сүү ч байхгүй дээ! Би чамд шинэ сүү биш, шинэ цөцгий өгье! Өвчтөн тэнхрэх ёстой шүү дээ чи юу гэж бодож байн вэ? гэв.

	Тэгээд эзэгтэй хариу ч хүлээсэнгүй Хөвдөн Сахалтын бидоныг шүүрэн авч гэр өөдөө гүйлээ. Тэр хаалган дээрээ очоод зогсож тойруулан хараад:

	— Тэр өвчтөн чинь чиний хамаатан юм уу? гэв.

	— Яг ч хамаатан биш ээ. Дүрсэлж ярих юм бол найз нөхөр гэх үү дээ хэмээн Хөвдөн Сахалт хариулав.

	Эзэгтэй ойлгосон дүртэй толгой дохин тасалгаа руугаа орж, түдэлгүй цөцгийтэй бидонтой гарч ирлээ. Одоо тэр цөцгийг цалгиулахгүйн тулд болгоомжтой алхах ажээ.

	Эзэгтэй Хөвдөн Сахалт дээр буцаж ирээд:

	— Чиний найз хүндээр өвдсөн юм уу? гэж зовнингуй асуувал

	— Харьцангуй хүнд гэж Хөвдөн Сахалт бувтнав.

	— Тэгвэл сайн хооллох хэрэгтэй. Цөцгий ямар ч өвчинд тус болдог гээд эзэгтэй Хөвдөн Сахалтын өмнө бидоныг тавив.

	Хөвдөн Сахалт толгой дохив.

	— Чиний найз юу нь өвдсөн юм бэ? гэж эзэгтэй лавлан асуувал

	— Түүнийг гишгэчихсэн юм гэж Хөвдөн Сахалт хэлэв.

	— Гишгэчихсэн гэнэ ээ? Яаж гишгэдэг билээ хэмээн эзэгтэй тэвдүүлэв.

	— Маш амархан. Яг голд нь гишгэчихсэн юм, ноцтой хэрэг шүү гэж Хөвдөн Сахалт тайлбарлав.

	— Тэгэлгүй яах вэ гэж эзэгтэй шивнэв.

	Тэр бээр удтал яах ч учраа олохгүй ихэд гайхжээ.

	— Сахиус минь! гэж арай ядан дуугараад, — Орчин үед ч мөн янз бүрийн юм тохиолдох юм даа! Чамайг зүгээр л гишгэчихлээ гэнэ шүү. Бас гол дунд нь шүү. Ийм юм байдаг байх аа! Найздаа мэнд дамжуул, түргэн эдгэрэхийг хүсээрэй. Түүнийг хэн гэдэг юм бэ?

	— Матильда гэдэг

	— Тэгэхээр Матильда байх нь ээ...

	Матильда маань нэрээ дуудлаа ч гэж санасан юм уу, эсвэл бүгчим болохоор тэгсэн ч юм уу ямар ч байлаа гэсэн толгойгоо Хөвдөн Сахалтын халааснаас гаргасан ажээ.

	Эзэгтэйн нүд агшин зуур дүрлийн бүлтийж:

	— Чиний халаасанд могой байсан юм уу... гэж ээрсээр арай ядан дуугараад, — Сэтгэлд багтахгүй юм! гэв.

	— Та юу хэлэв ээ? гээд Хөвдөн Сахалт бувтнан, Матильда руугаа хайнгадуухан харж, — Өө тийм, тийм, үнэхээр могой байгаа юм гэлээ.

	Тэгтэл Матильда шинэхэн цөцгийн үнэр авсан бололтой, хормын дараахан халааснаас талдаа хүртэл гулсан гарч гонзгойвтор толгойгоо эргэлдүүлнэ. Дахиад нэгэн хором болоход могой ногоон дээр гулсан уналаа.

	— Үгүй, та хараач ээ! Үгүй, чи юу хэлнэ вэ! гээд эзэгтэй гараа цээжиндээ загалмайлав.

	Матильдагийн өмнө бидонтойг тавихад могойн толгой тэгсхийгээд цөцгийнд хүрлээ,

	— Могой чинь цөцгий хордуулчихгүй байгаа! Могойн шүдэнд хор байдаг шүү дээ хэмээн эзэгтэй сэтгэл түгшив.

	Гэвч Хөвдөн Сахалт тоомжиргүй гараа зангаж:

	— Зүгээр ээ гэж бувтнав.

	Матильда хорхойгоо дармагц Хөвдөн Сахалт могойг халаасандаа хийж:

	— Одоо Матильда охин минь боллоо.Тавтай нойрс, гай түйтгэр, хамаг өвчнийг чинь тонилгоно хэмээн энхрийлэн хэллээ.

	— Юу гэнэ ээ? хэмээн эзэгтэй сонордож, — Наадахаа юу гэж дуудав аа? гэвэл

	— Матильда гэж Хөвдөн Сахалт бувтнав.

	Эзэгтэй дуугарсангүй инээмсэглэж:

	— Могойд ч хорлогдохгүй болохоор чи ч сүү шиг сэтгэлтэй байх аа! Тэгээд ч нэг сайхан өдөр чамайг яруу найрагч болчихлоо гэхэд би огтхон ч гайхахгүй гэв.

	Энэ үг Хөвдөн Сахалтад гүн сэтгэгдэл төрүүлж, тэр эзэгтэйд сэтгэл догдлон талархав. Тэгээд бидоноо авахад Матильдагийн хоёр гурван өдрийн хоол үлдсэн байхыг хараад анд нөхөд рүүгээ ирсэн замаараа буцан одлоо.


ХУЛГАЙЧ ШААЗГАЙ

	 

	Хөвдөн Сахалт тал дундуур сэтгэл амар алхална. Тэр нэг гартаа бидоноо хүчтэй савчин нөгөө гараар халаасаа үе үе болгоомжтой тэмтрэхэд Матильда цөцгийгөө сэм сэм шингээж хөдлөхгүй ажээ.

	Хөвдөн Сахалт зам зуураа сайхан даруу үзэсгэлэн нь сэтгэлд баяр баясгалан бялхуулсан орчин тойрны байгалийг шохоорхон явна. Арвай буудай аясын зөөлхөн салхинд найгана. Нарны туяанд довцог дээрх балгас шаргалтана. Урд нь ой хөхөртөнө.

	Түдэлгүй ойн чөлөөнд зогсож байгаа Дугтуйтын машин харагдлаа. Дахиад хэд алхтал Дугтуйт, Бойтогт хоёрын хурхирах Хөвдөн Сахалтад сонсогдлоо.

	Хөвдөн Сахалт бяцхан хүүхдүүдийн унтдаг шиг тавтай сайхан зэрэгцэн нойрсож байгаа нөхөд дээр хэдхэн хормын дараа очлоо. Тэгтэл Хөвдөн Сахалтын хараа тогтож, духан дээр нь бодлогошронгуй атираа тодорлоо.

	— Хүүш ээ нэг л биш дээ гэж тэр сандран хашхирлаа.

	Түүний анхаарал аажмаар Бойтогт дээр төвлөрөв. Бойтогтын ямар нэг юм нь өөрчлөгдсөн мэт сэтгэгдэл төрлөө. Чухам юу өөрчлөгдөө вэ? Үүнийг тэр даруйдаа ойлгож чадсангүй. Бойтогт аймаар муухай зүүд зүүдлээд, ийм аймшигтай болчихсон байгаа юм болов уу? Гэвч үгүй, түүний царай огт тайван байх бөлгөө, Үгүй, аймшигт өөрчлөлт зүүдээр гараагүй байна. 

	Хөвдөн Сахалт учрыг эс оллоо. Тэгээд ямар ч байсан нөхдөө сэрээхээр шийдлээ.

	Нэг толгойноос гурван толгой дээрээ, тэгэх тусмаа гурав дахь нь Бойтогтын өөрийнх нь болохоор бүр ч дээрээ. Чухам юу болсныг Бойтогт өөрөө хэлнэ шүү дээ.

	— Босоод! Босоод! Бойтогт нэг л эвгүй байна! хэмээн Хөвдөн Сахалт хашхирлаа.

	Дугтуйт, Бойтогт хоёр нойрмог нүдээ арай ядан нээж, дурамжхан өндийн суув.

	— Би чиний хамар дээр нэг тавиад өгье. Тэгэх үү? гэж бүрэн сэрж амжаагүй байгаа Бойтогт бувтнаад, — Тэгэхэд л чамд тусгүй юм болно доо гэв.

	Хөвдөн Сахалт, Бойтогтын найрсаг биш байдлыг огтхон ч анхааралгүй их л ажил хэрэгчээр яриагаа үргэлжлүүлэн:

	— Тэнэг тоглоом гэж битгий бодоорой. Урьд байснаасаа чи нэг л өөр болчхож гэж Бойтогтод хэлэв.

	— Чи ч гэсэн бас тэнэг биш байна гээд Бойтогт мөчөөгөө өгсөнгүй, — Урьд нь тухайлбал чи халаасандаа могой авч явдаггүй гэхэд Хөвдөн Сахалт боллогошронгуй сахлаа оролдож:

	— Энэ чинь огт өөр хэрэг. Матильда ч яах вэ нэмэгдээ л биз, харин чамд л нэг юм дутаад байна гэж хэлэв.

	— Харин үнэхээр л чамд нэг юм дутагдаад байна даа гээд Бойтогт хөхөрч, ядам хуруугаараа духаа их л ёжтой тогшиж, эрүүл ухаантай хүн ч могой авч явахгүй дээ гэлээ.

	Энэ хооронд Дугтуйт Бойтогтыг ширтэн харж:

	— Могойг тайван байлга л даа гэж ярианд ороод, — Хөвдөн Сахалтынх зөв бололтой. Бойтогт үнэхээр өөрчлөгджээ. Тэр өөрчлөлтийг нэрлэх, тохирох үг над олдохгүй л байна.

	— Нээрэн та хоёр чинь хоёулаа хоосон толгойтой амьтад юм аа гэж Бойтогт гонгинов.Дугтуйт агшин зуур хөгжөөнтэй болж 

	— Тийм тийм. Хоосон гэсэн үг яг таарч байна гэж дуу алдахад, — Бойтогт оо чи хоосорчхож, шалга даа! гэв.

	Энэ удаад Бойтогт юу ч хэлсэнгүй. Тэр мэгдэхдээ харцаа Дугтуйтаас Хөвдөн Сахалт дээр тусгав. 

	Тэгтэл Хөвдөн Сахалт:

	— Медаль! Бойтогт оо, чиний медаль хаана байна вэ? гэж шивнэв. 

	Бүх зүйл тодорхой болжээ.

	Гал командын дарга Бойтогтод биеэрээ зүүж өгсөн медаль байхгүй ажээ.

	Удтал хачин эвгүй нам жим болцгоов. Тэгээд тэр хачин нам жимд Дугтуйт, Бойтогт, Хөвдөн Сахалт гурав унтаж байсан Бойтогтын энгэрээс медалийг салган авч одсон ичгүүр, сонжуургүй хулгайч чухам хэн байдаг билээ? гэж нэг зүйлийн тухай бодоцгоож байлаа.

	Хөлгүй ургасан шээр модны мөчир дээрээс чухамхүү энэ таагүй бодлын хариу мэт шаазгайн шагшрах сонстов. Тэд гурвуулаа тэр зүг нэгэн зэрэг харцгаав.

	— Шаазгай! Энэ ч түүний хийсэн ажил байна, нээрэн шүү! гэж Бойтогт уйлагнав.

	Хөвдөн Сахалт шаазгайнаас нүд салгахгүй ажээ. Тэр бүр идэр ахуйгаасаа шувууны зан байдлыг ихэд сонирхон судалж, олон зүйлийг тааварлан мэдэж сурсан билээ.

	Жишээлбэл алтан хараацайн нисэлтээр маргааш ямар өдөр болохыг эндэлгүй урьдчилан хэлж чадах бөгөөд модны оройд хэрээ гуаглахад үнэг юм уу анчин ойртон ирж байгааг шуудхан хэлж чаддаг бөлгөө.

	Шаазгай шувуу янз бүрийн гялалзсан зүйлд онцгой сонирхолтой, ерөөсөө шаазгайн ертөнц хулгайч гэдэг нь нэлээд дэлгэрсэн үзэгдэл болохыг сайн мэддэг нь мэдээж билээ. Тэр шаазгайн шагшралт нисэлтээр маш хурц ухаалаг дүгнэлт хийж чаддаг ажээ.

	Шээр модны мөчир дээр шаазгайг шагшран донгодоход

	— Даажигнаж байгаа мэт гэж Дугтуйт анхааруулахад Хөвдөд Сахалт үүнийг зөвшөөрсөнгүй.

	— Ийм шагшралт нь ууртаа багтаж ядсанаа илэрхийлж байна. Шаазгай Бойтогтын медалийг үүрэндээ аваачжээ. Одоо Дугтуйтынхыг авахаар эргэж иржээ. Гэвч таагүй явдал болж, бид сэрж амжсанд уурсжээ гэв.

	— Хэрвээ чи могойтой зууралдаагүй сэн бол бид ерөөсөө унтахгүй байх сан билээ гээд Бойтогт мөчөөгөө өгөхгүй, — Хэрвээ энэ шаврын могой байгаагүй сэн бол миний медаль байрандаа л байх байсан сан. Харин одоо... гэвэл

	— Харин одоо шаазгай нисчихлээ хэмээн Хөвдөн Сахалт Бойтогтын яриаг таслаад, — Харж байгаа биз дээ? Тэр үүрэндээ буцаж очоод медалийг чинь шохоорхож байгаа даа.

	Шаазгай шээрийн бутыг үнэхээр орхин умбан шумбан ниссээр холдох бөлгөө.

	— Түүний хойноос! Бид тэр шаазгайг хараанаасаа гаргах ёсгүй! гэж Бойтогт бархирлаа.

	Анд нөхөд машин руугаа гүйлдэн очлоо. Дугтуйт ч машинаа асааж хүч авхуулан хөөж эхэллээ.

	Аз болоход шаазгай бараг замын дагуу нисэхэд Дугтуйт ийш тийшээ эргэх шаардлага байсангүй. Тарганы хагалсан талбай, нуга дундуур хөөвөл нэлээд төвөгтэй байх байв. Дугтуйт хурдаа нэмээд машин аажмаар шаазгайг гүйцэж эхэллээ.

	— Хэтэрхий битгий ойрт! Хэрвээ араас нь ажиглаж явааг мэдвэл биднийг амархан хуурч эргээд нисчихнэ шүү гэж Хөвдөн Сахалт Дугтуйтад цэцэрхэв.

	— Яасан ухаантай юм бэ! Чамд ямар хамаатай юм бэ! гэж Бойтогт хорыг нь маажаад, — Чиний медаль чинь энгэртээ, могой чинь халаасандаа байна. Харин медалиа ямар ч үнээр хамаагүй буцааж авмаар байна. Дугтуйт аа, хийгээ нэмнэ ээ хө! гэв.

	Дугтуйт хоёр галын дунд орсон мэт Бойтогт Хөвдөн Сахалт хоёрыг арчаагүйгээр ээлжлэн харна.

	Шаазгай гэнэт байдлыг хурцатгаж хагас нумран эргэлдэж шилтгээний балгас руу нислээ.

	Арвай тарианы талбай дундуур мөрдөн хөөх ямар ч бололцоогүй байсан учир Дугтуйт машинаа зогсоолоо. Анд нөхөд нисэн одох шувууны хойноос ширтэн хоцорлоо. Шувуу холдон холдож, жижгэрэн жижгэрсээр ажээ. Түдэлгүй шаазгай шилтгээний балгасан дээр хүрч нэгэн удаа дугуйран тойрон эргэлдэж шидсэн чулуу мэт түргэн доошлов..

	— Түүний үүр балгасны нэгтээ байгаа нь гарцаагүй гэж Хөвдөн Сахалт хэллээ.

	Дугтуйт

	— Үхэр оготнууд, тэнд үхэр оготнууд байдаг шүү дээ гэж тэр шивнэв.

	Үхэр оготнын талаар дурсан ярьсан нь Бойтогт, Хөвдөн Сахалт хоёрыг огтхон ч баярлуулсангүй. Гэвч Бойтогтын медалийг буцаан авах нь чухал гэдэг талаар санал хуваагдсангүй. Тиймээс Дугтуйт машинаа асааж, балгас руу хүрэх замыг хайж эхлэв.

	 


БАЛГАСАН ДОТОР

	 

	Дугтуйт удаан төөрч будилсны эцэст нэлээд өргөн, бартаагүй зам олбол шууд балгас руу чиглэжээ. Анд нөхөд балгас руу ойртохын хэрээр ялангуяа яг машины өмнөхөн асар том саарал үхэр оготно үзэгдсэнээс хойш улам сүрхий дүнсийж, дуугүй болцгоов.

	— Үхэр оготно аймшигтай ховдог амьтан гэж би сонссон юм байна. Тэд машины дугуй иддэг болов уу, сонин оо? гэж Дугтуйт бодлогошронгуй хэлэв. 

	— Ямар ч байсан дэнгийн керосин уучихдаг юм. Тэгэхээр керосины дараа хаймар ч ёстой тохирсон зууш болох байх аа гэж Бойтогт мэдэх зүйлээ хуваалцав.

	Энэ үг Дугтуйтыг бүр ч түгшүүлэв.

	— Хясахад над нэг ч нөөц дугуй байхгүй гээд тэр санаа алдав. Гэтэл Бойтогт

	— Бидэнд нэг ч илүү медаль байхгүй. Дугтуйт аа, аль вэ түргэхэн хөөгөөрэй. Ямар ч атугай тэр медаль энэ нэг дөрвөн дугуйнаас зуу дахин үнэтэй. Төмөр дугуйтай ч байсан түргэхэн хөөгөөрэй! гэж шийдэмгий дуугарав.

	Гэвч хөөх газар огт байсангүй. Зам дуусаж өмнө нь шилтгээний балгас тулгарлаа. Тэгэхэд Дугтуйт машинаа хананы цоорхой чиглүүлж тоормос гишгэлээ.

	Тэгтэл тэнд...

	— Ээ, сахиус минь хэмээн Бойтогт дуу алдав.

	— Ямар аймшигтай вэ... гэж Хөвдөн Сахалт шивнэв.

	Дугтуйт гараараа нүүрээ таглав.

	Улаахан тэрэг угзчин тоормосолж, чичиргэнэн зогсов. Энэхүү үнэхээр аймшигтай зүйлийн өмнө амьгүй машин ч хүртэл айн чичрэн дагжих мэт ажээ.

	Анд нөхөд үхэр оготнотой учрах сэтгэл санааны бэлтгэлтэй байлаа. Гэтэл хараад л цус гүйхээ байчихмаар тийм асар их том үхэр оготнын сүрэгтэй тааралдана гэж тэд бодоогүй билээ. Тэрхүү аймшигт сүрэг балгасан доторх газрыг хивс дэвссэн мэт бүрхэх бөлгөө. Тэр ч байтугай ханан дээр үсчсэн саарал хөөс шиг байх бөгөөд бүх үхэр оготно газрын хөрсөн дээр багтахгүй ажээ. Бас үхэр оготнын нүд аймшигтай бөлгөө. Нүд нь яасан хэмжээ хязгааргүй ууртай гялалзана вэ.

	Нүүрээсээ гараа авч зориглосон Дугтуйт:

	— Эрхэм Бойтогт минь, би чамд медалиа бэлэглэе, харин эндээс л түргэн зугтаая гэж гонгинов.

	— Бойтогт оо! би ч гэсэн чамд медалиа өгч чадна. Чи тэднийг ээлжлээд ч юм уу хамт зүүж болно хэмээн Хөвдөн Сахалт Дугтуйтыг дэмжив.

	Бойтогтыг хариулж амжаагүй байтал тэртээ дээр шаазгайн шагшрах сонстов. Шаазгай өөдөсхнүүдийг дооглох мэт даажигнан шагшрах бөлгөө.

	Анд нөхөд балгасны гол дунд ургасан саглагар том нарсыг сая л олж харав. Итгэнэ үү, итгэхгүй байна уу, нарсны оройд шаазгайн үүр харагдав. Тэндээс шаазгай ичгүүргүй шагшрах сонстоно.

	— Андууд аа, та нар өөрсдийн медалийг над сэтгэл харамгүй бэлэглэхэд бэлэн байсанд чин үнэндээ би маш их талархаж байна. Гэвч та нар уг медалийг юуны төлөө авснаа дурсан санацгаагаач. Гавьяа зүтгэлдээ авсан тийм биз дээ? Бид бүгдээрээ эр зоригийн төлөө шагнуулсан. Эр зоригт бид нар шившигтэйгээр зугтах тийм улс гэж үү? Ялангуяа чиглэсэн зорилгодоо хүрэхэд ийм ойрхон байгаа үед шүү! хэмээн Бойтогт гэнэт аяархан нухацтай ярилаа.

	Дугтуйт машинаас нарс хүртэлх зайг харцаараа хэмжиж:

	— Нээрэн ойрхон байна шүү. Гэхдээ зорилгодоо хүрэхийн наана хамгийн цөөн гэхэд хоёр мянгаад үхэр оготно байна гээд санаа алдав.

	Гэлээ ч гэсэн Бойтогтын үг Дугтуйт, Хөвдөн Сахалт хоёрын сэтгэлийг ихэд хөндөж тэдний хэн нь ч зугтаах тухай ярианд эргэн орж зүрхэлсэнгүй. Нэгэнт эр зоригтой гэж шагнуулсан болохоор зоригтой байхаас өөр ямар ч аргагүй ажээ.

	— Нарсны орой өөд ч авирч болно. Гэвч яаж үхэр оготнын сүргийг гэтлэх юм бэ? гэж Хөвдөн Сахалт анхааруулав.

	— Тийм, тийм. Хэргийн хамаг учир үүнд л байгаа юм гээд Дугтуйт толгой дохилоо.

	Тэгтэл нарсны доор ёстой ер бишийн хачин юм боллоо. Үхэр оготнын сүрэг ярагдаж, хоёр метр хэртэй өргөн зурвас зам гарав. Тэр талбай дээр хоёр үхэр оготно гарч ирлээ.

	Тэдний нэг нь жирийн биетэй, гөлчгөр үстэй хамгийн энгийн үхэр оготно байх бөлгөө. Түүний хөдөлгөөн болхи агаад сүргээсээ өөрийн дураар гарч ирээгүй нь илт ажээ. Харин хоёр дахь нь дунд зэргийн муураас дутахааргүй том ажээ. Энэ бол хүч чадал бүрдсэн, эрүүл чийрэг, тарган цатгалан, өөртөө итгэсэн араатан байв. Тэр үхэр оготно биедээ итгэсэн байртай тойрон байгааг харснаа шүдээ ярзайлган, галзуу догшин харцаараа нөгөө оготноо сүрдүүлнэ. Тэдний аль нь ч удтал огт хөдөлсөнгүй.

	— Тэнд юу болж байгаа юм бол оо? хэмээн Дугтуйт гайхвал

	— Энэ хоёр үхэр оготно бие биеэ яах гэсэн юм бол оо?

	— Тэд тулалдах нь ээ гэж Хөвдөн Сахалт хэлэв.

	Хэдийгээр байдал ноцтой байсан боловч Бойтогт амаа ихэд ангайн инээж:

	— Миний бодлоор бол тэд ширтэлцэн тоглож байх шиг байна. Бидний өнөөх мууруудтай ширтэлцэн тоглосон шиг л болж байгаа байх гэхэд Хөвдөн Сахалт толгой дохин:

	— Яг тийм байна. Тэд ширтэлцэх маягаар тулалддаг юм байна. Харц бол үхэр оготнын хамгийн хүчирхэг зэвсэг юм. Тэр ч байтугай үхэр оготно нэгийгээ шүдээ хүргэхгүйгээр ганцхан харцаараа алж чадна гэлээ.

	Хөвдөн Сахалтын энэхүү үгэнд Бойтогтын хөгжил баясал замхрав. Энэ хооронд үхэр оготнууд ер бишийнхээ тулалдааныг үргэлжлүүлсээр байлаа. Одоо том үхэр оготно жижгийгээ нэг бүтэн тойрч шилнийхээ үсийг ууртайяа өрвийлгөн, шүдээ заналтайяа хавирна. Тэгээд тоо томшгүй оготнын сүрэг циркийн сэтгэл догдлом тоглолт үзэж байгаа мэт өрсөлдөгчдийг амьсгаа даран ажиглана.

	— За надад тэр медаль ч нэг их хэрэгтэй биш дээ. Миний бодлоор бол одоо ч гэсэн буцаад явж болно гэж Бойтогт гэнэт бувтнав.

	Үүний зэрэгцээгээр хөлийнхөө хурууг хөдөлгөхөө больсон нь онцгой үйл явдал болж байгааг илтгэнэ.

	Хөвдөн Сахалт, Дугтуйт хоёр Бойтогтыг тун ч гайхан ширтэв. Үхэр оготнын өрсөлдөөн нь үнэхээр аймшигтай үзэгдэл ажээ. Уг өрсөлдөөн Бойтогтыг тав алдуулжээ. Тэгээд гэлээ ч гэсэн... Дөнгөж сая Бойтогт эр зоригийн тухай нэлээд итгэлтэй, баттай ярьж байж билээ.

	— Эр зоригоо яах вэ? Чиний эр зориг чинь хааччихав аа? гэж Дугтуйт хэлэв.

	— Би зоригтой л доо, гэхдээ тэр медаль чинь ямар зориг оруулж чадах биш. Миний бодлоор бол аливаа тэмдэг, медалийн ач холбогдлыг хэт үнэлж болохгүй хэмээн Бойтогт мэдэгдэв.

	Гэвч Дугтуйт, Хөвдөн Сахалт хоёр бууж өгөхийг хүссэнгүй. Тэднийг нэг удаа урам хугарч гутахад нь чухамхүү Бойтогт л итгэл төгс үгээрээ сэтгэлийг нь засаж зоригжуулжээ. Одоо харин Бойтогтыг дэмжих тэдний ээлж болжээ.

	— Бойтогт оо, сэргэлэн байж үз л дээ! гэж Дугтуйт хэлбэл Хөвдөн Сахалт нэмж:

	— Бид цөмөөрөө энэ муухай үхэр оготноос айж байна. Чиний өвдөг чинь чичирч байлаа ч гэсэн чи үхэн үхтлээ уймарч зугтахгүй зогсож л чадах юм бол жинхэнэ эр зориг тэр мөн гэв.

	Бойтогт юу ч хариулсангүй, хөлийнхөө хурууг дахин хөдөлгөв.

	Үхэр оготнын тулалдаан барагцаалбал цаг, ер цагаас илүү ч үргэлжилсэн байх. Гэвч тулалдааны талбар дээрх байдал өөрчлөгдөхгүй байх бөлгөө. Том үхэр оготно тойрон эргэлдэж, жижиг нь айсан дүртэй газар наалдана.

	— Бидэнд үхэр оготно алах зэвсэг хэрэгтэй байна гэж Хөвдөн Сахалт гэнэт хэлэв.

	— Нээрэн шүү! Миний чавх байсан сан бол доо... гэж Бойтогт дуу алдав.

	Гэвч Хөвдөн Сахалт түүний үгийг дуусгалгүй»

	— Үхэр оготнотой тулалдахад чавх ч, хамгийн хүчирхэг их буу ч хумсын чинээ тус болохгүй. Бидэнд огт өөр маягийн зэвсэг хэрэгтэй, би түүнийг хайхаар явлаа гэж шийдэмгий хэлбэл

	— Яаж явах юм бэ? Чи Бойтогт бид хоёрыг энэ үхэр оготнын тамд хаяад явах гээгүй биз дээ? хэмээн Дугтуйт айлаа.

	— Чухамхүү би тэгэх гэж байна гэж Хөвдөн Сахалт батлаад, намайг байхгүй хоорондуур Бойтогтын медалийг шаазгай аваад нисчих, үгүйг хэн нэг нь ажиглаж байх ёстой гэв.

	— Гэвч... гээд Бойтогт ээрэв.

	Хөвдөн Сахалт дахин түүний үгийг тасалж:

	— Ямар ч «гэвч» хэрэггүй! Би яарах хэрэгтэй. Одоо үхэр оготнын сүрэг өрсөлдөгчдийг ажиглаад, намайг анзаарахгүй. Тулалдаан дуусвал, оройтох болно! гэв.

	— Яваад өглөө гэж Дугтуйт шивнэв.

	Бойтогт сүйрсэн дүртэй толгой дохив.

	Талбай дээрх жижиг үхэр оготно агаар, тасалдангуй залгина. Нэлээд хэдэн минут өнгөрсний дараа тэр дахин хэзээ ч босохгүйгээр өнхрөөд өглөө.

	 


АЙМШИГТ ШӨНӨ

	 

	Нар жаргах дөхсөн авч Хөвдөн Сахалт алга л байлаа.

	— За тэр хаашаа алга болчхов оо? Ямар нэгэн юм болоогүй байгаа? гэж Дугтуйт сэтгэл түгшинэ.

	Бойтогт муухан тоглоомд сайн тэсрэлт хийхийг оролдон:

	— Болсон байж таарна. Саяхан тэр могойтой болсон. Хөвдөн Сахалт байхгүй байгаа цагт бидэнд могойноос болгоомжлох юмгүй гэж ёжтой хэлэв.

	Энэ нь чухам муухан тайтгаруулалт болохыг Бойтогт өөрөө ч ойлгож буй нь лавтай. Нээрээ ч цорын ганц могой үй түмэн үхэр оготнотой зүйрлэхэд юу ч байх билээ дээ! Тэгээд бас Матильда Хөвдөн Сахалтын халаасанд тайван байж байгаа, харин үхэр оготнууд аажмаар улам ширүүсэж байв.

	Үхэр оготнын сүрэг машиныг тойрон улам улам бүчин шавсаар байх ажээ. Хэд хэдэн үхэр оготно машины хамар дээр үсрэн гарчээ. Дахиад жаахан байтал машины дээвэр дээр үхэр оготнын хумсны чимээ сонстоно. Тэгээд тарган үхэр оготнын сахалтай урт хоншоор цонхоор харагдах бүрийд Дугтуйт, Бойтогт хоёрын чичрүүдэс хүрнэ.

	— Чи хаалгаа сайн хаасан уу? гэж Бойтогт аяархан асуув.

	Дугтуйт толгой дохин:

	— Хаалга ч хаагддагаараа л хаагдсан даа. Гэв хэрвээ... бол огтхон ч гайхахгүй гэв.

	Хүчтэй цохилт Дугтуйтын яриаг таслав. Нөхөд цонхоороо болгоомжлон харвал, тарган том үхэр оготно байдаг чинээгээрээ машиныг мөргөж байжээ.

	Нэлээд дуугүй байсны эцэст Бойтогт:

	— Чи яагаад гайхахгүй байгаа юм бэ? хэмээн асуув.

	— Хэрвээ эдгээр оготно төмөр мэрэх чадалтай бол би огтхон ч гайхахгүй хэмээн тасалсан үгээ гүйцээж, — Хэрвээ тэд чиний баталж байгаагаар керосин уудаг бол яагаад бензин амтлахгүй байх билээ?

	Бойтогт юу ч эс хариулав. Гэвч царайд нь тун их айсан байдал илт байлаа.

	Бүдгэрэн бүдгэрсээр огт анзаарагдалгүй шөнө болжээ. Тэнгэрийн хаяа зуныхаар гэгээрэн туяарч байсан авч Дугтуйт, Бойтогт хоёрын хэн нь ч ийм гунигтай харанхуй, урт байсныг хэзээ ч санахгүй ажээ. Нурсан хананы цаанаас том, сайхан сар мэлтийхэд ч тэдний сэтгэл санаа дээрдсэнгүй. Харин ч сарны гэгээнд сүрэг үхэр оготнын байдал бүр тодорхой харагдахад Дугтуйт, Бойтогт хоёр үйлс нь бүтэмж муу байгааг ойлгоно. Үхэр оготнууд ямар нэгэн хар санаа агуулж байгаа нь тодорхой ажээ.

	Бүслэлтийн цагариг эхлээд нэлээн тэлж машин оготнуудын хооронд өргөн зай гарлаа. Дараа нь хамгийн тарган бүдүүн оготнууд машины өмнө байлдааны байдалтай жагсацгаав. Тэд машинаас хориод алхмын зайтай ширүүн догшин цуваа болон жагсацгаав.

	— Дайралтад бэлтгэж байгаа бололтой гэж Бойтогт тасалдангуй дуугаар хэллээ.

	— Тиймэрхүү л бололтой гэж Дугтуйт зөвшөөрөөд, — Тэд биднийг балгаснаас сүрдүүлж байгаад хөөгөөд гаргачхаж чадахгүй нь гэдгээ мэджээ гэв.

	Дугтуйт, Бойтогт хоёр урд суудал дээр зэрэгцэн сууж, хамаг булчин нь хөвчирнө. Шилээр туссан сарны гэгээ тэдний сүржин царайг байгаа байдлаас нь улам ч цонхийлгоно.

	Эргэн тойрон нам жим ажээ. Шаазгай үүрэндээ аль эртний нойрсоно. Шаазгай Бойтогтын медалийг сайхан зүүдэндээ харж, хажууд нь энэхэн үед юу болж байгааг төсөөлж чадахгүй байгаа нь лавтай.

	Тэгтэл сонин юм боллоо...

	Машины урд жагссан цуваа үл сонстох дохиогоор хөдлөх мэт гэнэт чичиргэнэн үхэр оготнын онцгой нэгтгэл хөдөлгөөнд орлоо.

	— Улайран эргэлдэх үер шиг айсуй! гэж Бойтогт гоморхон гиншлээ.

	Энэ агшинд Дугтуйт машинаа асааж, хий нэмлээ. Машин үсрэх мэт байраасаа хөдөллөө.

	Үхэр оготнууд ч ойртож, машин ч дайрагчдын урсах мэт долгионы эсрэг хурдаллаа.

	Мөргөлдөөн ч зайлшгүй боллоо.

	«Машин маань л битгий өнхөрчхөөсэй» гэж Дугтуйт бодож амжлаа...

	Тэгтэл аймшигтай чимээ гарлаа.

	Машины ард байсан тогоо, хайруул, аяга таваг тачигнаж, пижигнэлдэн, энэ нь үхэр оготнуудын чарлаантай хутгалдан нийлжээ. Үхэр оготнууд дугуйран ярагдаж бут үсэрч гүйлдэнэ.

	Гэвч Дугтуйт хийн товчноос хөлөө хөндийрүүлээгүй учир машин хүржгэнэн урагшаа давхина.

	— Сайн гишгэ. Дугтуйт аа гишгэ гишгэ! гэж Бойтогт хөгжин сөөнгөтөв.

	Дугтуйт үй түмэн үхэр оготно руу машинаараа дахин дахин дайрч орно. Тэд галзуу мэт шүдээ ярзайлгах авч аргагүйн эрхэнд ухарна.

	Үхэр оготнын дайчин хэв журам бүрэн алдагдсаны дараа Дугтуйт машинаа зогсоож:

	— Эхний удаад болох байх аа гээд тэр ядарсан шинжтэй санаа алдлаа.

	— Ээ дээ мөн сургамж авлаа даа! Одоо манай машиныг үнэрлэж ч зүрхлэхгүй! гээд Бойтогт инээлээ.

	Гэвч Дугтуйт түүнд итгэхгүй байв.

	— Үхэр оготнууд хэзээний нэгэнт эхэлсэн хэргээ амархан орхидоггүй амьтад билээ. Тэд аймшигтай тууштай, шаргуу амьтад гэж тэр хэлэв.

	Одоохондоо үхэр оготнууд дахиад дайрах эсэх нь үл ойлгогдоно. Тэд машинаас нэлээд холхон байх ажээ.

	Цаг хугацаа ч өнгөрч, огторгуй зүүнтэйгээс гэгээрч эхлэв. Үүрээр балгасанд орчин тойрны тосгоныг тоносон үхэр оготнын хэд хэдэн отряд буцаж ирлээ. Тэднийхээ авчирсан олзыг нэн даруй идэж дуусган шинэ баг эрэлд гүйн гарцгаав.

	— Энэ ховдог дээрэмчдээс болж хүний хэчнээн сайхан хөдөлмөр үгүй болж байгааг бодоход аймшигтай байна хэмээн Дугтуйт хэлэхэд Бойтогт:

	— Хэрвээ уг хэрэг ийнхүү үргэлжилбэл миний хүүхэд ахуйн нутаг мөдхөн хоосорно. Урьдын цагт үхэр оготно ийм шунахай байгаагүй юм гэж нэмж хэлэв.

	Өглөө болж, шаазгай нарсны орой дээр сууж мандах наранд баяртайяа шагшран талархана. Дараа нь шаазгай далавчныхаа бат бэхийг шалгах мэт хэдэнтээ дэвснээ огторгуйд хөөрч, нисэлт дундаа байдаг чадлаараа шагширч ой руу нислээ.

	Дугтуйт шөнө аг амьсгаагүй ажилласандаа ихэд ядарч, зөвхөн одоо л шаазгайн хойноос харахаа ухаарав.

	— Түүний хүзүүнд медаль алга байна. Тэр хошуугаараа авч явсан байж болох юм даа? гэвэл Бойтогт инээд алдаж:

	— За учрыг олно. Аль вэ медалиа шүдэндээ зуу, тэгээд наад өөрийнхөө хязгааргүй ганцаардмал амьдралын тухай ярь л даа гэв.

	— Чи юунд нь даажигнаад байгаа юм бэ? Би шүдэндээ медалиа зуучхаад яаж ярих билээ дээ гэж Дугтуйт гоморхов.

	— Би үүнийг л мэдэх гэсэн юм. Тийм байхад ярьж чадна гэж үү дээ. Тэгэхээр шаазгай хошуундаа медаль зуучхаад тийнхүү догь шагширч чадахгүй гээд Бойтогт хөхөрлөө.

	— За тэгэлгүй яах вэ гэж Дугтуйт ухаараад, — Би бодит байдлаас аймшигтай тасарсан бололтой гэв.

	Дөнгөж ийнхүү хэлтэл, бодит байдал өөрийгөө сануулах мэт, үхэр оготнууд хамгийн ширүүн догшин дүртэй дайрч эхэллээ.

	— За, за, та нарт түрүүчийн сургамж багадаа юу? гэж Бойтогт заналхийлэв, Гэвч түүний дууны өнгө тийм ч их итгэлтэй биш дуулдана. 

	— Тэдний ялагдал ямар нэгэн юманд сургасан гэж бодож байна. Одоо тэд түрүүчийнхээсээ дээр дайралтын шинэ төлөвлөгөөтэй байж болох юм хэмээн Дугтуйт хэллээ.

	Анд нөхөд үхэр оготнын наашлахыг анхааралтайяа ажиглана.

	 


ШИДЭТ ЗЭВСЭГ

	 

	Үхэр оготнууд машин руу зугуухан ойртох нь зэвүү хүрмээр ажээ. Тэдний сахал нь эгдүү хүрмээр чичиргэнэж, хамрын нүхээр нь уур савсаж, нүд нь цусанд шунасан мэт гялалзана.

	Энэ удаа үхэр оготнууд шинээр дайрахаар бодсоныг Дугтуйт, Бойтогт хоёр түдэлгүй ойлгов. Тэд амжилт олоогүйдээ ноцтой дүгнэлт хийжээ. Шилж авсан цохилт өгөх хүчээ хоёр хэсэг болгон машины хоёр талаар байрлуулав.

	— Одоо ч биднийг хоёр жигүүрээр дайрч эхлэх нь дээ. Ингэхлээр бид машинаар сөрөг дайрч чадахгүй гэсэн үг хэмээн Дугтуйт гунигтай хэлэв.

	— Тэд биднийг хоёр талаас бүчмэгц л бид хоёр үхэр оготнын сүрэгт амьдаараа булшлагдаж, манай машин дугуйтай авс болно гэсэн хэрэг хэмээн Бойтогт гоморхон гонгинов.

	Яг л тиймэрхүү юм боллоо.

	Дугтуйт жолоо дээрээ гараа арчаагүйхэн тавихад мэдэгдэхүйц чичирч байв. Яах вэ? Ер нь яах болж байна вэ? Бойтогтын духан дээгүүр хөлс бөнжгөнөн бурзайна. Ямар ч аргагүй байлаа.

	Тэгтэл үхэр оготнууд өргөн фронтоор хоёр талаас хөдөллөө.

	Дугтуйт, Бойтогт хоёрын шөнө ажигласан аймшигт түрэлт үхэр оготнын сүрэг дээгүүр дахин бослоо.

	Одоо үхэр оготнын аймшигт дайралт эхлэх ёстой...

	Гэтэл энэ чинь юу болчхов оо? Үхэр оготнууд машин руу дайрахын оронд балгасны орцын чигт командалсан мэт толгойгоо нэг зэрэг эргүүллээ. Дахиад агшны дараа асар их сүрэг орц руу тэмүүллээ. Үхэр оготнууд яагаад чиглэлээ санамсаргүй гэнэт өөрчилнө вэ?

	Дугтуйт, Бойтогт хоёр үхэр оготнуудыг чухам юу анхных нь бодлоос татгалзахад хүргэснийг харахыг хичээн ар талынхаа цонх руу зэрэг харайлаа. Тэгээд анд хоёр:

	— Хөвдөн Сахалт! хэмээн нэгэн зэрэг дуу алдав.

	— Хөвдөн Сахалт буцаад ирдэг байжээ. Мөн цагаа олж ирэв ээ!

	Бойтогт, Дугтуйт хоёр нүдээ анина. Тэд нөхрийнхөө сүйрлийг харахыг хүссэнгүй. Нэлээд байгаад Бойтогт нүдээ аньсан хэвээр:

	— Мөн сайн нөхөр байсан юм сан гэв.

	Одоо Хөвдөн Сахалт тэр хоёрын хооронд болсон бүх учраа ойлголцоогүй юмыг мартаж Бойтогт уучлал гуйхад бэлхэн байлаа. Тэр ч байтугай шаарны муу могой Матильдаг хүртэл муу үгээр дахин хэзээ ч хэлэхгүй гэхээр байлаа.

	— Бүх юм зүйл дууссан байх аа. Нүдээ нээх үү? гэж Дугтуйт хэлэв.

	— Нээхээс дээ. Тэгээд өөрсдийн хувь тавиланг нүдээрээ ил харъя л даа гэж Бойтогт зөвшөөрөв.

	Тэд нүдээ нээгээд машин руугаа бүр Тайван алхлан айсуй Хөвдөн Сахалтыг харлаа.

	— Ийм ид шидийн юм байдаг аа! хэмээн Дугтуйт хашхирлаа. 

	Чухам үүнийг ямар ч хэтрүүлэггүйгээр ид шид гэж үнэхээр нэрлэж болох ажээ. Дөнгөж саяхан Хөвдөн Сахалт руу галзуурсан мэт дайрч байсан үхэр оготнууд одоо түүнээс болгоомжлон зам тавина. Нүд нь хорсолтойёо гялалзах хамгийн том үхэр оготнууд ч гэсэн Хөвдөн Сахалт руу алхам ч ойртож зүрхлэхгүй ажээ. Тэр нэг ч үхэр оготно нэвтрэн орж чадахгүй бат бэх хэрмээр хүрээлэгдсэн мэт ажээ.

	Харин Хөвдөн Сахалт улайрсан үхэр оготнын сүрэг орчин тойронд нь огт байхгүй мэт ихэмсэг дүртэй алхална. Тэр баглаа цэцгээр занган, ямар нэгэн дууны аялгууг гиншин явах ажээ. Тэгсээр машин дээр ирж, хаалгыг онгойлгон:

	— Өглөөний мэнд хүргэе! гэж сэргэлэн дуугарлаа.

	Одоо оготнууд зам тавьж Хөвдөн Сахалт машиндаа орж суухад Бойтогт дахин хорыг нь маажиж:

	— Сайн байна уу, гайхамшигт үзэгдэл минь! гэж ёжлонгуй дуугараад, — Энэ сайхан өглөө баглаа цэцэг авчирсанд чинь чин сэтгэлээсээ чамд талархаж байна. Одоо бидний бүх юм бэлэн зэлэн боллоо, тэр ч атугай шинэхэн сайхан цэцэгтэй ч боллоо. Цэцэг, Матильда могой хоёргүй бол ямар амьдрал байх билээ гэв.

	Гэвч Хөвдөн Сахалт:

	— Чи үнэхээр зөв хэллээ. Чиний цэцэг гэж нэрлэж байгаа тэр зүйл байхгүй сэн бол бидэнд үнэхээр ямар ч амьдрал байхгүй сэн билээ. Яагаад гэвэл энэ цэцэг үхэр оготнотой тулалдахад хамгийн шилдэг гайхамшигт зэвсэг чонын хэл байгаа юм.

	Тэр нөхдийнхөө хамрын өмнө улаан цэцэгтэй гонзгойвтор навчтай цэцгээр зангаснаа:

	— Үхэр оготно чонын хэлний өвөрмөц үнэрийг авч чаддаггүй юм. Чухамхүү иймээс би үхэр оготнын сүргийн дундуур тийнхүү төвөггүй явж өнгөрсөн билээ. Ингэхэд нэг сонин учрал болсон байдаг. Хэрвээ хөлөг онгоцны тавцан дээр шинэхэн чонын хэл бий болох юм бол үхэр оготно, хулгана сүргээрээ далайд живсэн тохиолдол ч байдаг.

	— Ура! гэж Бойтогт хөгжин хашхирлаа.

	Түүний дургүйцлээс ямар ч ул мөр үлдсэнгүй.

	Дугтуйт мотороо асааж:

	— Ажилдаа орох хэрэгтэй гэж би бодож байна. Нарсны оройд, ялангуяа над шиг аргагүйн эрхэнд дугтуй өмссөн хүнд амаргүй хэрэг шүү гэж шийдэмгий хэллээ.

	— Тэгэлгүй яах вэ хэмээн Бойтогт толгой дохин, — Шаазгайн үүрийг эзлэн авахад өглөө эрт нь хамгийн тохиромжтой цаг. Өдрийн халуунд дайралтад орох дур хүрэхгүй гэв.

	Дугтуйт машинаа нарс руу аваачив. Хөвдөн Сахалт чонын хэлээрээ зангасаар машинаас гарч эн түрүүнд үхэр оготныг хөөх хэрэгтэй байлаа. Хойноос нь Дугтуйт, Бойтогт хоёр гарахаар зориглов. 

	— Эхэлцгээе! Урагшаа! гэж Бойтогт цовоо хашхирлаа.

	Харин Хөвдөн Сахалт улайрсан үхэр оготнын сүрэг орчин тойронд нь огт байхгүй юм мэт ихэмсэг дүртэй алхална.

	Бойтогт нүцгэн хуруугаараа нарсны холтсонд тулах ан цав чадмаг хайж, модны гол өөд шалмаг авирч байлаа.

	— Байдал ямар хурдан өөрчлөгдөнө вэ! хэмээн Дугтуйт толгой сэгсэрч, — Бойтогт дөнгөж саяхан өөрийгөө санаагаараа булшилж ч байсан. Харин одоо залуу зандан бурхан шиг дээшээ тэмүүлж байдаг гэв. 

	— Чиний ээлж боллоо гэж Хөвдөн Сахалт Дугтуйтын яриаг таслахад тэр гэнэт хүрлийж:

	— Машинаа хамгаалалтгүй орхих аймшигтайвтар байгааг харж байна уу... Үхэр оготно дотор нь орчихгүй байгаасай гэв.

	— Өө гээд Хөвдөн Сахалт гонгинож бодлогошров.

	— Та нар чинь яагаад саатчихав аа? гэх Бойтогтын дуу дээрээс хадлаа.

	Тэр даруй Хөвдөн Сахалт шийдэж:

	— Бид машиныхаа хажууд чонын хэл тавьчихъя гэв.

	— Болно гэж бодож байна уу?

	— Бололгүй яах вэ! Чонын хэл машиныг ямар ч сайн цоожноос илүү хамгаална гээд төлөвлөгөөндөө баярлав.

	Дугтуйт эргэлзсээр байхад Хөвдөн Сахалт

	— Чонын хэл бол латинаар Cynoglossum officinale гэдэг юм хэмээн нэмж хэллээ.

	Чонын хэлний латин нэр Дугтуйтад гүн их сэтгэгдэл төрүүлсэн учир энэ нь уг асуудлыг шийдлээ. 

	— Чинийхээр болъё гэж тэр хэлэв.

	Хөвдөн Сахалт чонын хэлээ машины хошуун дээр тавьж Дугтуйтын хамт мод өөд авирлаа.

	 


ШААЗГАЙН ҮҮРЭНД

	 

	Бойтогтыг модны оройд авирч гарсан хойно Дугтуй, Хөвдөн Сахалт хоёрыг замын талд орж явахад гэнэт шаазгай сандран шагшрах нь анд нөхдийн чихэнд сонстов.

	— Өнөөх чинь эргээд ирлээ! хэмээн Бойтогт айсан байртай хашхирна.

	Тэр өндрөөс орчин тойрныг илүү харж байсан учир ойн зүгээс шууд ширүүхэн ойртон байгаа шаазгайг хамгийн түрүүнд ажиглажээ.

	— Түргэлээрэй! гэж Хөвдөн Сахалт хашхирвал

	— Үүрэглээрэй! гэж сэтгэл нь хөдлөхдөө үгийг дандаа хольж хутгадаг Дугтуйт хашхирлаа.

	Үүрийг эзлэн авахаас, хамгаалах нь хялбар гэдгийг Бойтогт өөрөө ойлгож байсан нь лавтай. Үүрэнд нь орвол шаазгай зулайг чинь хором бүрд хурц хошуугаараа тоншино шүү дээ. Шувууг үүр лүү нь оруулахгүй байх нэлээд амар билээ. Чухамхүү иймээс Бойтогт шаазгайнаас өмнө амжиж очиж хамгаалах гэж байдаг чадлаараа хичээв.

	Гэвч шаазгайд байдал тодорхой болсон бололтой. Шувуу жигүүрээ дэвэх тусам аймшигтай хурднаар үүр лүүгээ ойртож байв.

	— Хэн нь хэнийгээ вэ? гэж Бойтогт ууртайяа бувтнаж, мөчрөөс мөчирт дамжсаар байлаа.

	Түүний өвдөг халуу шатаж, гарын алга, хөлийн тавхай давирхай болж, өргөст мөчир нүүрийг нь ороолгоно.

	Гэвч Бойтогт огтхон ч анзаарсангүй. Үүр хүрэхэд маш ойрхон байв. Бойтогт эцсийнхээ хүчийг шавхан байж үүрний ирмэг дээр гарлаа. Хэдхэн хормын дараа шаазгай ч амжин ирж үүрийг тойрон чих дөжиртөл чарлаж эргэлдэнэ.

	— Сайн байна! хэмээн доороос Хөвдөн Сахалт хашхирна.

	— Хаана байна! гэж түүнээс доор явсан Дугтуйт хашхирлаа. Хясахад Бойтогтод гавьяа зүтгэлээ хүлээн зөвшөөрч баярлах цаг байсангүй. Шаазгай үүрнийхээ дээгүүр эргэлдэхдээ хувийнхаа цэнгэлийн тулд биш, харин ичгүүр сонжуургүй эзлэн авагч руу дайрах аятай үеийг анаж байгаа нь лавтайг тэр сайн ойлгож байлаа. Бойтогт гартаа барих мөчир, саваа хайж үүрийг түргэн тойруулан харлаа. Тэгтэл яасан гэж санана! Үүрэнд чавх хэвтэж байлаа!

	Бойтогт чавхыг агшин зуур шүүрэн авч, «байлдааны хэрэгслээ хайж гарлаа. Нарсны оройд шинэхэн ногоон боргоцой бөнжгөнөнө. Маш сайн байна!

	Тэр бээр жижиг боловч давирхайндаа нэлээд хүндэрсээр боргоцойг сонгон мөчрөөс нь таслан авлаа. За тэгээд шалгахын тулд хаймрыг нь сунгаж үзвэл чавх бүрэн тохиромжтой ажээ. Одоо шаазгай дайрч байг.

	Доохон талд Хөвдөн Сахалт, Дугтуйт хоёр амьсгаадах сонстоно. Хөвдөн Сахалтын сахал, Дугтуйтын дугтуй нь саад болох учир тэд урьдын адил удаан дөхөж байлаа.

	— Шинэ юм юу байна вэ? хэмээн Хөвдөн Сахалт нэлээд байгаад хашхирлаа.

	— Медалиа олов уу? гэж Дугтуйт дараа нь хашхирлаа.

	Гэвч Бойтогт медалиа хайж чадаагүй байсан нь мэдээж билээ. Түүний бүх анхаарал шаазгай дээр төвлөрсөн тул Хөвдөн Сахалт, Дугтуйтын асуултад хариу өчсөнгүй. Бойтогт чавхтай гараа урагш Сунгаж, баруун гараар хаймрыг сунган зэхэж шаазгайг соргог ажиглана.

	Шаазгай үүрнийхээ дээгүүр эргэлдэн эргэлдсээр байх ажээ. Түүнийг холуур эргэлдэх тутам Бойтогт улам анхааралтай болж байлаа. Шувуу ийнхүү хэмжээ хязгааргүй эргэлдэж чадахгүй байлаа. Шаазгай тойрох бүрийдээ ойртож урилгагүй зочныг хөөхөөр дайрах нь тодорхой байв.

	Тэр агшин нь боллоо!

	Шаазгай Бойтогт руу чулуу шидэх мэт гэнэт санамсаргүй шумбан дайрахын тулд чанх дээшээ цойлов. Гэвч энэ нь засашгүй эндүүрэл болжээ. Бойтогт багадаа дээш нь шагайж харваж сурсан бөгөөд алим, лийрийг модноос чавхаараа овжин харваж унагадаг байж билээ. Тийнхүү одоо тэр чавхаа дээш чиглүүлж, хаймрыг нь байдаг хүчээрээ сунган боргоцойгоор харвалаа.

	Онолоо!!! Шаазгай цөхрөнгөө баран чарлана.

	Дугтуйт Бойтогтыг сайшаахад тохирох цэцэн үг ололгүй, сэтгэл хөдөлсөндөө: Өөдөө хаясан чулуу өөрийн толгой дээр гэж хэлэх үедээ үүрэн дээр авирч гарлаа. Тэр даруй Хөвдөн Сахалтын сахал ч үүрэн дээр харагдлаа. 

	— Сайхан харвалаа шүү! Эрхэм Бойтогт минь чи ч ёстой мэргэн бууч юм аа! гэж Хөвдөн Сахалт хэллээ.

	Шаазгай ч дээрх дүгнэлт хийсэн бололтой. Өрөвдөлтэй чарлаж шагширсаар балгаснаас холдлоо.

	— Бойтогт оо, чи ёстой гайхамшиг бүтээлээ гээд Дугтуйт түүнийг анх удаа харж байгаа юм шиг ширтэн, — Чи чавх хаанаас авав аа? гэлээ.

	— Чавх гэнэ ээ? Энүүхэнд л хэвтэж байсан юм хэмээн Бойтогт бувтнав.

	Бойтогт сая л нэг юм чавхаа тайван үзэв. Маш сайн хийсэн чавх ажээ. Чи хэчнээн мэргэн харваач байсан ч нисэж яваа шувууг жирийн нэг арцны ацаар хийсэн чавхаар ч онохгүй шүү. Чавх шинэ биш ажээ. Тэр ч атугай тонгоргоор сийлсэн үсгүүд бараг баларчээ. Хэдийгээр тийм боловч...

	— Байзнаарай, багачууд аа! Энэ чинь миний өөрийн нэрийн үсэг байна! гэж Бойтогт нөгөө хоёрыгоо давхийтэл дуу алдлаа.

	Дугтуйт, Хөвдөн Сахалт хоёр бөхийн харвал:

	— Үгүй, та нар сайн харцгаагаач! Миний өөрийн нэрийн үсэг байна. «Б»! Би үүнийг өөрөө сийлсэн юм! Би өөрийнхөө чавхыг оллоо! гэж Бойтогт сэтгэл догдлон яриагаа үргэлжлүүлэв.

	— Ингэхлээр энэ чинь өнөөх шаазгай... гээд Дугтуйт толгой сэгсрэв.

	— Өнөөх ч юм уу эсвэл түүний удам угсаа ч юм уу, За за аль нь ч байсан ямар хамаатай юм бэ! Хамгийн гол нь миний чавх, медаль хоёрыг эргүүлж өгөө барав. Үгүй, мөн ийм тохиол байдаг аа! гэж Бойтогт хэллээ.

	— Гэвч медалийг чинь чамд эргүүлж өгөөгүй байна шүү дээ. Таван дэлбээт голт борын цэцэг шиг гэж дүрслэн ярьдаг медалиа хайх хэрэгтэй гэж Хөвдөн Сахалт ярилаа.

	— Өө нээрэн, тийм шүү гээд Бойтогт ээрэв. Тэр нэлээд сандрангуй тойруулан харснаа, инээмсэглэж:

	— Шаазгайн үүр гэж гахайн байр шиг юм! Хаанаас нь хайж эхлэх ухаан хүрэхгүй байна! гэв.

	Энэ талаар Бойтогт үнэхээр зөв хэлжээ. Үүрэнд ямар ч эмх замбараагүй байлаа. Үүрийг засахдаа ч хааш яаш, муруй, хазгай засжээ.

	— Чавхыг барилгын материалын маягаар ашиглаж байсан бололтой, харин шаазгай медалийг илүү найдвартай нуусан бололтой гэж Хөвдөн Сахалт хэллээ.

	Ямар ч байсан бид медалийг олох ёстой. Бойтогтын суут харвалтын дараа медальгүй буцна гэдэг зохихгүй хэрэг гэж Дугтуйт шийдэмгий хэлээд шаазгайн үүрийг онгичиж гарлаа. Нөгөө хоёр нь үг дуугүй түүнийг дагалаа.

	 


ШИНЭ ГАЙХАМШИГ

	 

	Цаг түргэн явж, үд дунд болоход шаазгай үүрийг мөчир мөчрөөр нь бүр ёроолд нь хүртэл нэгжжээ.

	Харамсалтай нь тэнд медаль байсангүй.

	Цэлмэг, намуухан нар төөнөсөн сайхан өдөр байлаа. Өөдөсхнүүд ихэд ядарч, сэтгэл санаагаар унаж гүйцсэн байв.

	— Шаазгай медалийг хаячихжээ гэж Дугтуйт таамаглав.

	— Магадгүй. Шаазгай яаж ч мэдэх амьтан даа гэж Хөвдөн Сахалт мөрөө хавчисхийхэд Бойтогт: 

	— Би хоол идээд, унтмаар байна гэлээ.

	Тэгтэл цөмөөрөө тушаал авсан юм шиг гэнэт яаж чиг болохгүй их өлсөж ядарч байгаагаа мэдэрлээ.

	— Доошоо бууцгаая. Хөргөгчид юухан хээхэн идэх юм үлдсэн байх гэж Дугтуйт хэлэв,

	— Харин би энэ удаад та нартай хамт машин дотор жаахан унтахыг зөвшөөрнө үү. Гадаа задгай унтъя гэхээр үхэр оготно даанч элбэг байна гэж Хөвдөн Сахалт хэллээ.

	— Ингээд хөнгөхөн хооллоод, түргэхэн унтъя. Дараа нь эндээс бүрмөсөн тонилъё. Би багынхаа нутгийг ханатлаа үзчихлээ хэмээн Бойтогт ядрангуй инээмсэглэв. 

	Тэр медалийнхаа тухай дурссангүй.

	— За яах вэ бууцгаая даа, ямар ч атугай бид бололцоотой бүхнийг хийлээ гэж Дугтуйт хэлэв.

	Тэр үүрний ханан дээгүүр уруудаад доошоо санаандгүй харснаа давхийж:

	— Харцгаагаач! гэж шивнэн, — Юу болж байгааг харцгаагаач! гэв.

	Бойтогт, Хөвдөн Сахалт хоёр үүрний ирмэг дээгүүр доошоо хараад яг л Дугтуйт шиг давхийв.

	— Энэ чинь ямар аймаар юм бэ гэж Хөвдөн Сахалт дуугарлаа.

	— Чинийхээр бол бид хаана хооллож, унтах болж байна? гэж Бойтогт хоолойгоо чичрүүлэн лавлалаа.

	Анд нөхдөд ер бишийн жигтэйхэн аймаар юм харагджээ. Үхэр оготнууд машиныг нэлд нь булж оршуулсан мэт бүрхжээ. Тэд машины дээвэр дээгүүр гүйлдэнэ. Тэд дугуйны хооронд язганана. Тэд Хөвдөн Сахалтын хоёр цэцэг үндэс тавьсан машины хошуун дээр сууцгаана. Үхэр оготнууд чонын хэлийг огтхон ч анхаарахгүй байгаа нь бүр таагүй байлаа. Ургамал тэдэнд огтхон ч нөлөөлсөнгүй ээ!

	— Чиний өнөөх Cynoglossum officinale чинь энэ дээ гэж Дугтуйт хэлэв.

	— Гайхамшигт зэвсэг маань нэг л авалцсангүй шүү гэж Бойтогт ёжлоод, — Ингээд бид гурав дээр бас нэг хорт могой энэ модон дээр цагаа аятайхан бардаг байжээ гэв. 

	Хөвдөн Сахалт өөрийн бурууд гэмшиж гунигтайгаар:

	— Чонын хэл наранд хатчихжээ. Үхэр оготнод гагцхүү сая тасалсан шинэ ногоо л үйлчилдэг юм. Харин би медаль хайж байгаад, үүнийг анзаарсангүй гэв.

	— Одоо тэгээд яах вэ? Ингээд л модон дээр сууж байх болж байна уу? Чиний халааснаас хором тутамд гарахад бэлэн байгаа сайхан могойтой чинь хамт сууж байх болж байна уу! хэмээн Бойтогт шатлаа.

	Энэ үг Хөвдөн Сахалтыг яасан ч гомдоох байсан сан, гэвч энэ агшинд гоморхлоо тэр дор мартах явдал болжээ. Бойтогт бухимдан хуруугаа ууртай хөдөлгөтөл, шаазгайн үүрний хазгай ирмэг дээр зогсож байсан болохоор тэнцвэр алдаж доошоо хийслээ...

	— Бойтогт оо! гэх Хөвдөн Сахалтын дуу сэтгэл зүслээ.

	— Хүлээж бай! хэмээн Дугтуйт бархирлаа.

	Гэвч Бойтогт хүлээж чадсангүй ажээ. Тэр нарсны мөчрийг духаа өвдтөл мөргөн доошоо тогтож чадалгүй хийслээ. Хоромхон зуурын төдийд уналаа. Тийм богинохон хугацаанд ямар арга хэмжээ авч амжих билээ дээ! Тэр чавхаа түргэн өвөртөлж, хийсэн явахдаа хамгийн том мөчрөөс барьж авах гээд чадсангүй, хоёр гараараа цамцныхаа хормойг дэрвийлгэв. Одоо нисэхийн урлагийг эзэмшээгүй том болхи дэгдээхийг санагдуулна. Гэвч хормойгоо дэрвийлгэсэн болохоор нээрэн л удаан унав. Бойтогт газарт пидхийн унахдаа ч ухаан алдсангүй.

	— Чи амьд байна уу? гэж Хөвдөн Сахалт түгшин дуудна.

	Гэвч Бойтогт огт утгагүй энэ асуултад хариу эс өчлөө. Тэр хөл гараа хөдөлгөж үзээд ямар нэгэн ид шидийн хүчээр ясаа гэмтээгүй байгаад итгэв.

	— Машиндаа ор! гэж Дугтуйт хашхирлаа.

	Бойтогт түрүүлгээ харан гар, хөлөө алдлан хэвтсээр байв. Тэр Дугтуйтын зөвлөгөөг сонсмогц, машин руу толгойгоо болгоомжтой эргүүлэн хараад, бодлогошрон анивчив.

	Машин хүртэл метр хэртэй газар байх авч тэрүүхэн метрт Бойтогт одоо тоолж чадахааргүй олон үхэр оготно байх бөлгөө.

	«Хачин юм аа, үхэр оготнууд одоо болтол яагаад намайг сэглэчихсэнгүй вэ» гэж Бойтогт гэнэт тайван бодлоо.

	Тэгтэл өөрийг нь нэгэн харц ширтээд байгааг мэдэрлээ. Тэр харц хамаг биеийг хүлж, дотор нэвт төөнөх мэт халуу шатааж, хамаг булчин шөрмөс бүрийг хүйт оргиулан чичрүүлнэ.

	Бойтогт юу болсныг тэр даруй сэхээрсэнгүй. Гагцхүү нэлээд байгаад аймшигтай харцтай үхэр оготно байгааг ялгалаа.

	Тэгээд ч тэр түүнийг танилаа! Өнөөх үхэр оготно ажээ! Үхлийн харцаар өрсөлдөгчөө хайр найргүй алсан өнөөх үхэр оготно мөн бөлгөө.

	«Дуусжээ. Ингээд л дуусжээ гэж Бойтогт бодлоо». Энэ бодол л тархийг эзэмдэж, өөр юу ч бодуулахгүй байлаа. Бойтогт түүнийг таниад л сэтгэн бодох чадвараа алджээ.

	Тэр дуртайяа нүдээ онийлгож болох байсан авч үхэр оготнын үл тайлбарлагдах хорлонт хүч тийм бололцоо олгохгүй ажээ. Бойтогт өөрийгөө зовоогчийн ярзайх шүд, өрвийн боссон дэлийг тасралтгүй ширтэн яг л илбэдүүлсэн мэт байх бөлгөө.

	«Ингээд дуусжээ. Одоо ч үнэхээр өнгөрлөө» гэсэн бодол Бойтогтын толгойд эргэлдэнэ.

	Тэгтэл бүр түүний тохойны хажууд ногоон дотор хөнгөхөн шажигнах чимээ сонстлоо. Ямар нэгэн хүйтэн гөлгөр юм, түүний хажуу гаар гулсаж, үхэр оготно руу шууд тэмүүллээ.

	Могой! Матильда байна!

	Гайхалтай юм бэ! Бойтогтод туслахаар Матильда модон дээрээс буулаа гэж үү дээ?

	Бойтогт үхлийнхээ мөчийг бодохоос өөр, бас ямар нэгэн юм бодох болсондоо ер бишийн баяр баясгалантай байгаагаа мэдрэв.

	«Яасан сайн могой вэ» гэж тэр бодлоо.

	Үйл явдал цаашид агшин зуур өрнөлөө.

	Үхэр оготнын харцны хорлонт хүч агшин зуур арилж, Матильда үхэр оготно руу дайрлаа. Үхэр оготно сэтгэл эмтрэм чарлана.

	«Модон дээр гаръя! Би дахиад мод өөд авирах ёстой!» гэж Бойтогт бодлоо. 

	Тэр босон харайж хормын дараа нарсны гол өөд авирлаа.

	Гэвч үүгээр гай зовлон дууссангүй. Матильда үхэр оготныг хороор дайлсан боловч араатныг бүр номхруулсангүй. Могойг далд ормогц үхэр оготно, Бойтогтын зугтаасныг хараад ихэд зэвүүцжээ. Одоо үхэр оготно могойд хатгуулсныхаа өшөөг Бойтогтоос авахаар шийджээ! Уур хорсолдоо багтаж ядсан үхэр оготно Бойтогтын араас мод өөд авирлаа.

	Бойтогт модны оройд хүрэх тал замаа туулаад байхдаа ард нь гай тарих пиржигнэх чимээ гарахыг сонслоо. Тэр эргэж доошоо хараад: дахиад жаахан байвал хөлийн нүцгэн хурууд нь үхэр оготнын цусанд шунасан аманд өртөхийг ойлголоо!

	Бойтогт юу ч бодсонгүй огт санамсаргүй модны голын нөгөө талд авирч гарлаа. Тэнд том дугуй нүх байхыг харав. Хонгил ажээ. 

	Хормын зуур ч эргэлзсэнгүй түргэн л тийшээ орох хэрэгтэй байв! Түргэхэн хонгилд оръё, тэгээд л хамаг хэрэг бүтнэ!

	Өөдөөс нь сайхан сэрүү татна. Харанхуйд нүд яагаад ч дасахгүй болохоор сохор мэт гараараа тэмтрэв.

	Гэвч цаг хугацаа маш давчуу байлаа. Үхэр оготно амжин ирж, шовгор хошуу нь хонгилын аман дээр харагдлаа. Тэр харанхуйд Бойтогтыг олж харж чадахгүй амьсгаадан сарталзана.

	Тэгтэл Бойтогтын гарт төмөр зүйл баригдлаа. Бүр бариултай байх ажээ. Өрлөгчийн нийвийрхүү юм санагдсан авч Бойтогтод чухам түүний юунд зориулагдсаныг бодож байх цаг байсангүй. Түүний гарт өртсөн нийвий маягийн багаж ёстой догь зэвсэг болж болох байлаа.

	Түүнийг бариулаас нь хоёр гараараа барьж дээр далайж байгаад үхэр оготнын зулай руу байдаг хүчээрээ буулгалаа.

	Үхэр оготныг газарт шалчийн унахад Хөвдөн Сахалт Дугтуйтдаа:

	— Үхэр оготно ч тодорхой боллоо, манай Бойтогт ч аврагдлаа гэвэл

	— Тэгж бодож байна уу? хэмээн Дугтуйг эргэлзэж, — Үхэр оготно, амь бөхтэй шүү, Бойтогтын хойноос дахиад л авирч магадгүй шүү гэв.

	— За үгүй дээ. Түүнийг могой хатгасныг чи мартаж болохгүй, могойн хор нөлөөлөх л ёстой гээд Хөвдөн Сахалт толгой сэгсрэв.

	Хөвдөн Сахалтын зөв байлаа. Үнэндээ үхэр оготно жаахан өндийсөн авч яаж ч чадахгүй болсон байв. Дөнгөж саяхан аймшигтай дүрэлзэж байсан түүний харц гөлийж, жавхаагүй болжээ. Үхэр оготно арай ядан хөдөлж, цаашаа мөлхлөө. Хор нөлөөлж эхэлсэн бололтой.

	Дугтуйт, Хөвдөн Сахалт хоёр санаа амарлаа. Тэд Бойтогтын толгой эргэм адал явдлыг бүр эхнээс нь аваад амьсгаа даран ажиглаж байсан билээ. Түүнийг модноос хийсэхэд тэд цөхрөнгөө баржээ. Үхэр оготно үхүүлдэг харцаар ширтэж байхад айхдаа чичрэн дагжиж байлаа. Тэгээд Матильда халааснаас гулсан гарч Бойтогтод туслахаар модны гол даган гулсан буух тэр мөчид Хөвдөн Сахалт түүнд бараг эцэг ёсны бахархал төрснийг мэдэрч билээ... Одоо энэ удаад ч гэсэн тэр бүх догдлол ард үлджээ.

	— Бойтогт маань ингэхэд хаашаа алга болчихдог байна? Тэр модон дээр байхгүй байх шиг бололтой гэж Дугтуйт гайхширлаа.

	Бойтогтын сүүлчийн адал явдал Дугтуйт, Хөвдөн Сахалт хоёрын хараанаас гадна болсон учир тэд хонгилын тухай огтхон ч мэдэхгүй байв.

	— Бойтогт оо! Чи хаашаа алга болчхов оо? гэж Хөвдөн Сахалт хашхирлаа.

	Хариуд нь ямар ч дуу чимээ гарсангүй.

	 — Бойтогт оо! гэж тэр хоёр хоолой нийлүүлэн хашхирсан авч хариу дуугарсангүй, Тэд үг дуугүй бие биеэ харж, сэтгэл түгшин доошоо бууцгаав.

	Түдэлгүй тэдний сонорт жигдхэн хурхирах сонсогдлоо. Дугтуйт Хөвдөн Сахалт хоёр тэр дуугаар Бойтогтыг хонгилд унтаж байхыг оллоо.


ЗООРЬ

	 

	Үхэр оготно газарт шалчийн унамагц Бойтогт тэрхэн дороо нойрсов. Түүнийг удаан дугжраад сэрэхэд Дугтуйт, Хөвдөн Сахалт хоёр хонгилыг ул суурьтай шинжилж амжжээ. Эл хонгил янз бүрийн гялалзсан эд хогшил агуулсан аятайхан тохилог том зоорийг санагдуулна. Одоо тэдгээр бүх эд агуурсыг нарны гэрэл тусах зоорины голд хураажээ. Дугтуйт, Хөвдөн Сахалт хоёр тэдгээрийг маш их сонирхон үзэв.

	— Би амьд байна уу? хэмээн Бойтогт нойрмоглож нүдээ нухалсаар хэллээ.

	— Амьд аа, амьд байна гээд Дугтуйт инээмсэглэж, гялалзах есөн шидийн юман дотор Бойтогтын медалийг хайсаар дуугарав.

	— Харин та нар яав аа? Та нар бас амьд уу, эсвэл ямар байна даа? гэж Бойтогт шалгаана,

	— Зүв зүгээр ээ гэж Хөвдөн Сахалт тайван өгүүлэв.

	Бойтогт нойр нь бас л бүрэн сэрээгүйгээр:

	— За найз нөхөд минь сонсож бай, тэгвэл яагаад энд харанхуй байгааг асууж болох сон болов уу?

	— Бид Шаазгайн зооринд байна. Зооринд уг ёсоороо бол нууцгайхан, бүдэг байх ёстой билээ хэмээн Дугтуйт тайлбарлав.

	— Тэгэхээр бид зооринд байгаа юм биз дээ гээд Бойтогт толгой сэгсэрнэ.

	Тэр босож, гартаа байгаа төмөр зүйлийг хараад огтхон ч гайхсангүй, унтаж байхдаа ч бариулыг нь тавиагүй атгаж байв.

	Гагцхүү энэ үед л тэр бүгдийг дурсан санаж:

	— Энэ чинь нийвий байна, би үүгээр үхэр оготнын зулайг хага цохисон юм! гэж дуу алдав.

	— Нийвий биш ээ, бялууны хусуур байна гэж Хөвдөн Сахалт сайхан санааны үүднээс инээмсэглэн түүний үгийг засаж, — Бид үхэр оготныг чамайг цохисныг мэдээгүй. Харин тэр модноос доошоо нисэж байхыг л харсан гэв.

	Бойтогт зэвсгээ анхааралтай үзэж:

	— Нээрээ бялууны хусуур байна! хэмээн баярлаад, — Надаас өөр хэн ч, хэзээ ч ийм хусуураар үхэр оготнын зулайг хага яраагүй гэдэгт бид итгэж байна. Энэ талаар би анхных нь ч гэж хэлж болно!

	— Чи эр зоригтой байсан болохоор медалиа авч болно гэж Дугтуйт хэлээд Бойтогтын энгэрт медалийг нь зүүж өглөө.

	Бойтогт ёсорхог бөхийж:

	— Мөн догь оо! Би дахиад үүнийг хэнд ч хулгайд алдахгүй. Миний хамгийн эрхэм аврагч Матильда хаана байна вэ?

	— Тэр биднээс салж одсон. Чиний амийг авраад, байгаль эжийдээ очсон гээд Хөвдөн Сахалт инээмсэглэв.

	— Харамсалтай л байна даа. Матильдаг нэг ч удаа гэсэн хайрын харцаар харах юм сан гэж Бойтогт чин сэтгэлээсээ хэлэв.

	Гэвч Матильдаг эргүүлэх бололцоо огтхон ч байсангүй.

	Ийнхүү Бойтогт медалиа эргүүлэн авч, хэрвээ үхэр оготнууд байхгүй байсан сан бол бүх юм сайхан байх бөлгөө. Гэвч үхэр оготноос чөлөөлөгдөх итгэл байхгүй ажээ. Машин нь түрүүчийн адил үхэр оготнын бүрэн мэдэлд байлаа. Үхэр оготнууд одоохондоо дайрах гээгүй хувь тавиландаа л баярлах үлдээд байв.

	— Яагаад нэг ч үхэр оготно одоо болтол мод өөд авирах гэхгүй байна, гайхалтай юм аа гэж Дугтуйт хэлбэл

	— Гайхах юм юу байгаа юм бэ. Нэг нь авираад хусуураар шангаа авчхаад л тэр. Бусад үхэр оготно нь хусуурын амт үзэх хүсэлгүй болоод л тэр биз. Тэд биднийг бүсэлж, өлсгөж алахаар шийджээ гэж Бойтогт яриаг таслав.

	— Магадгүй, тэр үхэр оготно онцгой байсан ч байж болох юм. Нарс шаазгайнх болохоор, шаазгайтай үхэр оготнууд нууц хэлэлцээтэй байж болох юм... Тэгээд л шаазгай энд тийм тайван амьдардаг байх ёстой. Үнэндээ гэхэд энэ шаазгай хачин жигтэй байна. Модны хонгилд шар шувуу л үүрээ засдаг байхад энэ шаазгай бүхэл бүтэн үнэт зоорио нуухаар ухаан зарсан байдаг гэж Хөвдөн Сахалт шүүн тунгаав.

	— Ээ, тэгж битгий ярь л даа гээд Бойтогт санаа алдаж

	— Гагцхүү энэ л хогшил бидэнд дутаа юу! гэв.

	Дугтуйтын харц овоолсон бөөн хогшил дээр бодлогошрон тогтлоо.

	— Хэрвээ бидний хэн нэг нь эндээс амьд гарч чадвал энэ бүх эд хогшлыг эздэд нь эргүүлэн өгөх явдал бидний үүрэг мөн! гэж тэр хэлэв.

	Энэ бодол санаа хэнд ч, тэгэх тусмаа Дугтуйтад өөрт нь ч баяр баясгалан авчирсангүй. Тэгээд ч Бойтогт:

	— Бид эндээс хараахан гараагүй л байна Шүү дээ гээд инээмсэглэв.

	— Бид эн түрүүнд бүх хогшлыг бүртгэх хэрэгтэй. Харин дарай нь яах нь тодорхой болно гэсэн саналыг Хөвдөн Сахалт гаргав.

	Саналыг хүлээж авлаа. Эд хогшлыг бүртгэх нь ямар ч байсан хийх Юмтай болж, гунигтай санаа бодлыг замхруулж; өлсгөлөнг саатуулах байв. Бас цаг хугацаа ч хурдан өнгөрөх ажээ. Дугтуйт дугтуйныхаа цаанаас дэвтэр, үзэг гаргав. Тэр өөртөө захиа бичдэг тэр үеэсээ эхлэн биедээ цаас, үзэг авч явдаг заншилтай бөлгөө.

	Анд нөхөд эд хогшлыг тойрон сууцгаав.

	— Нэгдүгээрт бялууны хусуураа бичих юм биш үү? гэж Бойтогт асуулаа. 

	Ингээд л ажил эхэллээ.

	 

	Бялууны хусуур 1 ш

	Хуруувч 7 ш

	Товч 204 ш

	Дардаг хадаас 314 ш

	 

	— Бурхан минь, түүнд ийм олон товч ямар хэрэгтэй байна! гээд Бойтогт толгой сэгсэрлээ.

	— Шаазгайд эдгээрээс нэг нь ч хэрэг байхгүй. Гэвч энэ жишээнээс бид хувийн өмчийн шунал юунд хүргэдгийг ажиглаж болно гэж Хөвдөн Сахалт хэллээ.

	Дугтуйт:

	 

	Мөнгөн халбага 23 ш

	Өрөөсөн нүдний шил 1 ш

	Чихрийн гялгар цаас 104 ш

	Хуучны алтан зоос 43 ш

	Хуучны мөнгөн зоос 82 ш

	Хуучны мөнгөн хундага 1 ш

	 

	гэж үргэлжлүүлэн бичнэ.

	— Хуучны хогшил яасан их байх юм бэ. Энд шаазгайн олон үеийн олз хураагдсан бололтой гэж Хөвдөн Сахалт хэлэв.

	— Энэ ч яг тийм байна хэмээн Бойтогт толгой дохин, — Тэгэхээр хуучны хогшлын эзэд нь лав амьд байхгүй байх. Дугтуйт чухам яаж энэ бүгдийг жинхэнэ эздэд нь өгөх гэж байгааг төсөөлөхгүй байна.

	— Амаргүй нь ч мэдээж дээ хэмээн Дугтуйт зөвшөөрөв, Хөвдөн Сахалт үүнд:

	— Анд нөхөд өө, музейн талаар юу гэж бодож байна вэ? Хэрвээ бид энэ хогшлыг ямар нэгэн музейд шилжүүлэн өгвөл яах вэ? гэв.

	— Сахиус минь! Өөрийн нэрийн өмнөөс музейд бэлэг өгье гэдэг бол миний аль эртний мөрөөдөл байгаа юм гэж Дугтуйт дуу алдав.

	— Би ч гэсэн татгалзахгүй. Харин түүхэн үнэт нандин зүйлийг сонгон авах хэрэгтэй юм сан, Бид Музейд товч, чихрийн цаас өгч болохгүй шүү дээ!

	Гэвч Хөвдөн Сахалт өөрөөр бодож байлаа.

	— Музейд цөмийг өгөх хэрэгтэй. Тэгэхдээ түүхийн музейд биш, байгалийн музейд өгөх ёстой. Түүхийн музейд иймэрхүү юм дүүрэн байгаа харин байгалийн музейд нэгэн шаазгайн удам угсааныхны хулгайлсан зүйлийн үзэсгэлэн гэхэд ч ёстой үнэтэй цэнтэй юм болно доо гэж тэр хэлэв.

	Үүгээр уг асуудлыг шийдэж, Дугтуйт үргэлжлүүлэн жагсаалтаа хийж:

	 

	Бугуйн цаг 3 ш

	Унадаг дугуйны хонх 1ш

	Хумсны хуурай 32 ш

	Франц түлхүүр 102 ш

	Жирийн түлхүүр 218 ш

	Хүзүүний урт оосортой дугуй зүүлт 1 ш 

	 

	гэж бичсээр байв.

	Дугтуйт дугуй зүүлтийг онгойлгоод:

	— Энэ яасан сайхан зураг вэ! Ямар гоё хүүхэн бэ! гэж дуу алдав.

	Тэр нүдээ аньж, гэнэт орж ирсэн сэтгэлийн догдлолоо илчилж:

	 

	Харах царай, инээмсэглэл чинь сувдаас өнгөлөг

	Хацар чинь сарнай шиг туяарна 

	 

	гэж шүлэг зохиолоо.

	 

	Одоо л Хөвдөн Сахалт, Бойтогт хоёр зүүлтийг тонгойн харлаа.

	— Өө, энэ эмэгтэйг чинь би мэдэх юм шиг санагдаад байна гээд Хөвдөн Сахалт духаа атируулан бодлогошров.

	— Чи хараач, ямар хачин хувцастай юм бэ? Хэрвээ чи түүнтэй тийм л танил юм бол чи ч хоёр зуун настай байх ёстой! гэж Бойтогт хэллээ.

	Эл эмэгтэй өнгөрсөн зууны маягийн хувцас, өмсөж бас үсээ хуучны маягаар янзалсан байхыг Хөвдөн Сахалт сая л ажиглав.

	Дугтуйт хүзүүний зүүлтийг торхийтэл хааж:

	 

	Хуримын бөгж 154 ш

	Халуун савны таг 2 ш

	Хадаас 106 ш

	Рокфор бяслаг... 

	 

	гэж үргэлжлүүлэн бичлээ.

	— Бяслаг аа! гээд Бойтогт баясгалантай дуу алдан, — За тэр чинь биднийг өлсгөлөнгөөр зайлшгүй үхэхээс аварна даа! гэв.

	Үнэхээр бөөн олон юмсын дунд жижигхэн шоо рокфорын бяслаг байлаа. Шаазгайн анхаарлыг гялгар боодол нь татсан бололтой. 

	— Харин цөмийг нь одоо идчихэж болохгүй шүү, Энд бид хэчнээн суухыг хэн мэдэж байгаа юм бэ гэж Дугтуйт болгоомжлов.

	— Музейд зориулж бяцхан зүсмийг ч болов заавал үлдээх хэрэгтэй. Тэгэхгүй бол бидний бэлэг бүрэн гүйцэд биш болно гэж Хөвдөн Сахалт нэмж хэлэв.

	Тэр бяслагийн боодлыг задалж, гурван ижил хэрчмийг зүсэв. Бойтогтынхоор бол тэдгээр хэрчим өчүүхэн бага байсан боловч хамгийн их тарчилгасан өлсгөлөнг гаргажээ. Өглөөний даруухан зоогийн дараа жагсаалт гаргах ажил хөгжөөнтэй болж, орой тийшээ Дугтуйн урт жагсаалтын эцэст цэг тавилаа.

	 


ЧИХЭР

	 

	Найз нөхөд таагүй бодолд автан шаазгайн зооринд гурав хоног суулаа. Өлсөх л тарчилгана. Бяслагаас бяцхан хэрчим үлдсэн авч музейд бэлэглэхэд зориулсан ажээ. Аз болоход балгасны дээгүүр жаахан бороо орлоо. Бойтогт том мөнгөн хундаганд бага сага ус тосон авч амжив.

	— Бидний хөлийн доор ийм их эрдэнэс байж байдаг. Тэр ч байтугай жирийн усыг эртний гоё сайхан хундагаар ууж байна. Гэвч энэ нэмэр болох уу даа? гэж Хөвдөн Сахалт хэлэв.

	— Юу ч болохгүй гээд Бойтогт санаа алдахад Дугтуйт:

	— Бид энд юу шиг... арал дээрх муур шиг гэж тохирох зүйрлэл хайж олов.

	— Өө тэгж битгий ярь л даа. Хөөрхий, хонгор муурууд! Тэд тэр арал дээр яасан золгүй байгаа болоо! гэж Бойтогт гэнэт өрөвдөнгүй дэмжив.

	— Муурт ч биднээс амаргүй л байгаа даа. Хөөрхий муурууд! Тэд бидний хойноос сунайтал харайж байсныг санаж байна уу? Үхэр оготнотой зүйрлэвэл муур ч хайр хүрмээр амьтад байгаа юм хэмээн Дугтуйт тааварлав.

	Хөвдөн Сахалт нөхөдтэйгөө санаа нийлж:

	— Тийм сайхан мууран сүргийг зэлүүд арал дээр бид яах гэж хаяв аа, үнэхээр толгойд багтахгүй байна.

	Энэ ч ёстой энэрэх сэтгэлгүйн шинж. Гэвч бид түүнийгээ наманчилж чадна байх аа... гэж Бойтогт хэлэв.

	— Бид заавал наманчлах ёстой. Хэрвээ бид энэ бүслэлтээс хэзээ нэгэн цагт ангижирч чадвал, мууруудыг аврах хэрэгтэй. Энэ бол бидний үүрэг гэж Дугтуйт дуу алдав.

	— Тангараглацгаая. Хэрвээ аврагдвал бид бүх хүч чадлаа мууруудыг чөлөөлөхөд зориулна гэж амлацгаая хэмээн Бойтогт андгайлав.

	— Сайхан санаа байна. Ийм тангараг бидний сэтгэлийн зовлонг хөнгөвчлөхөөс гадна одоогоор муурын тусын тулд бидний хийж чадах цорын ганц зүйл мөн гэж Хөвдөн Сахалт хэллээ.

	Анд найз нар ёсорхуу гар гараасаа барилцав. Тэд нуурын дундах зэлүүд арал дээрх муурын хүнд хэцүү шаналанг нүднийхээ өмнө төсөөлөн харахыг хичээж, хүчлэн бодож буй царай гаргав. Тэгээд тэд тангараг өргөв. Хэрвээ өөрсдөө үхэр оготнын олзноос ангижирвал мууруудыг хэзээ ч мартахгүй, тэдэнд хайр, халамжаа үзүүлнэ, арал дээрээс бүх муурыг гаргаагүй цагт нэг ч удаа амрахгүй гэж тэд андгайлав.

	Дараа нь Бойтогт:

	— Баримт болгож үлдээхийн тулд тангарагтаа гарын үсэг зурах хэрэгтэй юм сан. Аль вэ, энэ зоорины ханан дээр нэрийнхээ эхний үсгийг сийлцгээе гэв.

	— Тэгж болохгүй. Амьд модонд тонгорог хүргэж болохгүй гэж Хөвдөн Сахалт цааргалбал Дугтуйт Бойтогтыг дэмжихээр шийдэж:

	— Нарсанд ч, хонгилд ч, нэрийн эхний хоёр гурван үсгийг сийлэхэд ийм том модонд яах ч үгүй. Хэрвээ бид хонгилоос амьд гарч чадахгүй бол нэрийн эхний үсэг авсан дээрх бичиг болно биз гэдгийг бас харгалзан үзэх хэрэгтэй. Энэ их алтан зоосны дунд бидний араг ясыг олж, нэрийн эхний үсгээр хэн болохыг тогтоож ч байж болох юм гэв.

	Уг үг гунигтай ажээ. Үүнээс болоод сэтгэл санаа огтхон ч дээрдсэнгүй.

	— За яах вэ, чинийхээр болог. Зоорины ханан дээр бидний нэрийн эхний үсгийг яах вэ сийлэг гэж Хөвдөн Сахалт буулт хийв.

	Бойтогт бяцхан тонгоргоо гаргаж, хана руу очин сийлж гарлаа. Барагцаалбал хагас цагийн дараа ханан дээр том «Б» үсэг тод зурайв.

	Хөвдөн Сахалт нэрээ сийлэхдээ бүр ч их удав. Нэгдүгээрт тэр Бойтогт шиг тонгоргоор юм хийж сураагүй, хоёрдугаарт «Б» үсгийг бодвол «X» үсгийн зураас илүү урт байлаа. Гэвч маш нямбайлан «X», «С» үсэг жигд сайхан зурлаа. Хамгийн сүүлд Дугтуйт ажилдаа орлоо. Түдэлгүй Бойтогт, Хөвдөн Сахалт хоёрын нэрийн хажууд «Э. Д» гэсэн үсэг дурайв.

	— «Э. Д» гэнэ ээ? хэмээн Бойтогт гайхаж, — Энэ чинь юу гэсэн үг вэ? «Элчтэй Дугтуйт» гэсэн үг үү? гэвэл Дугтуйт гунигтайяа инээмсэглэж:

	— «Эрхэм Дугтуйт» гэсэн үг. Би өөрөөсөө захиа авах бүрийд захиа болгоноо ингэж эхэлдэг байсан юм гэв.

	Анд нөхөд нэрийнхээ эхний үсгийг сийлэх гэж ядарчээ. Сүүлчийн өдрүүдийн сэтгэл догдлол, өлсгөлөн нөлөөлж тэд одоо өчүүхэн хөдөлбөл ядардаг болжээ. Дугтуйтын толгой ихэд эргэж, Хөвдөн Сахалтын хөл, гар нь ажилгүй болж, Бойтогт ерөнхийдөө суларч хөлийнхөө хурууг хөдөлгөж чадахгүйдээ гашуудна.

	Тэд хэвтэцгээсэн боловч хэт ядарснаас унтаж чадахгүй ажээ. Юу л болбол болог гэсэн аюултай хайнга явдал тэднийг аажмаар эзэмдэв. Тэд бүр хөшжээ. Үе үе нүднийх нь өмнө бага нас нь дурайн хөвөрнө. Нөхрийн нь амьсгаадах чихэнд их хол юм шиг сонстоно. Ингээд л дүүрчээ.

	Дараа нь тэд ухаангүй шахам байгаа, хэчнээн цаг хэвтэж байгаагаа ч ухаарахаа больжээ. Тэгтэл гэнэт гурвуулаа зэрэг толгой өндийв.

	Тэднийг шувууны жигүүрийн дэвэлт, хумсны шаржигнах үрэлт болгоомжлуулав. Тэгтэл зоорины шалан дээр ямар нэг юм зөөлхөн унах сонстов.

	Шаазгай зоорио арвижуулахаар шийджээ.

	Тэр бээр энд урилгагүй зочид унтана гэж огт төсөөлөөгүй байсан хошуунаасаа олзоо унагаасны дараа л тэднийг анзаарчээ. Шаазгай тэр даруй учир начиргүй чарласан боловч ямар тус болох билээ, Хөвдөн Сахалт арай ядан босож шаазгайн олзыг тонгойн харав.

	— «Трюфель» чихэр! гэж тэр гайхан дуу алдав.

	Энэ үг шидийн юм шиг л Дугтуйт, Бойтогт хоёрыг босон харайхад хүргэв.

	— «Трюфель» чихэр юм биз дээ гэж Бойтогт давтан хэлээд өөрийн эрхгүй шүлс нь асгарах тул яриагаа үргэлжлүүлж чадсангүй.

	— Гурав хуваая гэж Дугтуйт товч хэлэв.

	Хөвдөн Сахалт баярлан догдлохдоо гялгар боодлыг задлан чичгэнэн дэлгэж, Бойтогтын тонгоргоор чихрийг тэнцүү гурав хуваалаа.Тэгээд тус бүр өөрийн хувийг авлаа.

	— «Трюфель» ч агшин зуур сэтгэл сэргээж байна шүү хэмээн Дугтуйт бувтнахад

	— Нээрээ тийм байна. Тэнхээ ч нэмж байна гэж Хөвдөн Сахалт зөвшөөрөв,

	«Трюфель» тэдэнд ид шидийн нөлөө үзүүлэх шиг болжээ. Тэд тамир тэнхээ орж өглөөний аятайхан зоогоо хүртэж дуусахад дахин төрсөн мэт болцгоов.

	— Шаазгай чамд баярлалаа. Биднийг ангаахай шигээ бодож халамжилжээ! гээд Бойтогт хэл амаа долоож хөхөрлөө.

	Гэвч талархлын энэ үгийг шаазгай таашааж байгаа боловсон шинж огт үгүй ажээ. Тэр бээр шагширч, дэлбэртлээ уурлаж нисэн одох хүртлээ удаан шуугиан тарив.

	— Цаашаа яадаг бол? гэж Хөвдөн Сахалт асуув.

	— Гай ирлээ, гэрийнхээ үүдийг онгойлго! гэдэг бил үү? гэж Дугтуйт өөр аятайхан цэцэн үг ололгүй цэцэрхэв.

	Дахиад л тэд ямар нэгэн юм хийх халуун хүсэлд автлаа.

	— Би ч оготноо л судалмаар байна гэж Бойтогт хэлээд,

	— Ямар нэгэн юм хийх хэрэгтэй, тэгвэл амьдрал сонирхолтой болно гэлээ.

	Тэр хонгилын амсар луу очиж толгойгоо цухуйлгаснаа хөлийнхөө хурууг ер бишийн хурдан хөдөлгөж:

	— Хараач ээ! Наашаа ирээд юу болж байгааг нь хэлээд өгөөч! гэж хашхирлаа.

	Дугтуйт, Хөвдөн Сахалт хоёр хором ч болоогүй байхад Бойтогтой зэрэгцэн зогсож гайхан дуу алдана.

	Анд нөхдийн өмнө ер бишийн, сүрлэг, таахад бэрхтэй зураглал харагдлаа. Урьд нь балгасан дунд зүгээр л ийш тийшээ гүйлдэн бужигналдан ямар нэгэн хэлбэрээр зугаагаа гаргадаг байсан үхэр оготнууд одоо хамгийн дээд зэргийн сургуультай цэрэг мэт эгнэн жагсжээ. Хороо хороогоороо дараалан жагсаж аварга том арми шиг харагдав.

	— Өрлөг жанжин нь өөрөө морилоод ирсэн юм шиг байна гэж Бойтогт хэллээ.

	Үнэхээр эгнэн жагссан цувааны өмнүүр нааш цааш холхих тооройн чинээ том үхэр оготныг бусад нь хэрхэн хүндэтгэж буйг харахад тодорхой ажээ. Тэр үхэр оготно цэргүүддээ тушаал өгч байгаа юм шиг сэтгэгдэл төрүүлэв.

	— Энэ их тоо томшгүй үхэр оготно бидэн рүү дайрах гэж байгаа юм биш байгаа даа? гэж Дугтуйт сэтгэл түгшив.

	Гэвч Хөвдөн Сахалт тайван байж:

	— Биднээс болоод тэр ийм сүрлэг жагсаал хийхгүй сэн билээ. Ер нь тэд биднийг мартсан бололтой. Тэд алсын аян дайнд мордох гэж буй нь бүр ч таатай байна гэв.

	Үнэхээр Хөвдөн Сахалтынх зөв байлаа.

	Үдшийн бүрий газар дэлхийг нөмөрмөгц анхны үхэр оготнууд цайзаас гарлаа. Эд барагцаалбал хоёр зуу орчим үхэр оготно алхам газар бүрийг чандлан шинжилж болзошгүй бүх аюул заналыг илрүүлэхийг хичээх нь толгойн анги ажээ. Түдэлгүй тэдний хойноос тоорой маягийн хамаандлагч, чухал зөвлөгчдийн том отряд болох жанжин штабынхан хөдөллөө.

	Толгойн анги, жанжин штабынхны хооронд хэд хэдэн нэлээд жижиг авч ихэд шаламгай үхэр оготнууд тасралтгүй гүйлдэх нь мэдээ, захирамж зөөдөг элч нар бололтой.

	Жанжин штабын дараа үлдсэн бүх арми хөдөлж, үхэр оготнын цэргийн ангиуд дараа дараагаар балгасыг орхин одлоо.

	— Аймшигтай юм гэж Бойтогт шивнэв.

	— Аймшигтай бөгөөд сүртэй юм гэж Дугтуйт хэлэв.

	— Гэвч эрхэм нөхөд минь, үүнд л бидний аврал байж болохыг нөхөд минь бодоод үзээч гэж Хөвдөн Сахалт нэмж хэлэв.

	Тэгээд ч Хөвдөн Сахалтын урьдчилан зөгнөсөн зөгнөл биелж, хоёр ч цаг болоогүй байхад балгасанд нэг ч үхэр оготно үлдсэнгүй. Анд нөхөд баясгалантайгаар инээж бие биеэ харцгаав. Тэд ямар нэгэн чармайлт гаргалгүй ийнхүү санамсаргүй аврагдав!

	— Биднийг «Трюфель» чихэр л аварлаа. Учир нь тэр чихрийн ачаар би хонгилоос шагайж харах зориг орсон юм. Тэгээгүй бол үхэр оготнын жагсаалыг унтаж байгаад харахгүй эндээ үүрд ялзран үлдэх байсан гэж Бойтогт чухалчлан хэлэв.

	Бойтогтын үг үнэхээр зөв байсныг Дугтуйт, Хөвдөн Сахалт хоёр аргагүйн эрхэнд хүлээв. Энэ удаад тэдний амь нас үнэхээр хутганы ирэн дээр байж билээ.

	 


ДАХИН ЧӨЛӨӨТЭЙ БОЛСОН НЬ

	 

	Өөдөсхнүүд өглөө эрт хонгилоос эд хогшлоо машиндаа зөөсөн байлаа. Үнэндээ шаазгай чавхны чулуу хүрэхээргүй зайд нисэж тасралтгүй уурлан чарлана. Дараа нь огторгуйд дээр хөөрч, ядарсандаа дуу нь ч гарахаа байж холуур залхуутайяа дугуйрч ниснэ.

	Гурван найз ч ядарчээ. Учир нь эрдэнэсийг зөөх гэдэг тийм ч амаргүй ажил байлаа. Тэд амрах тухай бодсон ч үгүй ажээ. Нэгтээ тэд эрх чөлөөтэй болсон болохоор хэвтэж унтаад байж болохгүй байлаа. Тэгээд бас үхэр оготнууд аян дайнаас хэдийд эргэж ирэх нь тодорхойгүй болохоор балгасыг нэн даруй орхин одох хэрэгтэй байлаа.

	Дугтуйт мотор, дугуйгаа шалгав. Машиныг маань ялихгүй жаал маажсан байна гэж санаа амарсан янзтай хэлэв. Анд нөхөд машиндаа сэтгэл тайван сууцгаав.

	— Хаашаа явах вэ? гэж Бойтогт яриа үүсгэв.

	— Миний бодлоор бол хаа нэгтээ дулаахан тэнгисийн дэргэд бид таатай сайхан амармаар л байна.

	— Мууруудаа яах вэ? гэж Дугтуйт сануулав.

	Тэгтэл Хөвдөн Сахалт:

	— Чи бидний тангаргийг мартчихаа юу? гэж асуув.

	Бойтогт Дугтуйт, Хөвдөн Сахалт хоёрыг ээлжлэн анхааралтай харлаа.

	— Тийм тийм. Тэдгээр муурын муусайн дээрэмчид л бидний амралтыг бүрмөсөн эвдэх нь ээ гэж тэр анхааруулав.

	Машин ч хөдөлж, балгас ч түдэлгүй ард хоцорлоо. Одоо анд нөхдөд өнөөх их айсны ул мөр огтхон ч үлдсэнгүй.

	— Эрх чөлөө! гэж Хөвдөн Сахалт догдлон хэлээд, — Би зөвхөн одоо энэ үгийн учир утгыг жинхэнэ мэдэрлээ гэв.

	— Чухам эрх чөлөө гэдэг юу болохыг та нар мэдэрч байна уу гээд Бойтогт инээмсэглэж, энэ удаа хөлийнхөө хурууг биш, хамраа сартгануулж, — Эрх чөлөө шиг ийм сайхан үнэртэй өөр юмыг би мэдэхгүй байна гэлээ.

	Дугтуйт, Хөвдөн Сахалт хоёр ч үхэр оготнод олзлогдож өлссөний дараа онцгой хүчтэй үйлчилсэн ер бишийн таатай үнэрийг мэдэрлээ. Дугтуйт машиныхаа шилийг буулгавал анхилуун үнэр машинаар нэг дүүрч, анд нөхдийн шүлс өөрийн эрхгүй асгарлаа.

	— Өө, энэ чинь тосгоноос үнэртэж байгаа юм шиг сэтгэгдэл над төрлөө гэж Хөвдөн Сахалт гонгинолоо.

	— Бид тосгоныг дайран өнгөрч болох сон билээ. Ийм сайхан үнэртэй тосгон, зарим нэгэн бахархан сонирхох юмтай байгаа нь маргаангүй гэж Бойтогт хэллээ. 

	Дугтуйт хэрэгтэй замаа олж, тосгон руу эргэлээ.

	Түдэлгүй тэд тосгоны захад хүрэхэд ноход машиныг хуцан дайрсан авч Хөвдөн Сахалт цонхоор шагайж найрсгаар нүд ирмэхэд чимээгүй болцгоов. Өнөөх таатай сайхан үнэр тосгоны дунд улам их болж анд нөхдийн хорхойг хөдөлгөнө.

	Өмнө нь нэгэн газар шавааралдан эргэлдэх үүр зөгийг хуруугаараа зааж,

	— Чухамхүү энэ сайхан үнэрээр зөгий нисэн ирсэн юм биш байгаа? гэж Хөвдөн Сахалт гэнэт хэллээ.

	— Тэгэлгүй яах вэ. Ялаа чихэрлэг юманд маш дуртай гэж Бойтогт толгой дохилоо.

	Дугтуйт зөгий бужигнаж байгаа тэр газар луу очиж байшинд ойртвол маш сайхан үнэр ханхална.

	— Гайхалтай тохиолдол байна даа! Энд Матильдад шинэ цөцгий өгсөн тэр залуу эзэгтэй суудаг юм гэж Хөвдөн Сахалт гайхширангуй дуу алдав.

	Бойтогт сэргэж:

	— Тэгвэл бид заавал эднийхээр орно. Танил айлын хажуугаар орохгүй явах шиг бүдүүлэг юм байхгүй гэж шийдэмгий хэлэв.

	— Буугаад гарах л хэрэгтэй. Бид уух ус ч гуйсан болно гээд Дугтуйт тоормосоо гишгэв.

	— Эсвэл адаглаад тэр сайхан үнэртэж байгаа юмнаас ч амсаад гарч болох доо гэж Бойтогт санал болгов.

	Тэд хашаанд орвол тэр аяараа анхилам үнэртэх бөлгөө.

	Залуу эзэгтэй цонхоороо тэднийг ажигласан бололтой гурван андыг угтан довжоон дээрээ гарч ирлээ. Тэр хормогч, зүүжээ. Тэгээд тэд арааны шүлс асгаруулсан таатай сайхан үнэр хаанаас анхилж байсныг одоо л ойлгов. Гүзээлзгэнийн чанамал болох нь яг тодорхой ажээ.

	— Сайхан жимсний чанамал сайн байна уу? гэж Хөвдөн Сахалт мэндлээд, — Санамсаргүй үүгээр явж байтал, агшин зуур ороод гаръя гэж бодоцгоов.

	— Яг тэгсэн юм. Бид танайхыг яг үнэнээр хэлбэл, үнэрээр чинь л мэдлээ гэж Бойтогт нэмж хэллээ.

	— Намайг Дугтуйт гэдэг хэмээн өөрийгөө танилцуулж, эвгүйхэн бөхийв.

	— Үгүй мөн сайн байна. Ингэхлээр гурвуулаа манайхаар ороод гарах гэсэн юм биз дээ гээд эзэгтэй инээмсэглэв.

	— Гурвуулаа гэж Бойтогт батлаад, — Тэгсэн л юм... гэв.

	Эзэгтэй зочдыг гэртээ урьж, чанамал пол пол боргилж байгаа гал тогооны өрөөнд оруулав.

	— Чанамал зооглох юм биш үү? гэж тэр зочломтгой дуугарлаа,

	Бойтогт хөгжөөнтэй толгой дохиж:

	— Үүнээс татгалзвал нүгэл болно. Миний бодлоор татгалзах нь бүдүүлэг болох сон билээ. Би таваг юм уу, адаглаад хоёр тавгийг дуртай зооглоно гэв.

	Анд нөхөд ширээнээ зэрэгцэн суухад эзэгтэй гүзээлзгэнийн шинэхэн чанамал таваг тавгийг өмнө нь тавилаа. Тэр өөрөө зуухныхаа дэргэд зогсож чанамлын хөөсийг авна.

	— Чиний нөгөө өвчтэй нөхөр чинь ямархуу байгаа вэ дээ? гэж энэ тэрхнийг хийх зуураа Хөвдөн Сахалтаас асуулаа.

	— Эрүүл ээ гэж Хөвдөн Сахалт бувтнаад, халбага чанамал яаран үмхэв.

	Өвчтэй нөхрийн нь тухай яриа түүнд онц биш байлаа.

	— Энэ жил жимс муугүй гарсан бололтой, үе үе бороо орж, хур багатай сайхан зун боллоо гэж Бойтогт мэдэмхийрэн хэллээ.

	Залуу эзэгтэй Бойтогтын таваг хоосорсныг анзаарч, дахин дүүргэлээ.

	— Чи яагаа вэ? Яагаад ийм жаахан идэж байгаа юм бэ? Чанамалд дургүй юм уу? гэж эзэгтэй Дугтуйтаас гайхан асуув.

	Өдий хүртэл гар хүрээгүй байгаа таваг руугаа Дугтуйт дуртай дургүй тонгойж:

	— Огт тийм биш ээ. Маш сайхан чанамал байна. Би бодолдоо айгаад чанамлаа бүр мартаж орхижээ. Намайг уучлаарай гэв. 

	— Чанамлаа идэхийн оронд бодогдсон санаа маш сайхан санаа байх ёстой гээд Бойтогт инээд алдав.

	— Жаал аа, чи юуны тухай бодоо вэ? гэж Бойтогтын үгийг ч тоосонгүй, залуу эзэгтэй Дугтуйтаас асуув.

	— Би таныг урьд нь харсан бололтой, тэгээд л бодлоо гэж Дугтуйт бүр их ичингүйрэн хэлээд, — Гэвч хаана, хэзээ харснаа бодоод бодоод санахгүй байна гэвэл

	Залуу эзэгтэй эргэлзэн толгой сэгсэрч:

	— Амьдралдаа анх удаа чамайг харж байгаадаа би итгэж байна. Чи намайг урьд нь хараагүй гэж бодож байна хэмээн тэр баттай хэлэв.

	— Танай хөрөг ямар нэгэн сонинд юм уу, сэтгүүлд хэзээ ч хэвлэгдэж байгаагүй биз? Би тогтмол хэвлэл болгоныг үздэггүй ч гэсэн, хэвлэл дээр үзсэн байж болох юм гэж Дугтуйт санахыг оролдоно.

	— Үгүй, үгүй, тийм юм хэзээ ч байгаагүй. Миний хөрөг хэзээ ч хэвлэгдэж байгаагүй, би бас зурагт радиогоор ч гарч байгаагүй. Чи намайг нэг л хүнтэй эндүүрээд байна гээд залуу эзэгтэй хөхөрлөө. 

	Гэвч Дугтуйт өөрийнхөөрөө зүтгэж:

	— Би таныг хэнтэй ч эндүүрэх боломжгүй гэж үзэж байна. Хэрвээ та зөвшөөрвөл, би дахиад жаахан бодоодохъё гэлээ.

	Тэгтэл Хөвдөн Сахалт:

	— За боль доо, бодоод байх юм юу байна! Хүзүүний зүүлтэд зураг нь байсан хүүхэн л биз! гэж галлалаа.

	— Нээрэн! гэж Дугтуйт зөвшөөрөөд, — Тэр мөн, тэр мөн! гэв. 

	Тэр шаазгайн зоориноос олсон хүзүүний зүүлтийг машинаасаа авчрах гэж босон харайж, хаалгаар гүйн гарлаа.

	Залуу эмэгтэй Хөвдөн Сахалтыг анхааралтай ширтэж:

	— Юун зүүлтийн тухай яриа болоод байна? гэж нухацтай асуув.

	— Уучлаарай, одоохон. Одоохон бүх юм тайлагдана гээд Хөвдөн Сахалт зальжин царайлав.

	Залуу эзэгтэй Бойтогтын тавгийг гурав дахиа дөнгөж дүүргэтэл Дугтуйт ч эргэж ирлээ. Тэр гинжтэй дугуй зүүлтийг, санжгануулж, ихэмсгээр толгой сэгсрэн:

	— Энд ямар уран зураг байгааг таа даа! гэж ялсан баатрын дүртэй хэлэв.

	Агшин зуур нам жим болсноо, эзэгтэй:

	— Энэ зүүлт чинь манай овгийнхны шүтээн байна, миний элэнц эмээгийн хөрөг түүнд байгаа. Би зүүдэг байсан юм. Тэгтэл нэг золгүй өдөр сэмхэн алга болчихсон юм гэж догдлонгуй шивнэв.

	— Тэгвэл өнөөдрийн сайхан өдөр танай шүтээнийг танд эргүүлэн өгье. Ингэхэд та өөрийнхөө элэнц эмээтэй ер бишийн адилхан юм гээд Дугтуйт залуу эзэгтэйд дугуй зүүлтийг барилаа.

	Бойтогт энэхэн үед гурав дахь тавгаа хоосолчхоод

	— Дугтуйт танай элэнц эмээгийн хөргийг хараад тун аятайхан шүлэг зохиосон юм гэж сэтгэл хангалуун дуугарав.

	— Юун сайн юм! Тэгвэл би тэр шүлгийг чинь сонсохыг ихэд хүсэж байна хэмээн залуу эзэгтэй хэлэн,

	Бүгдийн харц Дугтуйт дээр хандахад тэр ихэд ичингүйрэв. Гэлээ ч гэсэн гараа элгэндээ авч ээрч түгдэрсээр:

	 

	Харах царай, инээмсэглэл чинь сувдаас өнгөлөг

	Хацар чинь сарнай шиг туяарна

	 

	гэж уншлаа. 

	Эзэгтэйн царайд ёстой инээмсэглэл тодорч, хацар нь ягаарав,

	— Чамд гялайлаа. Би өөрийн болоод манцуйдаа нойрсож байгаа бяцхан охиныхоо өмнөөс чамд талархаж байна. Нэгэн сайхан өдөр тэр энэ зүүлтийг зүүх болно гэв.

	— Би энэ шүлгийг танд зориулж байна гэж Дугтуйт хэллээ.

	Тэгтэл залуу эзэгтэй Дугтуйтыг тэврэн авч хацрыг нь өөрийнхөөсөө илүү улайтал чанга үнслээ.

	 


ШАЛГАН ӨНГӨРҮҮЛЭХ ЦЭГ

	 

	Өөдөсхнүүдийн сэтгэл санаа маш өөдрөг байлаа. Тэд хэдэн өдөр эрх дураараа цэнгэжээ. Хөргөгчөө буянтай эзэгтэйн бэлэглэсэн лаазалсан чанамлаар пиг дүүргэжээ. Машин засмал замаар нисэх мэт давхина. Анд нөхөд амлалтаа биелүүлэхээр яарна.

	Алсад хотын цамхаг харагдлаа. Энэ бол тэдний мөхөөлдөсний мухлагийн дэргэд анх учирч дахин хэзээ ч салахгүйгээр шийдсэн тэр хот нь билээ.

	Дугтуйт гэнэт салхивчныхаа шил рүү тонгойж, нүдээ онийлгон алсыг ширтэн хурдаа сааж:

	— Замын хажуугийн энэ нэг жижигхэн байшин хаанаас гараад ирээ вэ? Түрүүн биднийг явахад юу ч байгаагүй юм сан гэлээ.

	Хөвдөн Сахалт, Бойтогт хоёр Дугтуйтын үгийг нэг их анхаарсангүй. Газар сайгүй л барьж байна. Нэг барилга бариа л биз. Гэвч анд нөхөд бяцхан байшинд ойртож ирээд:

	 

	Шалган өнгөрүүлэх цэг

	заавал зогсоно

	 

	гэсэн алсаас харагдах том үсгээр бичсэн зурагт хуудас, замыг харцгаав.

	— Ийм шалган өнгөрүүлэх цэгийг амьдралдаа анх удаа үзэж байна. Энд юу шалган өнгөрүүлдэг нь сонин байна гэж Дугтуйт гайхав.

	— Чанамал л битгий шалгаасай гэж Бойтогт санаа зовнингуй дуугарав.

	Гэвч тунгаан бодох хугацаа ч байсангүй, бас тэгээд тэртэй тэргүй бүх юм тодорхой болж эхэллээ. Машин хаалтын өмнө ирж зогсоход шалган өнгөрүүлэх бяцхан байшингаас гурван эр дараа дараагаар гарч ирлээ. Эхний хүн алтлаг товчтой өмд цамц, гялалзсан саравчтай малгайтай, хоёр дахь нь нэлээд элэгдсэн ажлын хувцастай настайвтар хүн, гурав дахь нь цагаан халаадтай байх бөлгөө.

	Шалган өнгөрүүлэх цэгийн дарга бололтой саравчтай малгайтай хүн машин руу ирж

	— Сайн байна уу? гээд ёслон, Дугтуйтыг ширтэн харж, — Үхэр оготнын хор байгаа юу? гэв.

	— Юу гэнэ ээ? Бас юун хор мор вэ? гээд Дугтуйт нүдээ цавчлав.

	Шалган өнгөрүүлэх цэгийн дарга зэмлэнгүй толгой сэгсэрч:

	— Та нар чинь газар доороос гараад ирсэн юм биш биз дээ? Өчигдөр хот руу үхэр оготно довтолсныг мэдэхгүй байгаа юм гэж үү дээ? Түгшүүр зарласан байгаа, тиймээс бүх машин үхэр оготнын хороор хангагдсан байх ёстой гэж бувтнав.

	— Анх удаа л сонсож байна гэж Дугтуйт хэлэв. Гэвч энэхүү хариуд ширүүн дарга огтхон ч зөөлөрсөнгүй, харин ширүүсэж, цөмөөрөө машинаасаа гар гэж зангаад:

	— Бид нэгэнт үхэр оготныг устгах гэж байгаа болохоор түүний эсрэг хэрэглэх зүйлийг хайнгад үзэх эрх хэнд ч байхгүй. Аз дайрахад үхэр оготнын хэд хэдэн хавх над байгаа. Би хоёрыг нь та нарт гарын үсэг зуруулж өгнө, нэгийг нь хошуун дотроо, нөгөөг нь тээшнийхээ саванд тавиарай. Уг заавар ёсоороо тэгж байгаа юм гээд тэр ихэмсэг шуухинаснаа цагаан халаадтай хүн рүүгээ эргэж:

	— Эдгээр этгээдэд тариа ч хийгээгүй бололтой гэж бувтнан нэмж хэлбэл, цагаан халаадтай хүн ойртон ирж: 

	— Би эмнэлгийн ажилтан гэж өөрийгөө танилцуулаад, — Бүх хүн тариа хийлгэсэн байх ёстой. Үүнийг л би хариуцаж байгаа юм. Үхэр оготнууд янз бүрийн өвчин тараадаг, түүнээс урьдчилан сэргийлэх нь өвчилсөн хойно эмчлэхээс ухаалаг хэрэг гэж ярилаа.

	— Тодорхой юм чинь, залхаж гүйцсэн сэдэв гэж Бойтогт зоригтой хэлээд, — Би хүүхэд байхдаа хангалттай хатгуулсан даа, харин одоо ухаан оржээ, аливаа дэмий хороор хатгуулахгүй. Намайг тарианаас айж байна гэж битгий бодоорой. Энд зарчмын хэрэг шүү. Өвчнөөс чухамхүү сэргийлэх сайн эм бол хөвдийн хандаар чанасан цай л байгаа юм гэв.

	— Юу гэнэ ээ, юу гэнэ ээ гээд эмнэлгийн ажилтан сэргэж, — Би ч ардын эмнэлгийн ачийг үнэлдэггүй хүн биш шүү. Гэвч тухайн нөхцөлд уг хэрэг үхэр оготнотой холбоотой юм. Дундад зууны үед тухайлбал үхэр оготно тахал тарааж байсныг мартаж болохгүй шүү. Тэгээд ч тэр үеийн хүмүүс тахлыг хар үхэл гэж нэрлэж байсан нь санамсаргүй хэрэг биш ээ. Харин исгэлэн ногоотой шөл юм уу болсон гурил тахал өвчинд хөвдийн цайнаас дээр байдаг юм.

	Бойтогт доогтой инээж:

	— Ийм дэмий юм ярьж байх гэж, бас тэгээд эмнэлгийн ажилтан гэж байгаа шүү! Манай үед чинь тахлаар хэнийг ч айлгахгүй;

	Шалган өнгөрүүлэх цэгийн дарга анагаах ухааны энэ яриаг сонсоод, хөмсөг зангидаж:

	— Дэмий ярихаа боль гэж ширүүн хэлээд машинаар зорчигчдыг зэмлэх мэт харж — Хэрвээ та нар тарианы талаарх шийдвэрт захирагдахгүй бол нэн даруй буцаж; дуртай зүг рүүгээ тонил, тариа хийлгэхгүйгээр шалган өнгөрүүлэх цэгээр чигчийн чинээхэн хүүг ч гаргахгүй гэв.

	Шилж сонгох юм ч байсангүй. Хөвдөн Сахалт Бойтогтын мөрөн дээр эвлэрэнгүй алгадаж:

	— Нэгтээ л чухал гэж байгаагаас цааш, тарьж л байг. Арай үхэхгүй байх гэлээ.

	— Энэ чинь эр хүн шиг байна. Сахалт ч байдлыг зүйтэй үнэлж байх шиг гээд шалган өнгөрүүлэх цэгийн дарга толгой дохив.

	Тэр жижиг байшин руугаа явахад бусад нь ч дагалаа.

	Байшинд жирийн ширээ, хэдэн сандал. номын оронд үхэр оготнын урхи олныг овоолсон номын тавиур зэрэг нэлээд даруухан тавил тавьжээ. Шалган өнгөрүүлэх цэгийн дарга үхэр оготнын хоёр урхи авч Дугтуйтад гардуулж өгөөд, үхэр оготнотой тэмцэх зэвсэг авсан гэсэн гарын үсгээ зур гэв.

	Энэ хооронд эмнэлгийн ажилтан тарианыхаа хэрэгслийг буцалгаж, тавхан минутын дотор гурвуулд нь тариа хийснийг бодвол өөрийнхөө ажлыг маш сайн мэддэг бололтой.

	— Ингэхлээр гээд эмнэлгийн ажилтан ширээндээ сууж, — Одоо би та нарт дараачийн шалган өнгөрүүлэх цэг дээр энэ талаар дахин түгшүүлэхгүйн тулд тариа хийлгэсэн тухай магадалгаа бичиж өгье гэлээ.

	Бойтогт, Хөвдөн Сахалт хоёр магадалгааг хүлээх хоорондоо асар том бор үхэр оготно маш үнэмшилтэй зурсан ханан дээрх зурагт хуудсыг сонирхоно. Дугтуйт цонх руу очиж, замыг гунигтайхан ширтэнэ.

	Шалган өнгөрүүлэх цэгийн дарга жаахан зөөлөрч:

	— Байдал маш ноцтой байна гэж бодлогошронгуй яриад, — Үхэр оготно ер бишийн ичгүүр, сонжуургүй аашилж бас түргэн үржих нь тэмцэх арга хэмжээг яггүй их хүндрүүлж байна. Хотод үхэр оготно ирэхээс бүр өмнө муур огт үгүй болсон нь бүр ч аймшигтай байгаа. Хэрвээ ухаараад үзвэл ажил үйлс ч муу л байна. Эцсийн эцэст үхэр оготнын эсрэг хийх тэмцэлд хамгийн итгэлтэй туслагчид бол чухамхүү муур л байгаа юм. Сүүлийн үед муурын үнэ хадаж зэгсэн сайн морины үнэд хүрч байна гэлээ.

	— Нээрэн тийм гэж үү? хэмээн Бойтогт чих тавилаа.

	— Ёстой үнэн шүү. Тун ч таагүй. Тийм байгаа биз? гэж шалган өнгөрүүлэх цэгийн дарга хэллээ.

	Тэр ямар нэгэн юм нэмж хэлэх гэтэл Дугтуйтын зэвүүцэн чичирхийлэх дуу түүний үгийг тасалж:

	— Тэр ажлын хувцастай этгээд бидний машиныг оролдоод байх чинь гээд байшингаас үсрэн гарахаар хаалга руу харайтал шалган өнгөрүүлэх цэргийн дарга замыг нь таглаж:

	— Тайвшир. Энэ бол бяцхан нэгжлэг хийж байгаа юм гэлээ.

	— Хэн та нарт тийм эрх олгосон юм бэ? гэж Дугтуйт ууртай хэлэв.

	 — Бүх машиныг нэгжих тушаалтай юм гээд шалган өнгөрүүлэх цэгийн дарга ширээн дээрээс хавтастай барим бичгээ авч хуудсыг нь эргүүлэн, — Одоохон, би та нарт уншаад өгье гэв.

	Тэр бичгийг онгичин хэрэгтэй бичгээ олж:

	— Үхэр оготнотой тэмцэх шалган өнгөрүүлэх цэг дээр бүх тээврийн хэрэгслийг нэгжин үзэх, тээврийн хэрэгсэлд байгаа үхэр оготно болон түүнтэй төстэй бүх зүйлийг аюулгүй болгосугай...» гэж уншлаа,

	— Ойлгомжтой байна. Тэгвэл ч яах вэ! гэж шалган өнгөрүүлэх цэгийн даргын уншиж байгааг Дугтуйт таслав.

	Тэр гунигтай санаа алдан дахин цонх руу гөлийв. Ажлын хувцастай хүнийг орж иртэл тасалгаанд нэг үе нам жим болов.

	— За яав? Юм олов уу? гэж шалган өнгөрүүлэх цэгийн дарга асуулаа.

	Ажлын хувцастай хүн дооглонгуй хөхөрч:

	— Нэгдүгээрт, машинд алт мөнгөн зоос дүүрэн байна. Маш сэжигтэй зүйл дээ гэв.

	— Мөнгөний талаар бидэнд ямар ч заалт байхгүй гэж дарга бувтнаад, — Харин хоёрдугаарт юу вэ? гэвэл

	— Хоёрдугаарт би үүнийг оллоо гээд тэр урагшаа алхан очиж Бойтогтын тоглоомын хулганыг ширээн дээр тавилаа.

	— Маш сайн байна. Эцсийн эцэст бид тээврийн хэрэгсэл дотроос үхэр оготно оллоо гэж дарга сэтгэл хангалуун бувтнав.

	— Аль вэ сонсооч! гэж Хөвдөн Сахалт цөхрөнгүй дуугарч, — Энэ чинь ямар үхэр оготно байх вэ, хамгийн жирийн тоглоом шүү дээ! Хараач дээ, дугуйтай байгаа биз дээ! гэвэл

	— Над дугуйтай ч гэсэн үхэр оготно болно гэж дарга бувтнаад, — Зааварт үхэр оготно дугуйгүй байж болохгүй гэж заагаагүй байна гэлээ.

	Дугтуйт даргыг жигшсэн янзтай нүд салгалгүй ширтэх ажээ.

	 — Яасан аар саархан юмаар хөөцөлдөнө вэ! гэж тэр мэгдээд

	 — Хэрвээ та ийм үг үсэг хөөцөлдөгч юм бол: Энэ чинь ерөөсөө үхэр оготно биш, гэмгүй бяцхан модон хулгана байгаа юм гэдгийг мэдэж авна уу гэлээ.

	— Хэ-цэс, огт гэмгүй гэнэ үү? Тэгтэл баадуутай байвал яана? Би яаж мэдэх юм бэ? гээд дарга хөмсөг зангидав.

	— Зүйтэй! гэж ажлын хувцаст даргаа батлав.

	— Ээ, тэнгэр минь! гээд Хөвдөн Сахалт байдаг чадлаараа тайван байхыг хичээн, — Энэ чинь баадуутай биш, жирийн дугуйтайг ямар ч хүүхэд ойлгоно шүү дээ. Эцсийн эцэст энэ чинь ингэх ямар хэрэг байна? гэв.

	Дарга сэтгэл хангалуун инээмсэглэж:

	— Харж байгаа биз дээ! Энэ нь ач холбогдолгүй гэдгийг өөрөө хүлээж байна шүү дээ... гээд тэр нухацтайнхан дуугүй болж тоглоомын хулганыг авч зурагт хуудсан дээрх үхэр оготнотой зэрэгцүүлж жаахан байснаа:

	— Хэрвээ үүнийг та хулгана гэж итгүүлж байгаа бол лав үхэр оготно маягийн хулгана мөн. Харин зааварт зааснаар бүх үхэр оготно маягийн амьтдыг тээврийн хэрэгслээс хураан авах хэрэгтэй гэсэн юм гэж шийдвэр гаргав.

	Бойтогт эл яриаг эгдүүцэн дуугүй чагнаж байлаа. Тэгснээ гэнэт дүрсхийж, дарга руу харайн очиж, гараа сунган: 

	— Хулгана өгөөдөх! гэж хашхирав.

	Дарга нүдээ бүлтийлгэн гайхав. Бойтогтын энэ ааш түүнийг мэгдүүлэв.

	— За! Би удаан хүлээх болж байна уу? хэмээн Бойтогт хашхирав.

	Дарга түрүүчийн адил нүдээ бүлтийлгэн, шон шиг зогсоно.

	Бойтогт цээжээ нударгаараа нүдэж:

	— Чи усан тэнэг амьтан! гэж хашхираад, — Чи миний тоглоомыг хурааж аваад, чи ингэж сайхан амьдарна гэж бодож байна уу? гэлээ.

	Дарга зөвхөн одоо л түүний медалийг ажиглав.

	— Би яагаа ч үгүй шүү дээ. Би зөвхөн тушаал л биелүүлж байгаа шүү дээ гэж тэр эвлэрэнгүй бувтнав.

	Тэр тоглоомын хулганыг Бойтогтод өгч:

	— Шууд утгаараа бол хулгана үхэр оготно биш гэж үзэж болно доо яах вэ гэж нэмж хэлэв.

	Бойтогт нэг ч үг унагасангүй. Тэр өсгий дээрээ эргэж, эмнэлгийн ажилтны гараас тарианы магадалгааг авч, хаалгаар гарлаа. Өөдөсхнүүд түүнийг дагалаа.

	— Аян замдаа, аз жаргалтай яваарай гээд шалган өнгөрүүлэх ангийн дарга ёслов.

	 


ХОТОД

	 

	Хотын бүр захад замын хажууд зогсож байсан нэг жаал тэдний машинд гар өргөжээ.

	— Алхаад л орчих газар залхуурч байгааг нь хараач, сайхан хэрэг байна даа, бид чинь багадаа замаар явж байгаа хүмүүсийг нэг их зовоодоггүй л байсан сан гэж Бойтогт бувтнав.

	Дугтуйт ямар ч атугай машинаа зогсоож:

	— Чи хаашаа явж байгаа юм бэ? гэж асуулаа.

	— Сургуульдаа. Би хоёрдугаар ээлжид явдаг гэж жаал бувтнав.

	— Наашаа харай гэж Дугтуйт хэлбэл Хөвдөн Сахалт хаалга онгойлгов.

	Өөдөсхнүүд жаал хүүг машинд ороход том сав үүрсэн байхыг хараад ихэд гайхлаа.

	— Урьд чинь сургуульд явахдаа ихэнхдээ барьдаг юм уу үүрдэг цүнхтэй явдаг байсан, тэр үед хүүхдүүд машинаар ч тийм их зугаалдаггүй л байсан сан гээд Бойтогт инээмсэглэв.

	— Тэр ч тийм л дээ гээд жаал зөвшөөрөн дохиж, Тэр бол урьдын цаг аа, харин одоо... хөлөө норгохгүй явах нэг ч гудамж байхгүй.

	— За, за гээд Бойтогт хөхөрч, — Юу болсон юм бэ? Үер болоо юу? гэлээ.

	— Хот үхэр оготнын далайд автсан. Өчигдөр үхэр оготно манай сургууль дээр наян долоон үүрдэг цүнх сэглэн мэрчихсэн гэж жаал нухацтай хариулав.

	Өөдөсхнүүд сая л хэргийн учрыг ойлгож эхэлжээ. Жаал хүү залхуурсандаа машинд гар өргөсөнгүй, харин үхэр оготноос айсандаа машинд гар өргөжээ. Тэр төмөр саванд сурах бичиг, дэвтрээ үүрч яваа ажээ. Үхэр оготнын шүд яагаад ч атугай төмөр даахгүй бөлгөө.

	— Тэгвэл ч уг хэрэг үнэхээр муу байгаа юм байна. Тэгээд сургууль хичээллэж байгаа юм уу хэмээн Хөвдөн Сахалт барайн асуув.

	— Одоохондоо хичээллэж байгаа. Гэвч биднийг мөдхөн тарааж магадгүй. Өчигдөр орой муурын үнэр тараасан, одоо түүний үр дүн юу болохоос л хамаг юм шалтгаална.

	— Муурын үнэр тараасан гэнэ ээ? Үүний чинь юу гэж ойлгох вэ? хэмээн Дугтуйт гайхав.

	— Нэгэн эмгэн муураа тэврээд сургуулийн бүх өрөөгөөр явсан. Сургууль даяар муурын үнэр шингээх гэж тэр эмгэний ороогүй анги байхгүй. Тэгээд одоо тэр үнэхээр үхэр оготно зайлсан гэсэн итгэл байгаа юм гэж жаал үргэлжлүүлэн ярилаа.

	— Цагаан муур байсан уу? гэж Хөвдөн Сахалт асуув.

	— Тийм ээ, цагаан байсан. Манай хотод түүнээс өөр муур байхгүй бололтой. Эмгэн тэр ганц муураа аваад газар сайгүй явдаг юм. Тэр муурынхаа үнэрээр багагүй юм олж байгаа гэсэн яриа байгаа юм гэж хүү ярилаа.

	— Тэр муурыг юу гэж нэрлэж байна? хэмээн Бойтогт сонирхов.

	— Анжело бил үү  Ахмет бил үү  нэг л иймэрхүү л юм байсан. «А»-гаар эхэлсэн нэртэй юм гээд хүү санахыг хичээв.

	— Альберт гээгүй биз? хэмээн Хөвдөн Сахалт асуув.

	— Зүйтэй! Яг! Альберт! гэж хүү хэллээ.

	Түдэлгүй машин хотод ороход, үхэр оготно үнэхээр тэндхийн бүрэн эрхт эзэн болсон нь өөдөсхнүүдэд тодорхой болжээ.

	Тэд ганц нэгээрээ, хоёр гурваараа, бөөн олноороо гудамжаар гүйлдэж, шатан дээр хэвтэж, цэцэрлэгт хүрээлэнд гүйлдэнэ. Тарган цатгалан, өөртөө итгэл төгс үхэр оготнууд хэнээс ч, юунаас ч үл айна.

	Гудамжинд хүмүүс бараг байхгүй ажээ. Гэрээсээ гарахаар зориглосон тэр цөөн хүмүүс айхдаа хүзүү сунган гартаа бороохой шийдэм, сүх, шүүр, таяг зэрэг үхэр оготныг цохих юм барьж, яаруу сандруу явцгаана. Хэдийгээр зуны цаг боловч түрийтэй гутал өмсжээ. Ялангуяа өвдөгнөөс дээш түрийтэй. Бат бэх загасны гутлыг ихэд үнэлцгээнэ. Зарим нэгэн залуу хүмүүс урт модон хөл хийж, арай ядан тэнцвэрээ олж, хором бүрийд унаж тусах шахан явна.

	Хэн ч цүнх, хавтас, бичгийн сав, чемодан хайрцаг бариагүй ажээ. Тэдгээрийн оронд сүүний бидон, төмөр лааз зэрэг янз бүрийн тагтай төмөр сав барьсан байх бөлгөө. Ер нь энд төмөр эдлэл моод болсон бололтой. Зарим байшинг төмөрлөсөн харагдана.

	Машин нэгэн гудамжинд хуягтыг хөөн гүйцэхэд

	— Хараач ээ! Цэрэг хүртэл ирсэн бололтой гэж Дугтуйт дуу алдав. Гэвч Жаал хүү толгой сэгсэрч:

	— Энэ чинь зүгээр л машин мухлаг байгаа юм. Үхэр оготнын довтолгооноос болоод жирийн бүх дэлгүүрүүд хаагдсан, бараа таваарыг зөвхөн төмөр вагоноор зөөж, үхэр оготно орохгүй хуягласан машинд зарж байгаа юм гэж тайлбарлав.

	— Тийм асар олон үхэр оготнын довтолгоо аймшигтай гээд Бойтогт санаа алдаж, — Жирийн үхэр оготно бол ч юу ч биш ээ. Их олон болохоороо бүхэл хотыг ч эрхшээлдээ оруулж чадна даа гэв.

	Энэ үеэр өөдөсхнүүд сургууль дээр хүрч ирэв. Хашаагаар дүүрэн үхэр оготнын дундуур хүүг явуулахгүйн тулд Дугтуйт машинаа довжоонд тулган зогслоо. Гэвч довжоон дээр олон үхэр оготно бужигнана.

	— Муурын үнэр нэг их шингээгүй бололтой. Сургууль мөдхөн хаагдах байх шүү гэж жаал хүү хөгжөөнтэй хэлэв.

	Тэр жаал өөдөсхнүүдэд талархаад машинаас харайн гарч сургуулийн хаалгаар орлоо.

	Тэд хотын гудамжаар цааш аялав. Энэхүү бэрх цагт ямар ч мөхөөлдөс байхгүй ажээ. «Мөхөөлдөс»-ний мухлагийг өнгөрч, шуудангийн хажуугаар гарлаа.

	Дугтуйт шуудангийн байшингийн дээвэр дээр ер бишийн зэвүүн харцтай үхэр оготно байхыг хараад: Шуудангийн хайрцгийг төмрөөр хийдэг болохоор захиаг үхэр оготнод идүүлэхгүйн тулд төмрөөр бүрэх хэрэггүй дээ гэж сэтгэл хангалуун бодлоо. Мөн тэр даруй өөртөө маш сайхан захиа бичдэг байсан тэр үе өнгөрчээ хэмээн дурсан саналаа...

	Дугтуйт бодлогоширно. Тэр машинаа гунигтайхан жолоодож. ганцаардаж явсан тэр өдрүүд, залуу насаа дурсаж, заримдаа хаа нэгтээ бутны доор, уйтгартай сууж, муу дугтуйгаа нулимсаараа угаадаг байснаа бодлоо.

	Энэхүү таатай бодлоосоо болж золтой л сүйд болчихсонгүй.

	— Гөлөг! Урд чинь гөлөг! гэж Дугтуйттай зэрэгцэн сууж яваа Хөвдөн Сахалт гэнэт хашхирлаа.

	Дугтуйт тэр даруй гөлгийг ажиглав. Өрвийсөн үхэр оготнуудаас зугтааж явсан гөлөг машин доогуур шууд харайж орлоо. Чахартал тоормосолсон боловч одоо нэгэнт хожимдсон гэдгийг Дугтуйт сайн мэдэж байлаа. Машин гөлөгнөөс хэдхэн алхмын зайтай байсан тул ийм богино зайд түүнийг зогсоож хэрхэвч болохгүй байлаа. Тэгээд Дугтуйт юу л болбол болог! гээд жолоогоо шийдэмгий мушгилаа.

	Машин зүүн тийшээ огцом дайвалзаж, баруун дугуй нь агшин зуур газраас хөндийрч, айсан гөлөгний дээхнүүр өнгөрлөө.

	Бойтогт байраасаа шалан дээр унахдаа, хөлийнхөө арван хуруугаар шал мөргүүлж, удаан хөдөлгөж чадахгүй байлаа.

	Тэгээд машин ч зогслоо. Гудамжны эхэнд зарлалын бүдүүн чулуун багана байх агаад машин түүнээс хэдхэн сантиметрийн зайтай зогсов.

	— Ёх! гээд Дугтуйт санаа алдан, — Дахиад л жаахан явсан бол ч машин юу ч үгүй будаа болох байлаа гэв.

	— Тэгвэл ч бид чухам ямар болох байсныг бодоход аймшигтай байна гэж Хөвдөн Сахалт нэмж хэлэв.

	Анд нөхөд энэ их догдолсны дараа сэхээ авч, жаахан сэрүүцэхээр машинаасаа гарцгаав.

	Бүх юм гайгүй өнгөрчээ. Бойтогтын хөлийн хуруу жаахан өвдөж байгаагаас өөр хэн ч гэмтсэнгүй, машин ч хонхойж хорчийн будаг нь халцарсангүй. Машин зогсоход хоёр удаа сэжигтэй шадхийх чимээ гарсан нь огцом тоормослоход машинд тавьсан үхэр оготнын хоёр урхи зүгээр л дуугарсан юм санжээ. Гөлөг огтхон ч гэмтээгүй үхэр оготноос зугтан зайлж, гудамжны нөгөө зах хүртэл хол явчихсан байв. Үхэр оготно ч түүний мөрийг алдсан бололтой ажээ.

	— «Муур хэрэгтэй байна» гэж гэнэт Бойтогт гөвтнөв.

	— Юу гэнэ ээ? гээд Дугтуйт, Хөвдөн Сахалт хоёр түүнийг зэрэг ширтэв.

	«Муур хэрэгтэй байна» гэж байна. Эсвэл яг тодорхой хэлбэл олон муур хэрэгтэй гэнэ ээ хэмээн Бойтогт давтан хэлэв.

	Зарлалын багана дээрх зарлалыг Бойтогт уншиж байгааг гагцхүү одоо л Хөвдөн Сахалт, Дугтуйт хоёр ойлгов. Үүнийг шохоорхон тэр хоёр ч зарлал руу очлоо.

	Зарлалын багана дээр бүжиг, концерт, жүжгийн зарлалын зурагт хуудас ерөөсөө байсангүй. Уг баганын дээрээс аваад доод талыг хүртэл эргэн тойрон жижигхэн цаасан дээр бичсэн бөөн зарлал:

	 

	Муур хэрэгтэй байна. Сайн муур яаралтай хэрэгтэй байна. Сайн муур юм уу үхэр оготнын шинэ хорыг ихээхэн хэмжээгээр худалдан авна. Муур яаралтай авч хоолыг нь бүрэн даана. «Зингер» хэмээх бүрэн бүтэн оёдлын машин эрүүл муураар солино.

	 

	гэх мэтчилэн цаашаа үргэлжилсэн байх бөлгөө.

	Тэдгээр ижил төстэй зарлалыг цөмийг нь унших ямар хэрэг байна.

	— Хөвдөн Сахалт гэнэт маш төв царайлж, зарлалын баганаас харцаа нөхөд дээрээ тусган, ихэд сэтгэл догдолсон дуугаар:

	— Үхэр оготнууд чухам яагаад шилтгээний балгасыг гэнэт орхиж явсан нь одоо над тодорхой боллоо гэв.

	— Чи хаанаас мэд ээ вэ? Энэ талаар зарлалууд дотор байна гэж үү дээ? гэж Бойтогт гайхан асуув. 

	Хөвдөн Сахалт толгой дохин:

	— Энэ тухай бүх зарлал цөмөөрөө тайлбарлан хэлж байна. Энэ тухай шалган өнгөрүүлэх цэгийн дарга ч, сургуулийн хүүхэд ч ярьж байсан. Гэвч бид тэдний ярианаас хамгийн чухлыг нь тунгааж авсангүй. Хамгийн гол нь л муур! Энэ хотод муур огт байхгүй, бид цөмийг нь аваад явчихсан. Харин үхэр оготнууд муур байхгүйг тагнаж мэдээд наашаа яаралтай иржээ гэж ярилаа. 

	Дугтуйт, Бойтогт хоёр бодлогошрон дуугүй байв. Удтал дуугарцгаасангүй. Хэсэг байзнаснаа цөм машиндаа суув.

	 


БАЙГАЛИЙН ТЭНЦВЭР

	 

	Өөдөсхнүүд хотыг орхиж, ямар ч онцгой бэрхшээлгүйгээр ээлжит шалган өнгөрүүлэх цэгийг өнгөрч хоёр цаг хэртэй яваад ойд орж ирэв.

	Танил нутаг орон учир тэд замаас гарч төөрнө хэмээн айсангүй. Тэд нуурт хүрэхийн тулд засмал замаас салж нарийн дардан замаар аяллаа үргэлжлүүлэв.

	Тэр нэгэн цагт буудаллаж байсан ойн чөлөөндөө Дугтуйт жаахан зогсоод цааш хөдөлж машин ойн гүн руу хотон гүдэнтэй нарийхан замаар явсаар нуурын зах дээр хүрлээ.

	Хөвдөн Сахалт энэ нуур дээр анх удаа ирж байгаа болохоор орчны газрыг ихэд харж, Дугтуйт, Бойтогт хоёр хамаг анхаарлаа мууруудын тасралтгүй бужигнах арал дээр төвлөрүүлнэ. Бойтогт машинаас гарч мууруудыг хэрхэн буцаах төлөвлөгөөг бодно. Дугтуйт арлыг ажиглан, сэтгэл нь уяран байв.

	Ер нь Дугтуйт үхэр оготнын довтолгооноос ангижирснаас хойш сэтгэлийн хөдөлгөөнтэй, нэг л хөнгөн шингэн болсон болохоор түүнийг мөрөөдөнгүй санаа алдаж:

	 

	Хөх усаар хүрээлүүлсэн арал аа!

	Хүсэл мөрөөдөл болсон газар аа!

	Хөхрөх огторгуйн дор чи туяарнам.

	Чиний эргэн тойронд зөөлхөн долгио мяралзаж

	Чамин моддын навчис шуугинам 

	 

	хэмээн уншихад анд нөхөд нь гайхсангүй.

	— Зүгээр сайхан шүлэг байна гээд Бойтогт инээж, — Харин модонд нэг ч навч үлдээгүй болохоор навчис шуугьж байж болохгүй байх.

	— Навчис ч байхгүй нь үнэн л дээ! гээд Дугтуйт арал руу харж, — Шүлгээ л өөрчлөхөөс дөө. Навчис байхгүй бол өөр юу шуугьж болох вэ? гэв.

	— Шуугин сэрчигнэх навчис нь хаачсан юм бэ? Хэрвээ би эндүүрээгүй бол намар хүртэл ч хол байна шүү гэж Бойтогт хэллээ.

	— Муурууд өлсөхдөө навчийг нь идчихсэн юм биш байгаа? гэж Дугтуйт хэлэхэд Бойтогт дахин жуумалзаж:

	— Тэгвэл мөдхөн бороо орно. Нохой заримдаа ногоо идэх удаа байдаг. Тэгвэл зайлшгүй бороо ордог гэв.

	Навчис хачин жигтэй алга болсон тухай Дугтуйт, Бойтогт хоёрыг шүүн тунгааж байх хооронд Хөвдөн Сахалт ус руу тонгойж, усны долгио эрэг дээр түлхэж байгаа мөчрийг татан гаргалаа. Тэр мөчрийг анхааралтай үзэж, царай нь бодлогошронгуй болсноо:

	— Тодорхой байна. Навчис... За мэдэж байна! гэлээ.

	Тэр гунигтай дуугүй болоход Дугтуйт, Бойтогт хоёр уул оньсого таавар мэт үзэгдлийг Хөвдөн Сахалт хэрхэн тайлбарлахыг сонирхон хүлээнэ.

	— Харцгаагаач гээд Хөвдөн Сахалт нуураас авсан мөчрөө анд нөхдөдөө сарвайж, төөлүүр хорхой олширчихжээ. Тэгэхээр төөлүүр модны бүх навчийг хоосолчихсон байна. Өөр тайлбар байхгүй. Байгалийн тэнцвэр алдагджээ гэв.

	— Энэ чинь яаж тэр билээ? Юун тэнцвэр вэ? гэж Бойтогт учрыг эс ойлгов. 

	— Байгалийн бүх юм өөр хоорондоо холбоотой. Арал дээр муурууд ирээд суучихлаа, шувууд нь нүүгээд явчхаж. Шувууд байхгүй болохоор, устгах амьтан огт үгүй учир олон тооны төөлүүр бий болжээ. Харин хотод үхэр оготнууд галзуурч байдаг, яагаад гэвэл үхэр оготныг устгах муур байхгүй байна. Энэ чинь л тэнцвэрээ алдсан хэрэг гэж Хөвдөн Сахалт ярилаа. 

	Нам жим болцгоов. Тэгтэл Дугтуйт:

	— Бид амласан амлалтаа биелүүлж, арал дээр тарчилж байгаа мууруудыг суллана. Тэгвэл арал дээр дахин шувууд ирж, төөлүүрийг дахин устгаж эхэлнэ. Чингээд миний мөрөөдөл болсон арал дахин ногоорно гэв.

	— Чиний зөв өө гэж Хөвдөн Сахалт толгой дохиод: — Гэвч миний бодлоор бол ингэх нь хангалтгүй. Бид муурыг хот руу аваачиж, үхэр оготнын дайралтыг эцэс болгох ёстой. Муурын тухай зарлалыг би уншиж байхдаа л энэ талаар бодсон юм.

	— Байзнаарай, байзнаарай! гээд гэнэт Бойтогт сэтгэл түгшиж, — Хотод муурууд эмгэнийг хэрхэн тарчилгаж байсныг та нар мартчихаагүй биз? Одоо бас дахиад давтвал яана!

	Гэвч Хөвдөн Сахалт тэгэх учиргүй хэмээн толгой сэгсэрч:

	— Урьд нь эмгэн мууруудыг хэтэрхий эрхлүүлж байсанд хамаг гай нь байгаа юм. Муурууд түүнд нь дасчхаад байгалиас заяасан амьдралаасаа хөндийрчихсөн байсан юм. Энэ нь ч сайхан сургамж болсон байх ёстой, бас одоо муурууд ихэд өөрчлөгдсөн. Аминдаа арчтай байж сурсан гэв.

	— Тэд ч өөрчлөгдсөн нь яг үнэн. Мөрий тавьсан ч бэлэн байна. Гэхдээ энэ хооронд муурууд бүр зэрлэгшсэн, одоо бидэнд танигдахгүй өөр болсон гэж Бойтогт хэгжүүн хэллээ.

	Тэгтэл Бойтогтын эл үгийг батлах мэт арлын зүгээс муур мяо мяо дуугарах шиг үнэхээр хачин дуу сонсогдлоо. Тэрхүү сэтгэл сэрхийм дуу хүүхдийн уйлалдах, барсын ууртай архиралдах нийлсэн мэт санагдав. Үүнээс аймшигтай муухай дуу авиаг төсөөлөн бодоход бэрх байлаа.

	Хөвдөн Сахалт түүнийг огтхон ч анхаарсангүй.

	— Муур зэрлэгших тусмаа сайн. Хотод одоо яг зэрлэг муур л хэрэгтэй байгаа. Үхэр оготнууд бүр цадигаа алдсан болохоор тэднийг зэрлэгшсэн араатнууд л дийлж чадна гэв.

	— За ингээд ажилдаа орцгооё. Дахиад л нуурыг уур болгох уу гэж Дугтуйт урам зоригтой хэлэв.

	Гэвч Бойтогт огт өөр төлөвлөгөө боловсруулжээ.

	— Энэ модыг харж байгаа биз дээ? гээд нуураас холгүй ургасан дутуу хатсан өндөр хусыг тэр зааж, — Муурууд эрэг дээр сайхан гарчхаж болох гүүр үүгээр хийж болохгүй юу? гэлээ.

	Хөвдөн Сахалт хусны өндрийг арал хүртэлх зайтай санаандаа харьцуулж үзээд

	— Дүрслэн хэлбэл энэ хусаар хөвөх гүүр үнэхээр хийж болно хэмээн бодлогошронгуй хэллээ.

	Дугтуйт хэдхэн агшны дараа мод цавчигч улаан арьстан шиг уг модны дэргэд сүхээ далайн байлаа.

	— Тас цавчина! Тас цавчина! гэж тэр сэргэлэн хашхирч, Цавчсан хүн дандаа олдог! гэв.

	Удаан хугацаагаар туйлын тайван байсан Дугтуйт одоо дахин сэтгэл догдолж үгийг хольж хутгаж байгааг Хөвдөн Сахалт, Бойтогт хоёр ойлголоо. Тэр гурав баяр баясгалантай байлаа.

	Түдэлгүй нуурын эрэг дээр сүхний чимээ түн тан дуугарч, Дугтуйтыг ядрахад Хөвдөн Сахалт залгаж авна. Харин Бойтогт ажилласангүй. Хус аажим хазайлаа.

	— Оройг нь нуур луу унахаар түлхээрэй гэж Бойтогт хашхирна.

	Дугтуйт, Хөвдөн Сахалт хоёр модыг нуур луу чиглүүлж унагахын тулд байдаг хүчээрээ түлхэж дээр нь суулаа. Мод шажигнан уналаа.

	Тарр-нарр хийлээ!

	— Хөдөлмөрийн баяр баясгалан бол хамгийн их баяр баясгалан билээ! гээд Бойтогт гараа сэтгэл хангалуун үрнэ.

	Тэгтэл хусны орой аралд хүрээгүй байхыг тэд харцгаав. Тэгээд цөмөөрөө хүчээ нийлүүлж модны голыг усны зах хүртэл түлхсэн боловч модны оройгоос арал хүртэл их хол байв.

	— Энэ ч тоглоом биш ээ! Богинодчихлоо гэж Дугтуйт гунигтай хэлээд санаа алдлаа.

	Бойтогт шинэхэн хожуулыг хөлөөрөө тулан хуруугаа ууртай хөдөлгөнө.

	— Адаглаад бид энд нэг сайхан дархи үлдээх нь дээ. Үүн дээр суусан хүн ч шалмаг босон харайна даа гэж тэр хэлэв.

	— Нээрээ тийм. Маш их боломжтой хэрэг гэж Хөвдөн Сахалт гөвтнөв.

	Нөхдийнх нь ярьж байгаа тодорхой байсан болохоор тэр сөнөөсөнгүй, өөр зүйл, бодож байв. Тэгтэл тэр гэнэт түргэн тайчиж эхлэв.

	— Усанд сэлэх гэж бод оо юу? хэмээн Дугтуйт гайхав.

	— Аа-хаан гээд Хөвдөн Сахалт дохиж, — Ийм халуунд сахлаа услаагүй уджээ. Одоо жаахан булхах хэрэгтэй байна. Хатсан Сахалд жимс, цэцэг жинхэнэ ёсоор ургахгүй.

	Тэр нуур луу орлоо. Эхлээд ус бэлхүүсээр нь татсанаа дараа нь чээжээр, удалгүй хүзүүгээр нь татлаа. Тэгтэл тэр хоёр гараараа модны голоос бүдүүн үзүүрээс шүүрэн авч, хөлөө нуурын ёроолоос хөндийрүүлэн усан дотор хөлөөрөө сэлэх маягаар нүдэж гарлаа. Гагцхүү одоо л Дугтуйт, Бойтогт хоёр Хөвдөн Сахалтын санааг ойлголоо.

	— Тэр хусны үзүүрийг арал руу ойртуулах гэж байна хэмээн Дугтуйт хэлэв.

	Нээрэн тэгжээ. Хөвдөн Сахалт хөлөөрөө зогсоо зайгүй тийчлэхэд мод эрэг рүү хөдөлж эхэллээ. Хэдийгээр удаан боловч мод арал руу зугуухан дөхсөөр байх ажээ. Тэгтэл...

	Тэгтэл бөөн юм боллоо.

	— Айсуй! гэж Бойтогт шивнэв.

	Одоо мод аралд хүрчээ. Анхны муурууд тэр цорын ганц аврах гүүрэн дээр үсэрч гарлаа. Тэд Хөвдөн Сахалт руу модны гол дамжин хурдан гүйлдэНэ. Арал дээр ер бишийн олон муур хөшилдөнө.

	Хөвдөн Сахалт ч эрэг рүү яг цагийг нь олж сэллээ. Хэдхэн эгшний дараа модны гол муураар пиг дүүрлээ. Харин арлын зүгээс муур багшран түрсээр байв. Тэд маш олон учир түрүүчийнхийгээ нуур луу шахцалдан түлхэхэд дараа дараагаар усанд пол пол хийн унана.

	Бүх зүйл Хөвдөн Сахалтын төлөвлөснөөр боллоо. Муур усанд сайн сэлж чаддагийг л Хөвдөн Сахалт урьдчилан бодоогүй байна. Түдэлгүй түүнийг эрээн муур, дараа нь нүүрс шиг хар муур гүйцлээ.

	— Хөвдөн Сахалт аа, хурдлаарай, хурдлаарай! гэж Бойтогт хашхирна.

	Гэвч Хөвдөн Сахалт хашхирсан хашхираагүй байдаг чадлаараа сэлж байлаа. Хясахад сахал ихэд норсон учир хүндэрч ихээхэн саад болж байлаа. Тийм ч дээрээс түүнийг хэд хэдэн муур гүйцлээ.

	Дугтуйт, Бойтогт хоёр Хөвдөн Сахалтын хувцсыг эмхэлж аваад ямартай ч байсан машин руугаа дөхөв.

	Байдал хором тутам л хүндэрсээр байлаа.

	Эхний муурууд эрэг дээр гарч ирэхэд Хөвдөн Сахалт усанд хөлбөрөн сахалтайгаа ноцолдсоор л байв.

	Ийнхүү яв явсаар гэнэт хөлд нь хатуу юм тааралдахад Тэр бээр:

	— Газар! гэж баясан хашхирав.

	 


МУУРТ ЗАМ ТАВИАРАЙ

	 

	Эрэг дээр гарч ирсэн муурууд юуны өмнө усаа сэгсэрсэн нь чухамхүү Хөвдөн Сахалтад аврал боллоо. Тэд усаа сэгсэрч байхдаа юу ч анхаараагүй тул Хөвдөн Сахалт аз болоход амьд мэнд тэдний хараанаас сугарч амжлаа.

	— Онцгой ажил боллоо. Мууруудыг усанд будилуулж байж л ажил санаснаар эхэллээ гэж Бойтогт Хөвдөн Сахалтыг машиндаа бүтэмжтэй гарч ирэхэд магтав. 

	— Амласныхаа хагасыг биелүүллээ. Бараг тал нь эрэг дээр гарчээ гэж Хөвдөн Сахалтад алчуур өгөхдөө Дугтуйт хэллээ.

	Хөвдөн Сахалт биеэ арчиж түргэн хувцаслав. Тэр хооронд анд нөхөд аврах ажиллагаагаа цаашид хэрхэн өрнөхийг түгшин ажиглаж байлаа.

	Муурууд дараа дараагаар эрэг рүү сэлж хөл нь газар хүрмэгц юуны өмнө үснийхээ усыг сэгсрэхийн түүс болно. Гэвч араас нь шахаж түлхэх муургүй сүүлчийн муурууд айсан дүртэй модны голтой зууралдана.

	— Хүүе ээ цаадуул чинь яагаад явахгүй байна аа? гэж Бойтогт түгшинэ.

	— Уснаас л айгаад тэр биз. Ус руу орж сэлэх үү яах вэ гэж шийдэж ядаж байгаа биз гэж Хөвдөн Сахалт хэллээ.

	— Үгүй мөн болов оо... Бид тэднийг аврах гэж энд зовж байдаг, харин тэд уснаас айж байдаг! хэмээн Бойтогт ууртай гөвтнөв.

	Бойтогт ийнхүү хэлээд ажилдаа орлоо. Тэр өврөөсөө чавхаа гаргаж, хаалгаа онгойлгон машинаасаа болгоомжтой буулаа. Машин хайрган дээр зогсож байсан болохоор «сум» гарын дор ажээ. Бойтогт түдэлгүй халаас дүүрэн чулуу чихэж, аваад анхны «сум»-аа тавилаа,

	Пол

	Пол-пол-пол...

	Бойтогт ийнхүү гал нээлээ. Тавьсан сум, шийдэж чадахгүй байсан сүүлчийн мууруудын овоорч буй хусны үзүүрийн ойролцоо усанд мэргэн тусав.

	Пол-пол-пол...

	Ус руу чулуу пол-пол унасаар, арын муурууд түрүүчийнхийгээ улам улам шаргуу шахсаар байлаа.

	Пүл-пол-пүл-пол-пүл-пол!..

	Эхний муур ус руу үсрээд хойноос нь хоёр, гурав, дөрөв дэх муур үсэрлээ... Ийнхүү модны гол дээр нэг ч муур үлдсэнгүй цөм ус руу үсэрч эрэг рүү хөвөн сэллээ. Тэд удаан зовж байснаас үсэрч ороод хар эрчээрээ сэлсэн нь дээр, тэгээд л үзээд алдъя гэж ойлгосон бололтой. 

	Бойтогт дахин машиндаа орлоо.

	— Ингээд боллоо, бүр халууцчихлаа шүү гээд тэр инээмсэглэв,

	— Догь оо! Ёстой догь! Гэвч бид энэ их олон муурыг чинь яаж хот руу аваачих юм бэ? гэж Дугтуйт талархангуй толгой дохилоо.

	Энэ асуудалд амьдрал өөрөө хариулна гэгч боллоо. Түрүүлж эрэг дээр гарсан муурууд ямар нэг хэмжээгээр ус нь хатаж орчин тойрноо сонирхож эхэллээ. Муурууд заналхийлсэн байдалтай машин руу дөхөхөд Дугтуйт ч машинаа асаахад хангалттай хугацаа байв. Уг машин тэдэнд танил юм шиг санагдаж, тааламжгүй сэтгэгдэл төрүүлсэн бололтой.

	— Уг хэрэг тодорхой байна. Одоо ч хулганын ч хэрэг алга. Муурууд хулганатай хулганагүй биднийг хөөх болно. Бид тэднийг хот руу тун ч ядах юмгүй оруулна. Хэрвээ тэгэхгүй бол би Бойтогт ч биш Эсгий гуталт болно гэж Бойтогт баяртай хэллээ.

	— Үзээд алдъя гэж Дугтуйт товчхон хариулав.

	Машин ч хөдөллөө.

	Машин эхлээд нэлээд аажуухан, дараа нь улам улам түргэлсээр эргээс холдлоо. Бойтогт, Хөвдөн Сахалт хоёр арын шилэнд наалдаж харвал муурууд тэндээс сайн харагдана.

	— Бидний хойноос гүйлээ шүү! Бойтогтын зөв байна! гэж Хөвдөн Сахалт дуу алдав.

	Дахиад хэдэн хором өнгөрөхөд бух муур эрэг дээр гарлаа. Хамгийн сүүлчийн муурууд үсээ сайн сэгсрэх ч зав байсангүй. Тэд чарлалдсаар машины араас хөөж гарлаа. Түдэлгүй бүх муурын сүрэг машины араас харайлаа.

	Нуурын дээгүүр шувуун сүрэг бөөн бөөнөөрөө эргэлдэн нисэж, түмэн өнгийн дуугаар баяр баясгалантай жиргэн донгодож сүүлч нь нуур луу нисэж байхыг гурван найз нуур орчмын ойд явахдаа ажиглав.

	— Нуур луу нисэж байна гээд Дугтуйт инээмсэглэж, одоо ч төөлүүр хорхойн ноёрхол өнгөрчээ. Арал дахиад л мөдхөн ногоорно доо гэв.

	Гэвч Бойтогт сургамжлах аясаар;

	— Гагцхүү яруу найрагт битгий уяраад бай, чамайг гуйя! Хүчээ нэмсэн нь дээр шүү, тэгэхгүй бол муу юм болно гэлээ.

	Энэ зөвлөгөө ч яг цагаа олжээ. Муурууд машиныг бүр гүйцэх гээд байв. Дугтуйт шийдэмгийгээр хурдаа нэмлээ.

	— Дүрслэн хэлбэл муурууд зэрлэг мустангийн сүрэг шиг давхиж байна гэж Хөвдөн Сахалт хэллээ.

	— Үнэн гэж Бойтогт дохиод, — Хотод муур сайн морины үнэтэй болоод байгаа шүү дээ гэв.

	Харин Дугтуйт жолооноосоо салалгүй:

	— Биднийг хотод хүрэхэд л муурын үнэ бууна даа гэж бувтнав.

	Муурууд хөөсөөр байлаа. Дугтуйт тодорхой зай барихын тулд багагүй хүч гаргалаа. Тэгээд тэд засмал зам дээр гармагц л Дугтуйт чөлөөтэй амьсгаа авч, өвсөнд дарагдсан чулуу, хожуултай замаар, огцом огцом эргэж явахаас болгоомжлох хэрэггүй боллоо.

	— Муурууд аралд байсаар овоо шаламгай болсон байна шүү гэж Бойтогт хэлэв.

	Тэгсэн бололтой. Машин хэдийгээр их хурдан явах авч машин муур хоёрын хоорондын зай огтхон ч нэмэгдэхгүй ажээ. Гагцхүү хот орчмын шалган өнгөрүүлэх цэгээс холгүй очоод Дугтуйт муураас нэлээд салж амжжээ. Энэ нь ч яг цагаа олжээ. Машины замд шалган өнгөрүүлэх цэгийн хаалт буулгаатай байгаа нь санамсаргүй саад болов.

	Нээрэн, бид одоо зогсоод муурын хумсанд ч орлоо гэж Бойтогт хэлэв.

	Дугтуйт машиныхаа дохиог уянгалуулан дарна. Түүнийг сонссон жижүүр байшингаасаа гарч ирсэн боловч хаалтаа босгохыг бодсонгүй.

	— Тэнэгүүд! гэж Бойтогт уурлав.

	Тэр машинаасаа толгойгоо цухуйлгаж

	— Зам тавь! Муурт зам тавь! гэж байдаг хоолойгоороо бархирлаа. 

	Ямар ч сэтгэгдэл төрсөнгүй! Шалган өнгөрүүлэхийн хүмүүс машиныг зогсохыг шаардан гараараа зангана.

	— Цаадуул чинь сонсохгүй байна. Тэд ерөөсөө юу болж байгааг ойлгохгүй байна гэж Хөвдөн Сахалт хэлэв.

	— Дүлий юм! Дүлий годилууд! гэж Бойтогт хорсоно.

	Дугтуйт машинаараа хаалт мөргөчихгүйн тулд жаахан тоормосолж эхлэв.

	Яадаг билээ? Бодох цаг ч огт байсангүй.

	Тэгтэл Бойтогт босон харайж, гал тогооны тавиур луу очин гал тогооны янз бүрийн сав суулганы дотроос Дугтуйтын заримдаа шүүс юүлдэг том юүлүүрийг түргэн хайж оллоо. Дараа нь дахин цонх руу сууж юүлүүрээ амандаа барьж

	— Муурт зам тавь! гэж өсгөгчөөр ярьж байгаа мэт хашхирлаа,

	Жижүүр хаалт руугаа очив.

	— Дууллаа! Одоо л дууллаа! гэж Хөвдөн Сахалт дуу алдав.

	Хаалт тэр даруй босож, машин ч доогуур нь шун хийн гарлаа.

	— Маш сайхан байна гэж Бойтогт сэтгэл хангалуун жингэнэв.

	Юүлүүр ч түүнд ихэд таалагдаж, одоо тэр түүнийг гараасаа ер салгахгүй байлаа. Засмал зам дээр ямар нэгэн юм торойход, тэр юүлүүрээ амандаа барьж:

	— Муурт зам тавиарай! гэж бархирна.

	Анд нөхөд хотод ойртох тусам хөдөлгөөн төдий чинээ их боллоо. Ялангуяа үхэр оготноос айж хотыг орхин яваа дүрвэгсэд нүднээ тусна. Зайлшгүй хэрэгтэй юмаа яаран сандран бааданд боож, барьсан ядарч туйлдсан хүмүүс хэсэг хэсгээрээ гэр бүлээрээ явцгаах ажээ. Жаахан хүүхдээ хөтөлсөн, тэвэрсэн, үүрсэн, сандарч тэвдэхдээ авсан хэрэгцээгүй юмс; чийдэнгийн бүрхүүл, толь, удамбар мод зэрэгтээ түүртэн зовж яваа хүмүүс харагдана.

	Дүрвэгсдийн хажуугаар машин өнгөрөх бүрийдээ:

	— Муурт зам тавиарай! гэх Бойтогтын юүлүүрээр чангаруулсан дуу цангинана.

	Энэ үгийг сонссон хүмүүсийн царай туяаран байхыг харахад хөгжөөнтэй бөлгөө. Хөгшин хөвөөгүй, хүүхэд багачуудгүй цөм л муурын их цуваа, машин руу гараараа баяртайяа даллан ихэнх нь тэр даруй хот руугаа буцацгаах ажээ.

	— Аврагч байна гэдэг ямар гайхамшигтай юм бэ! хэмээн Хөвдөн Сахалт баярлан өгүүлнэ.

	Хаалтын тэнд түр саатсан явдал машиныг гүйцэх зайг ихэд ойртуулсан тул муурууд бараг машины мөр даран давхина. Гэвч одоо машин нэгэнт хотод орж ирсэн болохоор энэ нь тийм ч чухал биш бөлгөө.

	— Муурт зам тавиарай! гэж Бойтогт сүүлчийн удаа хашхирлаа.

	Дугтуйт тоормосоо гишгэж, машин зогслоо. 

	Тэгтэл...

	Муурын сүрэг галзуурсан мэт чарлалдан машины хоёр талаар гарч харайлаа. Муурууд угийн заналт дайсан үхэр оготноо харсан болохоор машин тэдэнд ямар ч сонирхолгүй ажээ! Тэгтэл муурын аймшигт, дайчин чарлалдах дуун үхэр оготнынхтой нийлж нэг үе хот даяар хачин жигтэй чимээ хадна.

	 


МУЗЕЙД

	 

	Маргааш нь хотыг танихад хэцүү болжээ. Тэр шөнийн дотор энд бүх юм огт өөр болжээ. Дэлгүүрүүд дахин нээгдэж, зах зээл дээр ердийн худалдаа наймаа хийж, үдэшлэг, концертын тухай мэдээлсэн театрын зарлал зарлалын баганад эрээлж, бараа таваар, сонины, мөхөөлдөсний мухлагууд онгойж хүмүүс шавааралдана. Олонх байшингууд их цэвэрлэгээ хийж, үхэр оготнын довтолгооны ул мөрийг устгаж, хүмүүс цонхоо угааж, шал шүүрдэж, хувцас хунар, ор дэрээ салхинд тавьсан харагдана.

	Хүмүүс үхэр оготноос ангижирсандаа баярлаж, хоршоо дэлгүүрээр явж худалдаа хийн, ажилдаа яаран гудамж дүүрэн хөлхөх ажээ. Тэд төмөр сав суулганы оронд цүнх, бичгийн саваа барьцгаан, сургуулийн сурагчид үүрдэг цүнхээ үүрсэн байх ажээ. Сүүний бидон барьсан нэг жаалыг яаран явж байхыг хараад хүүхдүүд инээлдэн харна. Ер нь бүх хүмүүст чөлөөлөгдсөний баяр баясгалан бялхжээ.

	Үхэр оготно хотод огт байхгүй болсон гэж өглөөний сонин мэдээлжээ. Тэр ч байтугай муурын галзуурсан дайралтаас нуугдаж амжсан ганц нэг үхэр оготно шөнө сэмээрхэн зугтан алга болжээ.

	Байгалийн музейн үүдэн дээр машинаа зогсоохдоо:

	— Бидний зорилт биелэгдлээ. Шаазгайн зоорийг музейд шилжүүлэн өгмөгцөө бид тэнгисийн дуртай рашаан сувилалд явж тайван амарч болно гэж Дугтуйт хэлэв.

	— Сайхан аа гэж Бойтогт дуугарлаа.

	Тэд өглөө эрт зах дээрээс авсан төмсний хоосон шуудайд шаазгайн үүрнээс олсон бүх зүйлээ хийлээ. Хөвдөн Сахалт түүнийгээ үүрч, өөдөсхнүүд музейн хаалган дээр очиж, хонхыг дарлаа.

	Хаалгыг шөрвөгөр буурал сахалтай, нүдний шилтэй хижээл эр онгойлгов. Түүнийг эрхлэгч нь гэдгийг мэдэхэд төвөггүй ажээ. Тэр орж ирэгсдийг нэг их найрсаг бишээр харж, төмсний шуудайтайг үзээд толгой сэгсрэв. Дараа нь эрхлэгч нүднийхээ шилийг духан дээрээ тогтоож:

	— За юу гээ вэ? гэж гөвтнөв.

	— Бид олсон жаахан юмаа музейд бэлэглэх гэсэн юм гэж Дугтуйт эхэлтэл эрхлэгч түүний үгийг тасалж:

	— Мэдлээ, мэдлээ! Энэ төмсний шуудайгаар дүүрэн үхэр оготнын чихмэл байгаа, тийм биз дээ? Тэгээд та нар дэлхий дээрх хамгийн том үхэр оготно хэмээн батлах гэж буй нь мэдээж шүү дээ?

	— Яг тийм ч биш ээ... гэж Дугтуйт ичингүйрэн бувтнав.

	Гэвч эрхлэгч тэр хулчгардуу үгийг огтхон ч анхаарсангүй.

	— Өнөөдөр чухам яагаад өглөөнөөс аваад над үхэр оготнын чихмэл санал болгоод байна. Сайхан хэрэг байна даа. Цөмөөрөө л өөрийнхөө авчирсан чихмэлийг ер бишийн гэж магтан ятгуулах юм. Гэвч уучлаарай нөхөд минь. Би үхэр оготнын чихмэлээр музейгээ дүүргэж чадашгүй! гэж тэр үргэлжлүүлэн ярилаа.

	— Бодох хэрэгтэй! гэж Бойтогт гэнэт ярианд хөндлөнгөөс орж, — Хэрвээ та биднийг үхэр оготнын чихмэл хийдэг зүтгэлтэнд тооцож байгаа бол тун их эндүүрч байна! гэхэд Хөвдөн Сахалт:

	— Шаазгайн удмынхны хуримтлуулсан хогшлыг л бид танд шилжүүлэн өгөх гэсэн юм гэж нэмж хэлэв. 

	Эрхлэгч нэн их гайхав.

	— Шаазгайн хогшил байгалийн музейд шууд хамаа байхгүйг бид ойлгож байна. Гэвч байгаль сонирхогч хэн бүхний тодорхой сонирхлыг татаж байгаа юм гэж Дугтуйт мэдэгдэв.

	— Би хүүхэд байхдаа эрүүлийг хамгаалах музейд нэг очсон юм гэж Бойтогт ярианд оролцон, — Мэс заслын үеэр хүмүүсийн гэдэснээс гарсан янз бүрийн юм байсныг би харж билээ. Энэ бол бяцхан зоосноос аваад том хайч хүртэл янз бүрийн шал дэмий юм байсан. Тийнхүү шаазгайн хулгайлсан зүйлс байгалийн музейд бүрэн тохирно гэв.

	Музейн эрхлэгч гэнэт шал өөр боллоо.

	— Өө, миний бяцхан нөхөд минь! Хэрвээ та нар мэддэг сэн бол... Хэрвээ та нар энэ зүйлс чинь над хэчнээн үнэ цэнтэйг мэддэг сэн бол доо! Та нар намайг бүр нэг башийлгалаа! Намайг бүр алтны дайтай үнэд хүргэлээ гэж болно хэмээн талархав.

	— Ёстой үнэн. Энд бидэнд бөөн алтан зоос байгаа! гээд Бойтогт толгой дохив.

	Эрхлэгч тэднийг урьж, музейн урт хонгилоор дагуулан өрөөндөө аваачлаа.

	— За сууцгаа, амарцгаа! гээд зөөлөн, тохилог түшлэгтэй сандал заалаа.

	Гэвч Хөвдөн Сахалт том бичгийн ширээн дээр шуудайд байгаа юмыг эн тэргүүнд овоолж:

	— Энд нэг «трюфель» чихэр, бас эзэнд нь эргүүлж өгсөн нэг урт оосортой хүзүүний зүүлт хоёр л дутуу байгаа. Хэрвээ хэрэгтэй бол тэр хүний хаягийг бид танд өгч болно.

	Эрхлэгч ширээн дээр овоолоотой байгаа бөөн сайхан хогшлыг харж хүүхэд шиг баярлан:

	— Ээ, эрхмүүд ээ, одоо намайг шинжлэх ухааны шинэхэн доктор гэж үзэж болно! хэмээн дуу алдлаа.

	Тэгээд өөрийг нь нэг их ойлгохгүй байгааг ажиглаад:

	— Би энэ бүх зүйлийг музейдээ тавих нь лавтай. Гэвч үүний зэрэгцээгээр энэ бүгд над хувьд минь онцгой үнэ цэнтэй зүйл байна. Эсвэл чухамхүү үнэнээр нь хэлбэл шувууны тухай, манай шинжлэх ухаанд орнитологид үнэт зүйл байна. Би бол орнитологич хүн. Энэ талаар докторын ажил хийж байгаад хамаг хэргийн учир байгаа юм! Миний ажлын сэдэв юу болохыг мэдэж байна уу? «Шаазгайн зан төрхийн зарим нэгэн онцлог» гэсэн сэдэв байгаа юм. Тэгэхээр одоо та нарын бэлэг над чухам ямар ач холбогдолтойг ойлгож байгаа биз дээ?

	Гурван найз хүндлэнгүй толгой дохилоо.

	Эрхлэгч инээмсэглэн:

	— Ингэхлээр би та нарыг докторын зэрэг хамгаалахдаа болон хамгаалсны дараа болох ёслолын зоогт заавал ирэхийг урьж байна. Энэ нь маш удахгүй болно гэв.

	— Гайхамшигтай яа! гэж Бойтогт баярлаад — тэр дайллага дээр манай Дугтуйт бидний өмнөөс талархаж үг хэлэх болно. Тэр дандаа их аятайхан үг хэлдэг юм.

	Анд нөхөд явах гэтэл эрхлэгч гэнэт ямар нэгэн юм дурсан санасан бололтой:

	— Өө, уучлаарай. Та нарыг хэн гэдгийг би мэдэхгүй байна. Би докторын зэрэг хамгаалсан ажлынхаа өмнөх үгэнд та бүхэнд заавал талархал илэрхийлэх гэсэн юм гэлээ.

	Эрхлэгч ширээнийхээ нүднээс музейн зочдын санал сэтгэгдлийн дэвтрийг гаргаж:

	— Та нар энд нэрээ биччихгүй юу. Бас ямар нэг аятайхан онч мэргэн үг бичээд. гарынхаа үсгийг зурчих. Зүгээр шүү дээ, тийм ээ?

	Хөвдөн Сахалт түүнээс дэвтрийг авч нэлээд гүн бодолд автав жаахан байсны дараа дэвтэр дээр

	 

	БАЙГАЛЬД БҮХ ЗҮЙЛ ТЭНЦВЭРТЭЙ БАЙХ ЁСТОЙ!

	ХӨВДӨН САХАЛТ

	БОЙТОГТ

	ДУГТУЙТ

	 

	гэж дармалаар нямбайлан бичсэн үг дурайлаа.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 


1985 оны хэвлэлийн Хэвлэн нийтлэлийн мэдээлэл : 

	 

	ЭНО РАУД

	 

	ДУГТУЙТ, БОЙТОГТ, ХӨВДӨН САХАЛТ ГУРВЫН ҮЛГЭР

	 

	Орос хэлнээс орчуулсан Т. СОДНОМДАРЖАА

	 

	Редактор Ц. СҮХБААТАР

	 

	БНМАУ

	Ардын Боловсролын Яамны Сурах бичиг, сэтгүүлийн нэгдсэн редакцын газар

	Улаанбаатар

	1985 он

	 

	Уран сайхны редактор П. Оюунцэцэг

	Техник редактор Р. Оюун

	Зураач Д. Загдсүрэн

	Хянагч Д. Сайн-Амгалан Ц. Энхтуяа

	 

	А №84 

	XГ №... 

	За № 61

	 

	Өрөлтөд 1985 оны 2 сарын 8-нд

	Хэвлэлтэд 1985 оны 3 сарын 5-нд

	Цаасны хэмжээ 70x90/16

	Хх 10 Тх 

	Хэвлэсэн тоо 20000 

	 

	Үнэ 5 тө

	 

	АБЯ-ны хэвлэл

	Улаанбаатар 46, Их сургуулийн 3

	 

	Д. Сүхбаатарын нэрэмжит хэвлэлийн комбинатад хэвлэв.

	Д. Сүхбаатарын талбай 2

